
ᖁᕕᐊᒋᓪᓗᒍ ᓇᓗᓇᐃᖅᐸᒃᑲ ᐅᑯᐊ ᓴᓇᑐᔪᑦ ᓴᓇᔩᑦ: ᐸᕐᓇᒍᑎᑦᓴᑦ ᐱᔾᔪᑎᖃᖅᑐᑦ 
ᓴᓇᖕᖑᐊᓂᕐᒥᒃ ᓄᓇᕘᒥ. 

ᑭᖑᕚᕇᖑᔪᑦ ᓄᓇᕘᒥᐅᑕᐃᑦ ᐊᓯᒥᓄᑦ ᖃᐅᔨᒪᔭᒥᓂᒃ ᐱᓕᒻᒪᓴᕐᓯᒪᔭᒥᓂᒃ 
ᖃᐅᔨᒪᑎᑦᓯᖃᑦᑕᖅᑐᑐᖃᖃᐅᒻᒪᑕ ᓇᐅᒃᑯᑐᐃᓐᓇᑦᓯᐊᖅ ᐃᓅᓯᒥᒍᑦ ᐊᑐᕐᓯᒪ.ᖏᒻᒥᒃ 
ᐱᖃᓯᐅᔾᔭᐅᓗᑎᒃ ᓴᓇᖕᖑᐊᕐᓂᖅ. ᓄᓇᕘᒥ ᓴᓇᖕᖑᐊᕐᓂᖅ ᐃᓗᐊᓃᑦᑐᒻᒪᕆᐅᒻᒪᑕ 
ᐅᕙᒍᑦ ᐃᓕᖅᑯᓯᖏᓐᓂ, ᓄᓇᖏᓐᓂ,  ᐊᒻᒪ ᓄᓇᓕᖃᕐᕕᖏᓐᓂ. ᓴᓇᖕᖑᐊᕐᓂᖅ 
ᓴᓇᓯᒪᔭᕗᑦ ᐱᔾᔪᑎᖃᖅᐸᑦᑐᑦ ᐃᓅᓯᑦᑎᓐᓂᒃ, ᐅᕙᑦᑎᓐᓄᑦ, ᐊᒻᒪ ᐊᓯᑦᑎᓐᓄᑦ, ᐅᕙᒍᑦ 
ᓴᖅᑭᕐᓯᒪᓪᓗᒋᑦ ᓄᓇᕐᔪᐊᕐᒥᐅᑕᓄᑦ ᐱᐅᒋᔭᐅᔪᒻᒪᕆᐅᓗᑎᒃ. ᓄᓇᓕᖃᕐᕕᔾᔪᐊᑎᓐᓂ 
ᐊᒻᒪ ᓄᓇᕐᔪᐊᕐᒥᐅᑕᓄᑦ ᓴᓇᖕᖑᐊᒐᖁᑎᑦᑎᓐᓄᑦ ᓱᓕ ᑐᕌᒐᐅᖏᓐᓇᓂᐊᖅᑎᓪᓗᒍ, 
ᐅᓇ ᐸᕐᓇᒍᑎᑦᓴᐅᔪᖅ, ᐊᑐᐊᒐᖃᖅᑎᑕᐅᓗᑎᒃ ᐅᑯᒧᖓ ᖃᑐᔾᔨᓗᑕ ᐱᖓᓲᔪᖅᑐᖓᑦ 
ᑲᑎᓐᓂᐅᔪᖅ ᑐᕌᒐᖃᖅᑐᑦ ᐱᕈᐃᕙᓪᓕᐊᓂᕐᒥᒃ ᐊᒻᒪ ᓴᐳᔾᔨᓂᕐᒥᒃ ᓄᓇᕘᑉ ᐃᓕᖅᑯᓯᖏᓐᓂᒃ, 
ᐃᓅᖃᑎᒌᓄᑦ ᐊᒻᒪ ᑮᓇᐅᔭᓕᐅᕈᑎᒃᑯᑦ ᖃᓄᐃᖏᑦᓯᐊᕆᐊᖃᕐᓂᖏᓐᓂᒃ. ᑕᒪᐅᓇ 
ᓇᓗᓇᐃᔭᐃᓯᒪᒋᐊᖃᕐᓂᐊᖅᑐᒍᑦ ᓄᓇᕘᒥᐅᑕᐃᑦ ᖁᕕᐊᓱᖃᑕᐅᕙᓐᓂᖏᓐᓄᑦ ᐃᓘᓐᓇᖏᓐᓂᒃ 
ᐃᑲᔫᑎᒋᔪᓐᓇᕐᓂᖏᓐᓂᒃ ᓴᓇᖕᖑᐊᐸᑦᑕᖏᒍᑦ, ᐱᖃᓯᐅᔾᔭᐅᓗᑎᒃ ᑮᓇᐅᔭᑎᒍᑦ 
ᐃᓯᕐᓯᑲᓐᓂᕆᐊᖃᖅᐸᓐᓂᖏᑦ ᓴᓇᖕᖑᐊᖅᑎᐅᕙᑦᑐᑦ.

ᐃᓕᑕᕆᓯᒪᒐᑦᑎᒍ ᐊᑑᑎᒋᔭᖏᑦ ᓴᓇᖕᖑᐊᕐᓂᐅᑉ ᐋᖅᑭᑦᓱᐃᔾᔪᑎᐅᖃᑕᐅᓂᖓᓄᑦ 
ᓯᕗᓂᖓᓂᒃ ᓄᓇᖃᕐᕕᔾᔪᐊᑦᑕ. ᓄᓇᕘᒥ ᓴᓇᖕᖑᐊᕐᓂᖅ ᐃᑲᔪᕐᓱᐃᔾᔪᑎᐅᖏᓐᓇᓂᐊᕐᒪᑕ 
ᐅᕙᒍᑦ ᐃᓘᓐᓇᑎᒍᑦ ᐃᑉᐱᒍᓱᓐᓂᑎᓐᓄᑦ ᖃᓄᐃᖏᑦᓯᐊᓂᕐᒥᒃ ᐊᒻᒪ ᐆᒻᒪᑦᓯᐊᕆᓐᓂᖓᓂᒃ 
ᑮᓇᐅᔭᓕᕆᔾᔪᑎᑦᑕ. ᒐᕙᒪᐅᓗᑕ, ᐃᑲᔪᕐᓱᐃᒍᒪᑐᐃᓐᓇᑦᓯᐊᕋᑦᑕ ᓴᓇᖕᖑᐊᖅᑎᓂᒃ, 
ᓂᐅᕐᕈᑎᓕᕆᔨᓂᒃ, ᐊᒻᒪ ᓇᖕᒥᓂᖃᖅᑎᐅᔪᓂᒃ. 

ᓄᓇᕗᑦ ᓴᖅᑭᖅᑕᐅᓯᒪᒻᒪᑦ ᑲᑐᔾᔨᖃᑎᒌᓐᓂᒃᑯᑦ ᐊᒻᒪ ᐊᖏᖃᑎᒌᑉᐸᓂᒃᑯᑦ 
ᐱᓕᕆᐊᑦᓴᓕᐅᕈᑎᒍᑦ ᑐᑭᓯᐅᒪᖃᑦᑕᐅᑎᕙᑦᑐᑕ ᓴᓇᕙᓐᓂᑎᓐᓄᑦ ᖃᑭᒪᐅᑎᑦᓴᓂᒃ ᐊᒻᒪ 
ᖃᓄᐃᖏᒍᑎᑦᓴᓂᒃ ᑲᑐᔾᔨᖃᑎᒌᓐᓂᒃᑯᑦ ᖃᓄᖅᑑᕋᐃᒐᑦᑕ. ᓴᓇᐅᒐᕗᑦ ᐊᑦᓱᑲᓪᓚᐅᔪᖅ 
ᑮᓇᐅᔭᑎᒍᑦ ᐊᑭᖃᖅᑐᒻᒪᕆᐊᒐᓗᐊᖅᑐᑎᒃ, ᑕᐃᒪᖕᖓᓕᒫᖅ ᑭᓇᐅᓂᖅᑎᓐᓄᑦ 
ᓇᓗᓇᐃᔭᐃᑎᐅᖃᑕᐅᔪᒻᒪᕆᐅᔪᖅ, ᓴᖅᑮᒐᔪᑦᑐᓂ ᑲᑐᔾᔨᖃᑎᒌᓐᓂᕐᒥᒃ ᐊᒻᒪ 
ᓄᓇᖅᑲᑎᒌᓐᓂᕐᒥᒃ ᓴᓇᐅᒐᖏᑎᒍᑦ ᐊᒻᒪ ᐊᑐᖅᓯᒪᔭᖏᑎᒍᑦ. ᑕᒪᓐᓇ ᐸᕐᓇᒍᑎᐅᔪᖅ 
ᐋᖅᑭᑦᑕᐅᓯᒪᔾᔪᑎᓕᒃ ᑲᑐᔾᔨᖃᑎᒌᓐᓂᒃᑯᑦ ᖃᓄᖅᑑᕈᑎᐅᕙᑦᑐᓂ ᓄᓇᕘᒥ ᓴᓇᖕᖑᐊᖅᑎᓄᑦ 
ᐊᒻᒪ ᖁᔭᓐᓇᒦᖅᑕᒻᒪᕆᒃᑲ ᑕᐃᒃᑯᐊ ᐊᒻᒪ ᑲᑐᔾᔨᖃᑎᒌᖑᔪᑦ ᐃᓘᓐᓇᑎᓐᓂᒃ ᖃᐅᔨᒪᖁᔨᓪᓗᑎᒃ 
ᐅᖃᐅᓯᖃᖅᐸᑦᑐᑦ ᑕᑯᓐᓇᖅᑕᒥᓐᓂᒃ ᐊᒻᒪ ᖃᐅᔨᒪᓂᕐᒥᓂᒃ. 

ᐅᖃᐅᓯᒃᓴᖅ ᒥᓂᔅᑕᒥ



ᐸᕐᓇᒍᑎᑦᓴᑦ ᐱᔾᔪᑎᖃᖅᑐᑦ ᓴᓇᖕᖑᐊᓂᕐᒥᒃ ᓄᓇᕘᒥ 3

ᐱᓕᕆᐊᖃᖅᐸᓪᓕᐊᓕᖅᑎᓪᓗᑕ ᐱᓕᕆᐊᑦᓴᓕᐊᖑᓯᒪᔪᓂᒃ ᐸᕐᓇᒍᑎᒍᑦ, ᐱᒋᐊᖅᑎᑦᓯᓂᐊᕐᓗᑕ 
ᐊᒻᒪ ᐱᕙᓪᓕᐊᑎᑉᐸᓪᓕᐊᓪᓗᒋᑦ ᓴᓇᖕᖑᐊᒐᖃᑦᑕᕐᓂᕗᑦ, ᐊᑐᐊᒐᖃᕐᓂᐊᖅᑐᒍᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ) ᐊᒻᒪ ᐃᓄᑦᑎᒍᑦ ᐃᓅᓕᕆᔾᔪᑎᑦᑎᓐᓂᒃ 
ᐊᑐᑉᐸᑕᑦᑎᓐᓂᒃ, ᓱᓕᔾᔪᑎᑦᑎᓐᓂᒃ ᑎᒍᒥᐊᕈᑎᒋᔭᕗᑦ. ᓯᕗᓂᕗᑦ ᐅᕙᑦᑎᓐᓃᕐᖔᕐᒪᑕ, 
ᐊᒻᒪ ᐅᐸᒍᑦ ᐸᕐᓇᐃᔪᓐᓇᓂᑦᑎᓐᓂᒃ ᐊᒻᒪ ᐅᐸᓗᖓᐃᔭᐃᓗᑕ. ᓂᕆᐅᒋᔭᖃᑦᓯᐊᖅᑯᖓ 
ᓯᕗᓂᑦᑎᓐᓂ ᖁᔭᕆᖏᓯᐊᖅᑐᒋᑦ ᐅᑯᐊ ᐸᕐᓇᒍᑎᑦᓴᐃᑦ ᐃᑲᔫᑎᒋᔪᓐᓇᕐᓂᐊᕋᑦᑎᒍ 
ᖃᓄᖅᑑᕈᑎᒋᓇᓱᐊᖅᑕᑎᓐᓂᒃ ᐱᐅᔪᒃᑯᑦ.

ᒪᓕᒐᓕᐅᖅᑎ ᑕᐃᕕᑎ ᐊᕿᐊᕈᖅ 
ᒥᓂᖦᑕ ᐱᓕᕆᕝᕕᖏᓐᓄᑦ ᓄᓇᓖᑦ ᐱᔨᑦᓯᕋᖅᑏᑦ 

ᐊᖓᔪᖃᐅᑎᑦ 
ᓇᐃᓈᕈᑎᖏᑦ
ᓴᓇᑐᔪᑦ ᓴᓇᔩᑦ: ᐸᕐᓇᒍᑎᑦᓴᑦ ᐱᔾᔪᑎᖃᖅᑐᑦ ᓴᓇᖕᖑᐊᓂᕐᒥᒃ ᓄᓇᕘᒥ ᑐᕌᒐᖃᖅᑐᑦ 
ᐱᐅᓯᑎᑦᓯᒋᐊᕐᓂᕐᒥᒃ ᓴᓇᖕᖑᐊᖅᑐᓕᕆᓂᐅᑉ ᐊᓐᓂᕐᓇᐅᑎᖏᓐᓂᒃ ᓄᓇᕘᒥᐅᑕᓄᑦ 
ᑐᑭᓕᐊᖃᑎᒋᓪᓗᒋᑦ ᒐᕙᒪᒃᑯᑦ ᓄᓇᕗᒻᒧᑦ (GN) ᑲᑐᔾᔨᓗᑕ ᐱᓕᕆᔾᔪᑎᖏᓐᓂᒃ. ᐸᕐᓇᒍᑎᐅᔪᖅ 
ᖃᐅᔨᒪᔪᖅ ᐊᑦᑐᐊᖃᑎᒌᓐᓂᖏᓐᓂᒃ ᓴᓇᖕᖑᐊᕐᓂᐅᑉ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ (IQ), 
ᓇᓗᓇᐃᔭᐃᒍᑎᐅᓗᑎᒃ ᓴᓇᖕᖑᐊᒐᓕᕆᓂᐅᑉ ᐱᕙᓪᓕᐊᓂᖓᒍᑦ ᑕᑯᑦᓴᐅᑦᓯᐊᖁᓪᓗᒋᑦ 
ᓄᓇᓕᖃᕐᕕᕗᑦ.

ᐃᑲᔫᑎᒋᕙᑦᑕᖏᑦ ᓄᓇᕘᒥᐅᑕᐃᑦ ᓴᓇᖕᖑᐊᖅᑎᖏᑕ ᓄᓇᓕᖏᓐᓄᑦ ᐊᒻᒪ ᓄᓇᓕᖃᕐᕕᒻᒧᑦ 
ᑕᑯᑦᓴᓪᓚᕆᐅᔪᑦ. 7,811 ᓴᓇᖕᖑᐊᖅᑎᐅᓗᑎᒃ ᐱᓕᕆᕙᑦᑐᑦ ᓄᓇᕘᒥ, ᓴᓇᖕᖑᐊᖅᑐᓕᕆᓂᒃᑯᑦ 
ᐃᑲᔪᕐᓱᐃᕙᑦᑐᑦ 1,470 ᖃᐅᑕᒫᖅᑐᖅᓯᐅᑎᓂᒃ ᐊᔾᔨᒌᐸᓗᓐᓂᒃ ᐃᖅᑲᓇᐃᔮᑎᒍᑦ, 
ᐃᓚᓯᕙᑦᑐᑎᒃ $50 ᒥᓕᐊᓂᒃ ᑲᓇᑕᐅᑉ ᑲᓇᑕᒥᐅᑕᓄᑦ ᓴᓇᔭᐅᕙᑦᑐᒃᑯᑦ. 

ᐅᖓᑖᓂ ᑮᓇᐅᔭᓕᕆᔾᔪᑎᒍᑦ ᐊᑦᑐᐃᓂᖏᓐᓄᑦ, ᓴᓇᖕᖑᐊᒐᓕᕆᓂᐅᔪᖅ ᐊᑑᑎᖃᖅᑐᒻᒪᕆᐅᔪᖅ 
ᐅᕙᒍᑦ ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ. ᐊᑐᖅᑎᑦᓯᔾᔪᑎᐅᕙᑦᑐᑦ ᓄᓇᓕᕐᒥᐅᑕᐃᑦ 
ᑲᑎᒪᔾᔪᑎᖏᓐᓄᑦ, ᐃᓕᖅᑯᓯᕆᔭᒃᑯᑦ ᓇᓗᓇᐃᔭᐃᑎᑦᑎᓐᓂᒃ ᐊᓯᐅᔾᔭᐃᒃᑯᑎᐅᔪᑦ, 
ᐃᑲᔪᕐᓱᐃᔾᔪᑎᐅᕙᑦᑐᑎᒃ ᐅᖃᐅᓯᒃᑯᑦ ᑲᔪᓯᒋᐊᖃᕐᓂᖓᓄᑦ, ᐊᒻᒪ ᐃᓂᓕᐅᖅᐸᑦᑐᑦ ᐃᒻᒥᓂᒃ 
ᓇᓗᓇᐃᔭᐃᕕᒻᒥᒃ ᐊᒻᒪ ᒪᒥᓴᕐᕕᒻᒥᒃ, ᑕᒪᒃᑯᐊᓕᒫᑦ ᓴᖕᖓᑎᒍᑎᐅᔪᓐᓇᖅᑐᑎᒃ ᐃᓅᖃᑎᒌᒃᑯᑦ 
ᐃᓗᓯᓕᕆᓂᕐᒥᒃ. ᐊᒻᒪᑦᑕᐅᖅ, ᓴᓇᖕᖑᐊᒐᓕᕆᓂᖅ ᐃᑲᔫᑎᖃᖅᐸᒻᒥᔪᖅ ᐃᓂᓕᐅᕐᓂᒃᑯᑦ 
ᐳᓚᕋᑦᑐᓕᕆᓂᐅᑉ ᐃᓗᐊᓂ, ᐋᖅᑭᑦᓱᐃᔾᔪᑎᐅᕙᑦᑐᑎᒃ ᓄᓇᕘᑉ ᓇᓗᓇᐃᒃᑯᑎᖏᓐᓂᒃ 
ᐊᒻᒪ ᐅᐸᑦᑕᐅᒍᒪᓕᕈᑎᐅᕙᑦᑐᑎᒃ. ᑕᒪᐅᓇᓕ, ᓴᓇᖕᖑᐊᒐᓕᕆᓂᐅᔪᖅ ᐃᓘᓐᓇᖏᓐᓂᒃ 
ᑕᑯᓐᓇᖕᖑᐊᒐᐅᔪᓂᒃ ᐃᑲᔪᕐᓱᐃᕙᑦᑐᑦ ᓄᓇᓕᓐᓂ ᐱᕙᓪᓕᐊᑎᑦᓯᓂᕐᒥᒃ ᑐᑭᓕᐊᖃᑎᖃᖅᑐᓂᒃ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ) ᓯᕗᒧᐊᒍᑎᐅᕙᑦᑐᑎᒃ ᑮᓇᐅᔭᓕᕆᔾᔪᑎᒍᑦ 
ᐅᑎᕐᔭᐅᑎᐅᔪᓐᓇᖅᑐᓂᒃ ᐱᐅᓯᕐᓄᑦ ᐊᒻᒪ ᐃᓅᖃᑎᒌᓐᓂᒃᑯᑦ ᐆᒻᒪᑦᓯᐊᕆᔾᔪᑎᓄᑦ.

ᑕᒪᒃᑯᓂᖓ ᐱᕈᐃᕙᓪᓕᐊᒍᑎᖃᕐᓗᓂ ᐱᒻᒪᕆᐅᔪᓂᒃ ᑐᓂᕐᕈᑎᐅᕙᑦᑐᓂᒃ.ᐅᓇ ᐸᕐᓇᒍᑎᑦᓴᐅᔪᖅ 
ᑐᕌᒐᖃᖅᑐᖅ ᐊᑐᕈᒪᔭᖏᓐᓂᒃ ᓄᓇᕘᒥ ᓄᓇᓕᕐᒥᐅᑕᐃᑦ ᐊᒻᒪ ᓇᓪᓕᐅᓂᕐᓯᐅᕈᑎᐅᓗᓂ 
ᓴᓇᖕᖑᐊᓂᒃᑯᑦ ᑕᑯᓐᓇᖕᖑᐊᒐᕆᕙᑦᑕᖏᓐᓂᒃ ᓴᓇᖕᖑᐊᖅᑏᑦ (“ᓴᓇᑐᔪᑦ ᓴᓇᔩᑦ”). 
ᐱᕙᓪᓕᐊᑎᑕᐅᓯᒪᓪᓗᓂ ᑲᑐᔾᔨᖃᑎᒌᓐᓂᖏᒍᑦ ᑭᒃᑯᑐᐃᓐᓇᐃᑦ ᑐᓴᐅᒪᒍᒪᕙᑦᑐᑦ 
ᐃᓚᒋᔭᐅᕙᑦᑐᑦ  ᓴᓇᖕᖑᐊᖅᑐᓕᕆᓂᕐᒧᑦ, ᑖᓂᖅᑐᑎᑦᓯᔪᖅ ᐱᒻᒪᕆᐅᓂᖏᓐᓂᒃ 
ᑲᑐᔾᔨᖃᑎᒌᓐᓂᐅᕙᑦᑑᑉ ᑲᔪᓯᑦᓯᐊᖁᓪᓗᒋᑦ ᐱᒋᐊᖅᑎᑕᐅᔾᔪᑎᖏᑦ. ᓇᓗᓇᐃᔭᐃᑎᐅᔪᑦ 
ᐅᑯᐊ ᓇᓗᓇᐃᔭᐃᓯᒪᔪᑦ ᐸᕐᓇᒍᑎᒍ ᑕᑯᓐᓇᖕᖑᐊᒐᐅᔪᒥᒃ, ᐱᓕᕆᐊᖑᔪᒪᔪᓂᒃ 
ᑐᕌᒐᐅᔪᓂᒃ, ᐊᒻᒪ ᖃᓄᐃᓕᐅᕈᑎᐅᔪᓂᒃ ᓇᓗᓇᐃᔭᐃᔾᔪᑎᐅᔪᓂᒃ ᑲᔪᓰᓐᓇᕐᓂᖏᓐᓄᑦ 
ᓄᓇᕘᒥ ᓴᓇᖕᖑᐊᖅᑐᓕᕆᔾᔪᑎᐅᕙᑦᑐᑦ ᐱᕚᓪᓕᕈᑎᐅᖁᓪᓗᒋᑦ ᓄᓇᕘᒥᐅᑕᓄᑦ ᒫᓐᓇᒃᑯᑦ 
ᐊᒻᒪ ᓯᕗᓂᑦᑎᓐᓂ.

ᓄᓇᕗᑦ ᐊᒥᓲᓛᓂᒃ ᐃᓄᖏᑦ ᒪᓕᑦᑐᒋᑦ 
ᓴᓇᖕᖑᐊᖅᑎᖃᓛᖑᔪᑦ ᑲᓇᑕᒥᐅᑕᕐᓂᒃ — 
40-ᕌᖅᑎᖅᑐᑎᒃ ᑲᓇᑕᒥ ᐊᑐᖅᑕᐅᕙᑦᑐᓂᒃ 
ᐊᒥᓲᓛᖑᔪᑦ — ᓴᓇᖕᖑᐊᕐᓂᐅᔪᒥᒃ 
ᐊᑑᑎᖃᒻᒪᕆᓐᓂᒃᑯᑦ ᑮᓇᐅᔭᓕᐅᕈᑎᓪᓚᕆᐅᓕᖅᑐᓂ.

ᑕᐅᑐᕐᕉᒐᖅ

ᓄᓇᕗᑦ ᓯᕗᓪᓕᖅ

ᓴᓇᖕᖑᐊᒐᓕᕆᓂᐅᔪᖅ ᓯᕗᓪᓕᐅᔾᔨᓯᒪᕙᑦᑐᑦ 
ᑮᓇᐅᔭᓕᕆᔾᔪᑎᓂᒃ, ᐃᓕᖅᑯᓯᓕᕆᔾᔪᑎᓂᒃ, ᐊᒻᒪ 
ᐃᓅᖃᑎᒌᓐᓂᒃᑯᑦ ᖃᓄᐃᖏᑦᓯᐊᓕᕆᔾᔪᑎᓂᒃ 
ᓄᓇᕘᒥᐅᑕᓄᑦ, ᓴᓇᖕᖑᐊᒐᓕᕆᓂᐅᔪᖅ 
ᐊᐅᓚᑦᓯᔾᔪᑎᒻᒪᕆᐅᕙᑦᑐᑎᒃ ᓄᓇᓕᐅᔪᑦ 
ᖃᓄᐃᖏᑦᓯᐊᖅᑐᓕᕆᔾᔪᑎᖏᓐᓂᒃ ᐊᒻᒪ 
ᓇᖕᒥᓂᖅ ᐱᔪᒪᓂᕐᒥᒃ.

ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ
ᐃᑉᐱᒍᓱᑦᓯᐊᕐᓂᖅ ᐊᒻᒪ ᑲᒪᒋᔭᖃᑦᓯᐊᕐᓂᖅ ᓄᓇᒥᒃ.

ᐱᔨᑦᓯᕐᓂᖅ
ᐱᔨᑦᓯᕋᐅᑎᖃᖅᐸᓐᓂᖅ ᐊᒻᒪ ᐊᑐᐃᓐᓇᕈᐃᕙᓐᓂᖅ 
ᐱᔭᐅᔭᕆᐊᖃᖅᐸᑦᑐᓂᒃ ᐃᓚᒌᓄᑦ ᐊᒻᒪ ᓄᓇᓕᓐᓄᑦ.

ᓄᑖᓂᒃ ᐱᒋᐊᖅᑎᑦᓯᓂᖅ ᐊᒻᒪ ᐃᓕᖅᑑᑎᖃᕐᓂᖅ

ᓴᓇᖕᖑᐊᒐᓕᕆᓂᐅᔪᖅ ᐊᑐᖅᐸᑦᑐᑦ ᐱᖅᑯᓯᑐᖃᒃᑯᑦ 
ᐊᑐᖅᑕᐅᕙᑦᑐᓂᒃ ᓄᑖᓂᒃ ᐱᒋᐊᖅᑎᑦᓯᓂᒃᑯᑦ 
ᐊᒻᒪ ᓴᓇᓂᒃᑯᑦ ᓄᓇᕘᒥᐅᑕᐃᑦ ᓴᓇᔨᖏᑎᒍᑦ, 
ᐊᓯᔾᔨᖃᑕᐅᕙᑦᑐᓂ ᑕᒪᒃᑯᓄᖓ ᐊᒻᒪ 
ᑲᔪᖏᕐᓴᐃᔾᔪᑎᐅᕙᑦᑐᑎᒃ ᑭᖑᕚᑦᓴᖏᓐᓄᑦ 
ᐱᓕᕆᖃᑕᐅᖃᑦᑕᖁᓛᖅᑐᒋᑦ ᓴᓇᖕᖑᐊᖅᑐᓕᕆᓂᕐᒧᑦ.

ᖃᓄᖅᑑᕐᓂᖅ
ᐃᓱᒪᑦᓴᖅᓯᐅᕈᑎᖃᕐᓂᖅ ᐋᖅᑭᒃᓯᓇᓱᐊᕐᓗᓂ.

ᑐᙵᓇᕐᓂᖅ
ᒪᑐᐃᖓᓂᖅ, ᐃᓚᐅᑎᑦᑎᓂᖅ, ᐃᓕᕋᓇᙱᓂᖅ.

ᓴᓇᖕᖑᐊᖅᑎᓂᒃ ᐱᓯᒪᔪᓂᒃ

ᓴᓇᖕᖑᐊᖅᑐᓕᕆᓂᐅᔪᖅ ᐃᑲᔪᕐᓱᐃᒍᒪᑐᐃᓐᓇᓯᐊᕐᒪᑕ 
ᓄᓇᕘᒥᐅᑕᓂᒃ ᓴᓇᖕᖑᐊᖅᑎᓂᒃ, 
ᐱᓕᕆᐊᑦᓴᓕᐅᕐᓂᒃᑯᑦ, ᐊᑐᐊᒐᓕᐅᕐᓂᒃᑯᑦ, ᐊᒻᒪ 
ᓄᑖᓂᒃ ᐱᒋᐊᖅᑎᑦᓯᕙᓐᓂᒃᑯᑦ ᓴᓇᓯᒪᕙᑦᑐᓂᒃ 
ᐊᑐᕐᓯᒪᔭᖏᒍᑦ ᐊᒻᒪ ᐃᓱᒪᒋᔭᖏᒍᑦ.

ᐃᓅᖃᑎᒌᑦᓯᐊᕐᓂᖅ
ᐃᒃᐱᒍᓱᑦᑎᐊᕐᓂᖅ ᑭᒃᑯᓕᒫᓂᒃ, ᐃᓅᖃᑎᖃᑦᑎᐊᕐᓂᖅ, 
ᐊᒻᒪᓗ ᐱᓯᒪᒃᓯᑦᑎᐊᕐᓂᖅ ᐃᓄᖕᓂᑦ.

ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ
ᐊᔪᕈᓐᓃᖅᓴᓂᖅ ᓱᓇᓕᕆᓗᓂ, ᐱᓇᓱᓐᓂᒃᑯᑦ, 
ᐆᑦᑐᕋᕐᓂᒃᑯᑦ.

ᑲᑐᔾᔨᖃᑎᒌᓐᓂᒃᑯᑦ ᐱᕈᖅᐸᓪᓕᐊᓂᖅ

ᓴᓇᖕᖑᐊᖅᑐᓕᕆᓂᐅᔪᖅ ᐊᑐᖅᑎᑦᓯᕙᑦᑐᖅ 
ᑲᑐᔾᔨᖃᑎᒌᓐᓂᕐᒥᒃ ᓴᓇᖕᖑᐊᖅᑎᓂᒃ, 
ᐱᓕᕆᔨᓂᒃ, ᑲᑐᔾᔨᖃᑎᒌᓂᒃ, ᐊᒻᒪ ᑐᓴᐅᒪᒍᒪᔪᓂᒃ 
ᓴᖕᖓᑦᑎᒋᐊᕈᑎᐅᒍᒪᓪᓗᑎᒃ ᓴᓇᐅᒐᓕᕆᓂᕐᒥᒃ, 
ᐱᕈᐃᔭᐅᕙᓪᓗᑎᒃ ᐃᑲᔪᕐᓱᐃᔨᐅᔪᑦ 
ᐱᓕᕆᖃᑕᐅᒍᓐᓇᖅᑐᑦ ᐊᒻᒪ ᖃᐅᔨᒪᔭᐅᔪᑦ ᓄᓇᓕᓐᓂ.

ᐋᔩᖃᑎᒌᓐᓂᖅ
ᐃᓱᒪᓕᐅᕆᓂᖅ ᐅᖃᓪᓚᖃᑎᖃᕐᓂᒃᑯᑦ ᐊᒻᒪᓗ 
ᐊᖏᖃᑎᒌᖕᓂᒃᑯᑦ.

ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ
ᐃᖃᓇᐃᔭᖃᑎᒋᒡᓗᓂ ᐊᔾᔨᒌᒥᒃ ᐱᔾᔪᑎᖃᕐᓗᓂ.

ᑐᕌᒐᒃᓴᐃᑦ ᐱᓪᓗᐊᑕᐅᔪᑦ  
ᖃᓄᐃᓕᐅᕈᑎᑦᓴᓂᒃ 

ᓴᖕᖏᓂᖃᑦᓯᐊᖅᑐᒥᒃ 
ᑐᖕᖓᕕᓕᐅᕐᓗᑎᒃ

ᓇᓗᓇᐃᔭᐃᓯᒪᓂᖅ 
ᖃᓄᐃᖏᒍᑎᐅᓂᐊᖅᑐᓂᒃ 
ᐊᒻᒪ ᑲᔪᓯᔾᔪᑎᐅᓂᐊᖅᑐᓂᒃ 
ᓴᓇᖕᖑᐊᒐᓕᕆᓂᒃᑯᑦ.

•	 ᐱᕙᓪᓕᐊᑎᑦᓯᕙᓐᓂᖅ ᐊᒻᒪ ᐋᖅᑭᒋᐊᕆᕙᓐᓂᖅ ᓇᖕᒥᓂᖃᕐᓂᒃᑯᑦ 
ᐆᑦᑑᑎᑦᓴᓂᒃ, ᑮᓇᐅᔭᖃᖅᑎᑦᓯᓂᒃᑯᑦ ᐱᓕᕆᐊᑦᓴᓂᒃ, ᐊᑐᐊᒐᕐᓂᒃ, 
ᐊᒻᒪ ᒪᓕᒐᕐᓂᒃ.

•	 ᓄᐊᑦᑎᕙᓪᓗᑎᒃ ᐊᒻᒪ ᖃᐅᔨᓴᖅᐸᓪᓗᑎᒃ ᓴᓇᔨᓄᑦ 
ᖃᐅᔨᓴᖅᑕᐅᓯᒪᔪᓂᒃ ᐊᒻᒪ ᓄᐊᑕᐅᓯᒪᔪᓂᒃ ᐱᓕᕆᔾᔪᑎᓂᒃ.

•	 ᖃᐅᔨᓴᖅᐸᓪᓗᑎᒃ ᐱᕕᑦᓴᐅᔪᓐᓇᖅᑐᓂᒃ ᓴᓇᔾᔪᑎᑦᓴᓂᒃ ᓄᑖᓂᒃ 
ᓴᓇᖕᖑᐊᒐᓕᕆᔾᔪᑎᓂᒃ ᒪᑭᒪᔾᔪᑎᓂᒃ ᐱᓕᕆᔾᔪᑎᖏᓐᓂᒃ.

ᐃᒻᒥᓂᒃ ᐱᔪᓐᓇᓕᖅᑎᑕᐅᓗᑎᒃ 
ᓴᓇᖕᖑᐊᐸᑦᑐᑦ

ᐊᑐᐃᓐᓇᖃᖅᑎᐸᓪᓗᒋᑦ 
ᓴᓇᖕᖑᐊᖅᑎᐅᕙᑦᑐᑦ ᓴᓇᕐᕈᑎᑦᓴᖏᓐᓂᒃ 
ᐊᒻᒪ ᐃᑲᔪᕐᓱᖅᑕᐅᕙᓪᓗᑎᒃ 
ᐱᕈᖅᐸᓪᐊᓂᒃᑯᑦ ᐊᒻᒪ 
ᓯᕗᒧᐊᑎᑦᓯᕙᓪᓕᐊᓂᒃᑯᑦ ᐃᓅᓯᒃᑯᑦ 
ᐱᓕᕆᔾᔪᑎᒋᕙᑦᑕᖏᓐᓂᒃ.

•	 ᐱᕙᓪᓕᐊᑎᑦᓯᕙᓪᓗᑎᒃ ᓴᓇᐅᒐᕐᓂᒃ ᓴᓇᕕᓐᓂᒃ ᐊᒻᒪ 
ᓴᖅᑭᔮᖅᑎᑦᓯᕕᑦᓴᓂᒃ ᐃᓂᑦᓴᓂᒃ.

•	 ᑮᓇᐅᔭᑎᒍᑦ ᓄᑖᖑᔪᑦ ᐱᓕᕆᐊᑦᓴᓕᐊᖑᕙᑦᑐᑦ 
ᐃᑲᔪᕐᓱᐃᔾᔪᑎᐅᕙᑦᑐᑦ ᐃᓕᓐᓂᐊᕈᑎᓂᒃ, ᐱᓕᒻᒪᑦᓴᐅᑎᓂᒃ, ᐊᒻᒪ 
ᓂᐅᕐᕈᑎᓕᕆᓂᕐᒥᒃ.

•	 ᐃᑲᔪᕐᓱᐃᔾᔪᑎᐅᕙᑦᑐᑦ ᐱᓕᕆᔨᒻᒪᕆᓐᓂᒃ ᐱᕙᓪᓕᐊᑎᑦᓯᓂᒃᑯᑦ 
ᓴᖕᖓᑦᑎᒋᐊᖅᑕᐅᕙᑦᑐᑎᒃ ᑲᓇᑕᒥ ᐊᒻᒪ ᓄᓇᕐᔪᐊᕐᒥ 
ᐱᓕᕆᖃᑕᐅᕙᑦᑐᑦ ᑐᓴᐅᒪᑎᑦᓯᔨᐅᔪᑦ.

•	 ᐃᒻᒥᓂᒃ ᐱᔪᓐᓇᓕᖅᑎᑕᐅᕙᑦᑐᑦ ᓴᓇᖕᖑᐊᖅᑎᐅᔪᑦ ᓴᓇᓂᒃᑯᑦ ᐊᒻᒪ 
ᐱᓕᕆᓂᒃᑯᑦ ᐃᓄᒃᑐᑦ ᐊᑐᖅᑐᑎᒃ ᐅᖃᐅᓯᓕᕆᔪᓂᒃ ᐱᓪᓗᐊᑕᓂᒃ 
ᑮᓇᐅᔭᖃᖅᑎᑦᓯᔨᒃᑯᑦ, ᐃᓕᓐᓂᐊᑎᑦᓯᔨᒃᑯᑦ, ᐱᓕᒻᒪᑦᓴᐃᔨᒃᑯᑦ, ᐊᒻᒪ 
ᐃᓕᓐᓂᐊᑎᑦᓯᓂᒃᑯᑦ ᐱᒋᐊᖅᑎᑕᐅᕙᑦᑐᓂᒃ.

ᓴᖕᖓᑦᑎᒋᐊᕐᓗᒋᑦ 
ᑲᑐᔾᔨᖃᑎᒌᓐᓂᐅᕙᑦᑐᑦ ᐊᒻᒪ 
ᑐᓴᐅᒪᑎᑦᓯᔾᔪᑎᐅᕙᑦᑐᑦ

ᐱᐅᓯᑎᑦᓯᒋᐊᕈᑎᐅᕙᑦᑐᑦ 
ᑲᑐᔾᔨᖃᑎᒌᒍᑎᓂᒃ ᐊᒻᒪ ᑐᓴᐅᒪᑦᓯᐊᖅᑐᑎᒃ 
ᐃᓱᒪᓕᐅᕆᔾᔪᑎᒍᑦ ᐱᔭᑦᓴᓕᐅᖅᐸᓂᒃᑯᑦ 
ᐱᐅᓯᑎᒋᐊᖅᑕᐅᕙᑦᑐᑎᒃ 
ᑐᓴᐅᒪᐅᑎᓕᕆᔾᔪᑎᐅᔪᑦ ᐊᒻᒪ 
ᐊᑐᐃᓐᓇᖃᕐᕕᐅᔪᓂᒃ ᐊᑑᑎᖃᑦᓯᐊᖅᑐᓂᒃ 
ᑐᑭᓯᒋᐊᕈᑎᐅᔪᓐᓇᖅᑐᓂᒃ.

•	 ᐱᓕᕆᕝᕕᓕᐅᖅᐸᓪᓗᑎᒃ ᐊᑑᑎᓕᒻᒪᕆᓐᓂᒃ ᐅᖃᐅᓯᖃᖅᐸᓪᓗᑎᒃ 
ᑐᑭᓯᒋᐊᕈᑎᐅᔪᓂᒃ ᐊᒻᒪ ᓴᖅᑭᔮᖅᑎᑕᐅᕙᓐᓂᖏᒍᑦ 
ᓴᓇᖕᖑᐊᒐᓕᕆᕙᑦᑐᑦ.

•	 ᓴᖅᑭᔮᖅᑎᑦᓯᕙᓐᓂᖅ ᐊᒻᒪ ᓴᖕᖓᑎᕆᓂᖅ ᐃᓄᒃᑐᑦ 
ᐊᑐᖅᑕᐅᕙᓪᓗᓂ ᓴᓇᖕᖑᐊᒐᓕᕆᓂᕐᒥᒃ ᑐᓴᐅᒪᑎᑦᓯᔾᔪᑎᓂ.

•	 ᐱᒋᐊᖅᑎᑦᓯᕙᓪᓗᑎᒃ ᐱᐅᓂᖅᐹᓂᒃ ᐱᓕᕆᔾᔪᑎᐅᔪᓂᒃ 
ᑐᓴᐅᒪᐅᑎᓕᕆᔾᔪᑎᒍᑦ, ᓴᖕᖓᑎᑉᐸᓪᓕᐊᓗᒍ ᐃᓄᒃᑐᑦ 
ᓴᓇᖕᖑᐊᒐᓕᕆᓂᕐᒥ.

•	 ᐊᑦᑐᐊᖃᑎᒌᑎᑉᐸᓪᓗᒋᑦ ᓴᓇᖕᖑᐊᒐᓕᕆᓂᖅ, ᐊᓯᖏᑦ 
ᐱᓕᕆᔾᔪᑎᐅᕙᑦᑐᑦ ᐊᒻᒪ ᐊᒥᓲᓂᕐᓴᓄᑦ ᑭᒃᑯᑐᐃᓐᓇᕐᓅᖓᔪᓂᒃ 
ᐊᑐᐊᒐᑎᒍᑦ ᑐᕌᒐᓕᕆᓂᒃᑯᑦ.

ᑖᓂᖅᑐᑎᒋᐊᕐᓗᒋᑦ ᖃᓄᐃᑦᑑᓂᖏᑦ 
ᓄᓇᕘᒥᑦ ᓴᓇᖕᖑᐊᖅᑕᐅᕙᑦᑐᑦ

ᓴᓇᔭᐅᕙᓪᓗᑎᒃ ᓄᓇᓖᑦ 
ᐊᓯᖏᓐᓅᕈᑎᐅᔪᑦ ᐸᕐᓇᒍᑎᐅᔪᑦ 
ᑕᑯᑦᓴᐅᑎᑕᐅᖁᓪᓗᒋᑦ ᑐᕌᒐᐅᕙᑦᑐᑦ 
ᐊᒻᒪ ᑐᓴᐅᒪᔭᐅᒍᒪᕙᑦᑐᑦ ᓄᓇᕘᒥᐅᑕᓂᒃ 
ᓴᓇᖕᖑᐊᖅᑎᓂᒃ ᐊᒻᒪ ᓄᓇᓕᓐᓂᒃ.

•	 ᐃᑲᔪᕐᓱᖅᑕᐅᕙᓪᓗᑎᒃ ᓴᓇᖕᖑᐊᖅᑎᐅᔪᑦ ᓴᓇᖕᖑᐊᖅᑎᓪᓗᒋᑦ 
ᐃᓱᒪᖏᓐᓃᖔᕐᓯᒪᔪᓂᒃ.

•	 ᑐᕌᒐᖃᕐᓗᓯ ᐱᓕᕆᖃᑎᖃᕐᓂᕐᒥᒃ ᓄᓇᓕᕐᒥᐅᑕᓂᒃ, ᓇᓕᒧᐃᕙᓪᓗᑎᒃ 
ᐊᑐᖅᑕᐅᒍᓐᓇᖅᑐᓂᒃ ᓄᓇᕐᔪᐊᕐᒥᐅᑕᓄᑦ ᐃᓕᑕᕆᔭᐅᔪᓐᓇᐅᑎᓂᒃ 
ᐊᒻᒪ ᑮᓇᐅᔭᓕᕆᔾᔪᑎᒍᑦ ᐊᑦᑐᐃᔾᔪᑎᑦᓴᓂᒃ.

•	 ᐱᓯᒪᑦᓯᕙᓪᓗᑎᒃ ᐊᒻᒪ ᐱᕙᓪᓕᐊᑎᑦᓯᕙᓪᓗᑎᒃ 
ᓴᓇᒍᓐᓇᖅᑐᓂᒃ ᐊᖅᑯᑎᖃᖅᐸᓪᓗᑎᒃ ᐃᓅᓯᕐᓂ ᐱᓕᕆᔾᔪᑎᒍᑦ 
ᓯᕗᒧᐊᒍᑎᐅᒍᓐᓇᖅᑐᓂᒃ.

ᑕᐃᒎᓰᑦ
ᐅᓇ ᐅᖃᓕᒫᒐᖅ ᓇᓗᓇᐃᔭᐃᓯᒪᔪᖅ ᐱᒻᒪᕆᐅᔪᓂᒃ ᐅᖃᐅᓯᕐᓂᒃ ᐊᒻᒪ ᐃᓱᒪᒋᔭᐅᓯᒪᔪᓂᒃ 
ᐊᑐᖅᑕᐅᓯᒪᔪᓂᒃ ᐅᕙᓂ ᐸᕐᓇᒍᑎᐅᔪᒥ. ᐅᖃᐅᓯᐅᔪᓄᑦ ᓇᓗᓇᐃᔭᐃᑎᖏᑦ 
ᐊᓪᓕᕐᓃᑦᑐᑦ ᐊᑦᓱᐊᓘᖏᑦᑐᑦ, ᐊᒻᒪ ᑭᖑᕝᕕᐅᑎᐅᓇᓱᐊᕋᑎᒃ ᐃᒻᒥᓃᖔᐸᑦᑐᓂᒃ, 
ᑭᒃᑯᑐᐃᓐᓇᕐᓄᑦ ᐅᖃᐅᓯᕐᓂᒃ ᐊᑐᖅᑕᐅᕙᑦᑐᓂᒃ ᓴᓇᖕᖑᐊᖅᑎᓄᑦ, ᐱᓕᕆᔨᖏᓐᓄᑦ, ᐊᒻᒪ 
ᑲᑐᔾᔨᖃᑎᒌᓄᑦ ᓇᓗᓇᐃᔭᐃᑎᐅᕙᑦᑐᑎᒃ ᑭᓇᐅᓂᖏᓐᓂᒃ ᐊᒻᒪ ᖃᓄᐃᓕᐅᕈᑎᖏᓐᓂᒃ. 
ᐊᑑᑎᖃᖅᑎᑕᐅᓇᓱᐊᕐᓯᒪᔪᑦ ᖃᐅᔨᒋᐊᕈᑎᐅᓗᑎᒃ ᐅᖃᓕᒫᖅᑎᓄᑦ, ᐱᓗᐊᖅᑐᒥᒃ ᑕᐃᒃᑯᓂᖓ 
ᓄᑖᖑᔪᓄᑦ ᐅᕝᕙᓘᓐᓃᑦ ᖃᐅᔨᒪᓗᐊᖏᑦᑐᓄᑦ ᓴᓇᖕᖑᐊᖅᑐᓕᕆᓂᕐᒥᒃ.

ᑕᑯᒃᓴᐅᑎᑦᑎᓂᖅ
ᓇᓗᓇᐃᔭᐃᓯᒪᕙᑦᑐᑦ ᓴᓇᖕᖑᐊᒐᐃᑦ ᐊᒻᒪ ᓴᓇᐅᒐᐃᑦ ᐃᓕᖅᑯᓯᓕᕆᓂᒃᑯᑦ ᐃᓱᒪᒋᔭᐅᓗᑎᒃ 
ᐃᓛᓐᓂᒃᑯᑦ ᐊᑐᖅᑕᐅᖃᑦᑕᕐᓯᒪᓂᒃ ᐱᑕᖃᕈᓐᓃᕈᑎᐅᓗᑎᒃ ᓴᓇᐅᒐᖏᓐᓂᒃ ᑕᕆᐅᑉ 
ᐊᑭᐊᓃᖔᕐᓯᒪᔪᓄᑦ ᑭᖑᕚᖏᑕ. ᐃᓗᐊᓂ ᓄᓇᕘᑉ ᓴᓇᖕᖑᐊᒐᓕᕆᕙᑦᑐᓂ, 
ᓇᓗᓇᐃᔭᐃᑎᖃᖏᓯᐊᖅᑐᑦ ᓴᓇᖕᖑᐊᒐᐃᑦ ᐊᒻᒪ ᓴᓇᐅᒐᐃᑦ ᐱᓪᓗᒋᑦ. ᐊᔾᔨᒌᓂᒃ 
ᐊᓐᓂᕐᓇᐅᑎᖃᖅᑐᑦ. ᐱᔾᔪᑎᒋᓪᓗᒍ ᐅᓇ ᐸᕐᓇᒍᑎᐅᔪᖅ, ᑕᐃᒎᓯᐅᔪᖅ “ᓴᓇᖕᖑᐊᒐᐃᑦ” 
ᐊᑐᖅᑕᐅᓯᒪᔪᖅ ᐅᖃᐅᓯᐅᓗᑎᓪᓗ ᐊᒥᓱᐃᑦ ᐊᔾᔨᒌᖏᑦᑐᓂᒃ ᓴᓇᖕᖑᐊᐸᑦᑐᑦ.

ᓴᓇᖕᖑᐊᖅᑏᑦ
ᐅᕙᓂ ᐸᕐᓇᒍᑎᒥ ᑕᐃᒎᓯᐅᔪᖅ “ᓴᓇᖕᖑᐊᖅᑏᑦ” ᐊᑐᖅᑕᐅᕙᑦᑐᖅ ᓇᓗᓇᐃᔭᐃᑎᐅᓗᓂ 
ᐊᒥᓱᓂᒃ ᐊᔾᔨᒌᖏᑦᑐᓂᒃ ᑭᒃᑯᑐᐃᓐᓇᑦᓯᐊᓂᒃ ᐊᔾᔨᒌᖏᑦᑐᓂ ᓴᓇᖕᖑᐊᒐᓕᕆᓂᕐᒨᖓᔪᓂᒃ 
ᐱᓕᕆᖃᑕᐅᕙᑦᑐᑎᒃ. ᐱᖃᓯᐅᔾᔭᐅᔪᑦ ᑕᑯᑦᓴᓂᒃ ᓴᓇᖕᖑᐊᖅᑏᑦ, ᓂᔾᔭᐅᓯᔭᖅᑏᑦ, 
ᐱᓪᓚᕆᖕᖑᐊᖅᑏᑦ ᖃᓄᑐᐃᓐᓇᖅ, ᒧᒥᖅᑏᑦ, ᑎᑎᕋᖅᑏᑦ, ᑕᕐᕆᔭᓕᐅᖅᑏᑦ, ᐊᓐᓄᕌᓕᐅᖅᑏᑦ, 
ᒥᕐᓱᖅᑏᑦ, ᓴᓇᐅᒐᓕᐅᖅᑏᑦ, ᓴᓇᖕᖑᐊᖅᑏᑦ, ᐊᒥᓱᐊᓗᐃᓪᓗ ᖃᓄᑐᐃᓐᓇᑦᓯᐊᖅ ᓴᓇᕙᑦᑐᑦ. 
ᐊᑑᑎᒋᕙᑦᑕᖏᑦ ᓇᓗᓇᐃᕐᓯᒪᑦᓯᐊᕋᓗᐊᖅᑐᑎᒃ, ᐊᔾᔨᒌᒥᒃ ᖃᓄᐃᓕᐅᕈᑎᖃᖅᑐᐃᓐᓇᐅᕙᑦᑐᑦ 
ᓴᓇᓂᕐᒥᒃ ᐊᒻᒪ ᓴᓇᐅᒐᒃᑯᑦ ᓇᓗᓇᐃᔭᐃᑎᖏᓐᓂᒃ ᑕᑯᓐᓇᖅᑕᖏᓐᓂᒃ.

ᓴᓇᖕᖑᐊᖅᑐᓕᕆᓂᖅ
ᐅᖃᐅᓯᖃᖅᑐᑦ ᓄᓇᕘᒥ ᓴᓇᖕᖑᐊᖅᑎᓂᒃ ᐊᒻᒪ ᓴᓇᑐᔪᓂᒃ ᓄᓇᓕᕐᒥᐅᑕᓂᒃ ᐊᒻᒪ 
ᐃᓘᓐᓇᖏᓐᓂᒃ ᓴᓇᖕᖑᐊᖅᑎᐅᕙᑦᑐᑦ, ᐱᓕᕆᔨᐅᕙᑦᑐᑦ ᐊᒻᒪ ᑲᑐᔾᔨᖃᑎᒌᖑᕙᑦᑐᑦ 
ᐃᑲᔪᖅᐸᑦᑐᑦ ᓴᓇᓂᒃᑯᑦ, ᓴᖅᑭᔮᖅᑎᑦᓯᓂᒃᑯᑦ ᐊᒻᒪ ᓯᐊᒻᒪᐃᑎᕆᓂᒃᑯᑦ ᓴᓇᐅᒐᕐᓂᒃ ᐊᒻᒪ 
ᓴᓇᓯᒪᔪᓂᒃ ᐃᓗᓕᓂᓐᓂᒃ. ᐃᓗᓕᖏᑦ ᐸᕐᓇᒍᑎᐅᑉ ᐱᖃᓯᐅᔾᔨᓯᒪᔪᑦ ᐱᓯᒪᔪᓂᒃ ᐃᓘᓐᓇᖏᓐᓂᒃ 
ᓴᓇᖕᖑᐊᒐᓕᕆᔾᔪᑎᐅᕙᑦᑐᓂᒃ ᐊᒻᒪ ᓴᓇᔭᐅᕙᑦᑐᓂᒃ ᓲᕐᓗ ᓴᓇᐅᒐᕐᓂᒃ, ᑎᑎᖅᑐᒐᕐᓂᒃ, 
ᑕᕐᕆᔮᑦᓴᓂᒃ, ᓂᔾᔭᐅᓯᔭᖅᑎᓂᒃ, ᑎᑎᕋᕐᓯᒪᔪᓂᒃ, ᒧᒥᐅᓯᕐᓂᒃ, ᐊᓐᓄᕌᓕᐊᖑᓯᒪᔪᓂᒃ, 
ᑎᑎᖅᑐᒐᖅᑕᐅᓯᒪᔪᓂᒃ ᐅᖃᓕᒫᒐᕐᓂ, ᑎᑎᖅᑐᒐᕐᓯᒪᔪᓂᒃ ᖃᓄᑐᐃᓐᓇᖅ ᐊᒻᒪ 
ᐊᐅᓚᔫᓕᐊᕆᓯᒪᔪᓂᒃ, ᐊᓯᕈᓘᔮᓗᖏᓐᓂᓪᓗ ᓱᓇᑐᐃᓐᓇᕐᓂᒃ. 

ᐱᓕᕆᔨᐅᔪᑦ
ᐱᓕᕆᔨᐅᔪᓄᑦ ᐱᖃᑕᐅᕙᑦᑐᑦ, ᑭᒡᒐᖅᑐᐃᔨᐅᔪᑦ, ᓴᓇᐅᒐᓕᕆᔨᐅᔪᑦ ᐱᓕᕆᕝᕕᓐᓂ, 
ᓇᑲᑎᕆᔨᐅᔪᑦ ᑕᑯᑦᓴᐅᔪᑦᓴᓂᒃ, ᓴᓇᔨᐅᔪᑦ, ᐅᖃᓕᒫᒐᓕᐅᖅᑎᐅᔪᑦ, ᐱᓪᓚᕆᖕᖑᐊᕐᕕᓐᓂ 
ᐊᐅᓚᑦᓯᔨᐅᔪᑦ, ᐱᓕᕆᔨᐅᔪᑦ ᐱᓕᕆᔾᔪᑎᓂᒃ, ᐊᒻᒪ ᑐᑭᓕᐅᕆᔨᐅᔪᑦ ᐱᓕᕆᖃᑎᒌᑉᐸᑦᑐᑦ 
ᓴᓇᖕᖑᐊᒐᓕᕆᓂᕐᒥ. ᐱᖃᓯᐅᔾᔭᐅᓯᒪᒻᒥᔪᑦ ᑭᒃᑯᑐᐃᓐᓇᐃᑦ ᐱᓕᕆᖃᑕᐅᕙᑦᑐᑦ 
ᓯᓚᑎᖏᓐᓂ ᓴᓇᖕᖑᐊᒐᓕᕆᓂᐅᑉ ᑭᓯᐊᓂ ᐱᓕᕆᖃᑕᐅᓚᐅᖅᐸᑦᑐᑦ ᐃᑲᔪᕐᓱᐃᔾᔪᑎᓂᒃ 
ᓴᓇᖕᖑᐊᒐᓕᕆᓂᕐᒥᒃ, ᓲᕐᓗ ᓄᓇᓕᓐᓂ ᑮᓇᐅᔭᓕᐅᕋᓱᐊᕈᑎᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒥᒃ 
ᑲᒪᔨᓂᒃ. ᑕᐃᒎᓯᐅᔪᖅ ᓇᓗᓇᐃᔭᐃᔾᔪᑎᐅᕙᑦᑐᖅ ᑕᐃᒃᑯᓂᖓ ᐃᒻᒥᓂᒃ ᐃᓱᒪᒋᔪᑦᓴᐅᖏᑦᑐᓂᒃ 
ᓴᓇᖕᖑᐊᖅᑎᐅᓂᕐᒥᓄᑦ, ᑭᓯᐊᓂ ᐊᑑᑎᖃᖅᑐᒻᒪᕆᐅᓗᑎᒃ ᓴᓇᔭᐅᓂᖏᓐᓄᒃ, 
ᓴᖅᑭᑕᐅᓂᖏᓐᓄᑦ ᐅᕝᕙᓘᓐᓃᑦ ᓯᐊᒻᒪᐃᔭᐅᓂᖏᓐᓄᑦ ᓇᒧᑐᐃᓐᓇᖅ.

ᐃᓄᐃᑦ ᖃᐅᔨᒪᔭᑐᖃᖏᑦ
ᐃᓄᐃᑦ ᖃᐅᔨᒪᔭᑐᖃᖏᑦ (IQ) ᐃᓄᑦᑎᑐᑦ ᐅᖃᐅᓯᐅᔪᖅ ᓇᓗᓇᐃᔭᐃᑎᐅᓗᓂ 
ᓄᐊᑕᐅᓯᒪᔪᓂᒃ ᖃᐅᔨᒪᓂᐅᔪᓂᒃ ᐋᖅᑭᑦᓱᐃᔾᔪᑎᐅᕙᑦᑐᓂᒃ ᐃᓄᐃᑦ ᓄᓇᕐᔪᐊᑎᒍᑦ 
ᑕᑯᓐᓇᖅᑕᖏᓐᓂᒃ. ᑐᑭᓕᐅᕈᑎᐅᒐᔪᑦᑐᖅ ᐃᒫᒃ ᐃᓄᐃᑦ ᐱᖅᑯᓯᑐᖃᒃᑯᑦ ᖃᐅᔨᒪᓂᖏᑦ. 
ᐱᓯᒪᔪᖅ ᐅᖃᐅᓯᑎᒍᑦ ᐊᐅᓚᔾᔭᐃᑎᐅᔪᒥᒃ “ᖃᐅᔨᒪ-” ᑐᑭᖃᖅᑐᒥᒃ “ᖃᐅᔨᒪᓂᕐᒥᒃ” ᐊᒻᒪ 
ᑐᑭᓯᔭᐅᓗᓂ ᐃᒫᒃ “ᐃᓄᐃᑦ ᖃᐅᔨᒪᔭᑐᖃᖏᑦ ᓱᓕᓂᖏᓐᓄᑦ” – ᖃᓄᖅ ᐃᓱᒪᔾᔪᓯᐅᕙᑦᑐᓂ 
ᐊᒻᒪ ᐊᑦᑐᐊᔾᔪᑎᐅᕙᑦᑐᓂ ᐃᓘᓐᓇᖏᓐᓂᒃ ᐃᓅᓯᕐᒨᖓᔪᓂᒃ ᑐᑭᓯᓇᑦᓯᐊᑐᒃᑯᑦ.

ᐃᓄᐃᑦ ᐃᓅᖃᑎᒌᖕᓂᕐᒧᑦ ᐱᒻᒪᕆᐅᒋᔭᖏᑦ
ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᑦ ᒪᓕᑦᓯᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
(IQ) ᐊᒻᒪ ᐊᑐᐊᒐᐅᕙᑦᑐᑎᒃ ᒐᕙᒪᒃᑯᓐᓄᑦ ᓄᓇᕘᒧᑦ (GN) ᑲᑎᕐᓱᐃᔾᔪᑎᒋᓇᓱᐊᕐᓯᒪᓪᓗᒋᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ) ᖃᐅᑕᒫᖅ ᐊᐅᓚᑦᓯᔾᔪᑎᐅᕙᑦᑐᓄᑦ ᒐᕙᒪᓕᕆᔾᔪᑎᓂᒃ 
ᓇᓗᓇᐃᕐᓯᒪᒍᒪᓪᓗᑕ ᐊᑐᐊᒐᐃᑦ, ᐱᓕᕆᐊᑦᓴᐃᑦ ᐊᒻᒪ ᐱᔨᑦᓯᕋᐅᑎᐅᕙᑦᑐᑦ 
ᐱᕙᓪᓕᐊᑎᑕᐅᑦᓯᐊᖁᓪᓗᒋᑦ. ᑎᓴᒪᐅᔪᖅᑐᑦ (8) ᐃᓄᐃᑦ ᐃᓄᓕᕆᔾᔪᑎᖏᓐᓂᒃ 
ᐊᑐᖅᑕᐅᕙᑦᑐᑦ ᓇᓗᓇᐃᔭᖅᑕᐅᓯᒪᔪᑦ ᐊᒻᒪ ᐅᖃᐅᓯᐅᓗᑎᒃ ᐊᑦᑐᐊᑎᓪᓗᒋᑦ ᐆᕗᖓ 
ᐸᕐᓇᒍᑎᐅᔪᒧᑦ ᑕᑯᓐᓇᖕᖑᐊᒐᐅᔪᓂᒃ ᑎᑎᕋᕐᓯᒪᕕᐊᓂ ᐆᒪ ᑎᑎᖅᑲᐅᑉ.

ᓇᓗᓇᐃᖅᓯᔾᔪᑎ
ᐆᒻᒪᑦᓯᐊᕆᔾᔪᑎᖏᑦ ᓴᓇᖕᖑᐊᕐᓂᐅᑉ ᐱᑕᓕᒻᒪᕆᐅᐸᑦᑐᑦ ᓄᓇᓕᓐᓂ ᓄᓇᓕᖃᕐᕕᐅᑉ 
ᐃᓗᐊᓂ. ᓄᓇᕘᒥᐅᑕᐃᑦ ᐅᐸᓗᖓᐃᔭᐃᕙᑦᑐᑦ ᐊᒻᒪ ᐅᐸᑉᐸᑦᑐᑎᒃ ᐊᓐᓄᕌᓕᐊᒥᓂᕐᓂᒃ 
ᓴᓇᓯᒪᔪᓂᒃ ᑕᑯᑦᓴᐅᑎᑕᐅᑎᓪᓗᒋᑦ ᓴᓇᓯᒪᑦᓯᐊᑐᒻᒪᕆᐅᔪᑦ ᐊᒻᒪ ᐱᖅᑯᓯᑐᖃᒃᑯᑦ 
ᓴᓇᓯᒪᓪᓗᑎᒃ ᕿᓯᒐᔭᐃᑦ ᐊᒻᒪ ᑐᑦᑐᕋᔭᐃᑦ ᑲᒥᓕᐊᖑᕙᑦᑐᑦ ᐊᒻᒪ ᐊᑎᒋᓕᐊᖑᕙᑦᑐᑦ, 
ᐊᓪᓚᑦᑕᐅᓯᒪᕙᑦᑐᑎᒃ ᓄᕕᕐᓵᓴᕐᓄᑦ ᐊᒻᒻᒪ ᓴᐸᖓᕐᓄᑦ ᐊᒻᒪ ᐊᓪᓕᕐᓯᐅᔭᐃᑦ ᓴᓇᔭᐅᓯᒪᕙᑦᑐᑎᒃ 
ᓴᓇᓯᒪᔫᑉ ᐃᓱᒪᖏᒍᑦ ᑕᑯᓐᓇᖅᑕᖏᒍᑦ ᑭᓯᐊᓂ. ᓄᓇᕘᒥᐅᑕᐃᑦ ᓴᓇᕙᑦᑐᑦ, ᓂᐅᕕᖅᐸᑦᑐᑦ, 
ᐊᒻᒪ ᐊᑐᖅᐸᑦᑐᑦ ᑕᑯᒥᓇᓗᖅᑯᑎᓂᒃ ᓇᒡᒍᐊᒥᓂᒃ, ᐅᔭᒥᓂᒃ, ᐊᒡᒐᐅᔭᕐᒥᐅᑕᓂᒃ ᓴᓇᓯᒪᔪᓂᒃ 
ᒎᓗᓂᒃ, ᖃᑯᖅᑐᓂᒃ, ᕿᓯᓐᓂᒃ, ᐃᖃᓗᓐᓄᑦ ᐊᒥᕋᔭᓂᒃ, ᓱᖅᑲᕐᓂᒃ, ᑐᑦᑐᓄᑦ ᓇᔾᔪᓂᒃ, 
ᓴᐅᓂᕐᓂᒃ, ᓴᐸᖓᕐᓂᒃ, ᐊᒻᒪ ᑐᒑᖏᓐᓂᒃ ᕿᓚᓗᒐᐃᑦ ᐊᒻᒪ ᐊᐃᕕᕐᓄᑦ. ᑎᑎᕋᖅᐸᑦᑐᒍᑦ, 
ᑎᓕᓯᔨᐅᕙᑦᑐᒍᑦ, ᐱᓪᓚᕆᖕᖑᐊᖃᑕᐅᕙᑦᑐᒍᑦ, ᐊᒻᒪ ᓴᓇᕙᑦᑐᒍᑦ ᑕᕐᕆᔮᑦᓴᓂᒃ ᐊᒻᒪ 
ᑏᕖᒃᑯᑦ ᑕᑯᓐᓇᕋᑦᓴᐅᔪᓂᒃ. ᓄᓇᕘᒥᐅᑕᐃᑦ ᓴᓇᕙᑦᑐᑦ ᐅᒃᑯᓯᑦᓴᔭᓂᒃ, ᖃᑯᖅᑕᓂᒃ 
ᐅᔭᖅᑲᓂᒃ, ᐊᒻᒪ ᐅᔭᖅᑲᓂᒃ ᓴᓇᐅᒐᕐᓂᒃ ᐃᓚᖏᑦ ᒥᑭᔫᑎᕈᓘᒍᓐᓇᖅᑐᑎᒃ ᐊᒻᒪ 
ᐊᖏᔫᑎᐊᓘᒍᓐᓇᖅᑐᑎᒃ, ᓄᕕᕐᓵᑦᓴᓕᐅᖅᐸᑦᑐᑦ ᕿᕕᐅᕐᓂᒃ ᐊᒻᒪ ᓇᓴᓕᐅᖅᐸᑦᑐᑎᒃ, 
ᐊᒻᒪ ᓂᕐᓕᓄᑦ ᐃᓯᒐᔮᓂᒃ ᓱᓇᒃᑯᑖᒃᑯᕕᓕᐅᖅᐸᑦᑐᑎᒃ ᓄᕕᕐᓴᖅᑐᒋᑦ. ᓄᓇᓕᓐᓂ 
ᐱᖕᖑᐊᕐᕖᑦ, ᐃᓕᓐᓂᐊᕐᕖᑦ ᐊᒻᒪ ᐊᓯᖏᑦ ᑭᒃᑯᑐᐃᓐᓇᕐᓄᑦ ᐅᐸᒐᐃᑦ ᑐᖕᖓᓱᑦᑎᑦᓯᕙᑦᑐᑦ 
ᓂᔾᔭᐅᓯᔭᖅᑐᓂᒃ ᐊᒻᒪ ᐱᓪᓚᕆᖕᖑᐊᖅᑐᓂᒃ ᐊᒻᒪ ᐊᒥᐊᕐᓯᒪᔪᓂᒃ ᐊᑭᓐᓇᕐᓂ 
ᑕᑯᑦᓴᐅᑎᑦᓯᕙᑦᑐᑎᒃ ᐊᒻᒪᑦᑕᐅᖅ ᖁᓕᑦᑕᐅᔭᑦᓴᓂᒃ ᐊᑭᓐᓇᕐᓂ ᓂᕕᖓᑖᓕᐅᖅᐸᑦᑐᑎᒃ 
ᓴᓇᕕᒋᓯᒪᔪᓂᒃ. ᑎᑎᕋᖅᐸᑦᑐᒍᑦ, ᑎᑎᖅᑐᒐᖅᐸᑦᑐᒍᑦ, ᐊᒻᒪ ᐅᖃᓕᒫᒐᓕᐅᖅᐸᑦᑐᒍᑦ. 
ᓄᓇᕘᒥᐅᑕᐃᑦ ᖃᐅᔨᓴᖅᐸᑦᑐᑦ ᓄᑖᓂᒃ ᖃᓄᖅᑑᕈᑎᓂᒃ ᓴᓇᖕᖑᐊᖅᑐᑎᒃ ᖃᕋᑕᐅᔭᒃᑯᑦ 
ᑐᓴᐅᒪᑎᑦᓯᔾᔪᑎᒍᑦ ᑕᑯᑦᓴᐅᑎᑉᐸᑦᑕᖏᓐᓂᒃ ᖃᕋᑕᐅᔭᒃᑯᑦ ᓇᒧᑐᐃᓐᓇᖅ ᐊᒻᒪ 
ᐊᓪᓚᓕᐊᖑᕙᒻᒥᔪᑦ ᐅᕕᓂᕈᕐᓂ ᐊᐃᑭᑦᑐᓂ, ᑎᑎᕋᕐᕕᑦᓴᕋᓛᓂ, ᐊᒻᒪ ᐸᐃᑉᐹᓂ ᓂᕕᖓᑖᓂ 
ᓴᓇᕕᐅᓯᒪᔪᓂᒃ. ᒪᒃᑯᑦᑐᐃᑦ ᐃᓕᓐᓂᐊᕈᓐᓇᐸᑦᑐᑦ ᒥᕐᓱᖅᓯᑎᐅᔪᓂᒃ, ᑎᑎᖅᑐᒐᖅᑎᐅᔪᓂᒃ, 
ᓄᕕᕐᓴᖅᑎᐅᔪᓂᒃ ᐊᒻᒪ ᑕᕐᕆᔭᓕᐅᖅᑎᐅᔪᓂᒃ ᐱᓕᕆᖃᑎᒌᑉᐸᑦᑐᑎᒃ ᑲᑐᔾᔨᖃᑎᒌᑦᑐᑎᒃ 
ᓯᕗᓪᓕᖅᐹᒥᒃ ᐊᒪᐅᑎᓕᐅᕈᑎᒃ, ᑎᑎᖅᑐᒐᓕᐅᕈᑎᒃ ᓄᐊᑕᐅᔪᑦᓴᓂᒃ, ᐊᖏᔫᑎᓂᒃ 
ᐊᑭᓐᓇᕐᒥᐅᑕᓕᐅᖅᐸᑦᑐᑎᒃ ᓄᕕᕐᓴᕐᓯᒪᔪᓂᒃ ᐊᒻᒪ ᑕᕐᕆᔭᓕᐅᕐᕕᑦᓴᓂᒃ. ᓄᓇᓕᕐᒥᐅᑕᐃᑦ 
ᐅᐸᓲᖑᒻᒪᑕ ᑕᑯᑦᓴᐅᑎᑦᓯᔪᓂᒃ, ᑕᕐᕆᔭᖅᑎᑦᓯᔪᓂᒃ, ᑕᕐᕆᔭᕐᕕᓐᓂᒃ ᐱᓪᓚᕆᖕᖑᐊᕐᕕᓐᓂᒃ, 
ᓂᔾᔭᐅᓯᔭᖅᑎᓂᒃ, ᐊᒻᒪ ᐱᓪᓚᕆᖕᖑᐊᖅᑐᓂᒃ ᖃᓄᐃᓕᐅᕈᑎᓂᒃ ᐃᓱᒪᒋᔭᐅᓯᒪᔪᓂᒃ, 
ᓴᓇᔭᐅᓯᒪᔪᓂᒃ, ᐊᒻᒪ ᓴᖅᑭᑕᐅᓯᒪᔪᓂᒃ ᓄᓇᕘᒥᐅᑕᓄᑦ, ᓄᓇᕘᒥᐅᑕᐅᔪᓄᑦ.

ᓄᓇᓕᖃᕐᕕᐅᓂᑦᑎᓐᓂᒃ ᐱᐅᓯᓕᐅᕈᑎᒋᕙᑦᑕᕗᑦ ᐊᒻᒪ ᓇᓗᓇᐃᔭᐃᑎᒋᓪᓗᒋᑦ, ᐊᒻᒪ 
ᑕᑯᑦᓴᐅᓯᐊᖅᑐᓂᒃ ᐃᓅᖃᑎᒌᓐᓂᒃᑯᑦ ᐱᕚᓪᓕᕈᑎᐅᔪᓐᓇᓯᐊᖅᑐᑦ. ᓴᓇᖕᖑᐊᕐᓂᖅ 
ᐃᑲᔫᑎᖃᖅᐸᑦᑐᖅ ᐅᕙᑦᑎᓐᓂᒃ ᑕᑯᑦᓴᐅᑎᑦᓯᓂᒃᑯᑦ ᐊᒻᒪ ᑐᑭᓯᐊᑎᑦᓯᓂᒃᑯᑦ 
ᐃᑉᐱᒋᔭᑦᑎᓐᓂᒃ, ᐃᓱᒪᒋᔭᑦᑎᓐᓂᒃ, ᐊᒻᒪ ᑕᑯᓐᓇᐸᑦᑕᑎᓐᓂᒃ. ᐊᑐᖅᑎᑦᓯᔾᔪᑎᒋᕙᑦᑕᕗᑦ 

ᓴᓇᖕᖑᐊᕐᓂᐅᔪᖅ ᐃᓚᒋᔭᐅᔪᒻᒪᕆᐅᒻᒪᑦ ᓄᓇᕘᑉ 
ᓇᓗᓇᐃᔭᐃᑎᖏᓐᓄᑦ, ᐃᓗᐊᓃᑦᑐᖅ ᐃᓄᐃᑦ 
ᖃᐅᔨᒪᔭᑐᖃᖏᓐᓂ (IQ), ᐃᓚᒋᔭᐅᕙᑦᑐᑦ ᖃᐅᑕᒫᖅ 
ᐃᓅᓯᑦᑎᓐᓄᑦ, ᐃᓘᓐᓇᑕ ᐊᓐᓂᕆᔭᑦᑎᓐᓂᒃ ᑎᒍᒥᐊᖅᑎᐅᔪᖅ. 

ᐅᕙᒍᑦ ᐃᑉᐱᓐᓂᐊᒍᑎᖏᓐᓂᒃ, ᑕᑯᓐᓇᖕᖑᐊᖅᑕᑎᓐᓂᒃ ᓴᖅᑮᔾᔪᑎᒋᕙᑦᑕᕗᑦ ᐊᒻᒪ 
ᐊᑲᐅᓯᔾᔪᑎᒋᔪᓐᓇᖅᑐᑎᒍ ᒫᓐᓇᐅᓕᖅᑎᓪᓗᒍ ᐊᑦᓱᕉᑎᖃᖅᐸᑎᓪᓗᑕ ᓱᓇᑐᐃᓐᓇᒃᑯᑦ. 
ᓴᓇᖕᖑᐊᕐᓂᖅ ᐅᕙᑦᑎᓐᓂᒃ ᑲᑎᑎᑦᓯᔾᔪᑎᐅᕙᑦᑐᑦ ᓇᓪᓕᐅᓂᕐᓯᐅᓂᒃᑯᑦ ᐊᒻᒪ 
ᐊᑐᕐᓂᒃᑯᑦ ᑕᒪᒃᑯᓂᖓᑦᓴᐃᓐᓇᖅ. ᐊᑐᖅᐸᑦᑕᕗᑦ ᑐᓴᐅᒪᑎᑦᓯᔾᔪᑎᒋᕙᑦᑐᒍ ᐊᓯᑦᑎᓐᓄᑦ, 
ᓴᖕᖓᑎᒋᐊᕈᑎᐅᕙᑦᑐᑎᒃ ᐃᓄᑦᑐᑦ ᐅᖃᐅᓯᖅᑎᓐᓂᒃ ᐊᒻᒪ ᓇᓗᓇᐃᔭᐃᑎᑦᑎᓐᓂᒃ 
ᑎᒍᒥᐊᖅᐸᓐᓂᖏᓐᓄᑦ ᐅᓂᒃᑳᓂᒃ ᐃᖕᖏᖃᑦᑕᓂᒃᑯᑦ, ᒧᒥᖃᑦᑕᓂᒃᑯᑦ, ᓴᓇᖕᖑᐊᖃᑦᑕᓂᒃᑯᑦ, 
ᑎᑎᖅᑐᒐᖅᐸᓂᒃᑯᑦ, ᓴᐸᖓᓕᕆᓂᒃᑯᑦ, ᑎᑎᕋᕐᓂᒃᑯᑦ ᐊᒻᒪ ᑕᕐᕆᔭᓕᐅᖅᐸᓂᒃᑯᑦ. 
ᐅᕙᑦᑎᓐᓂᒃ ᐃᑲᔫᑎᒋᕙᑦᑕᕗᑦ ᖃᓄᖅ ᑐᑭᖃᖅᑎᑦᓯᔾᔪᑎᒋᕙᑦᑐᒋᑦ ᓄᓇᕐᔪᐊᑎᓐᓂᒃ; 
ᐅᕙᑦᑎᓐᓂᒃ ᓵᖕᖓᑎᑦᓯᔾᔪᑎᐅᕙᑦᑐᑦ ᐃᓵᑦᓯᒪᓂᕐᒥᒃ ᓄᑖᓂᒃ ᐊᑐᖅᑕᐅᒍᓐᓇᖅᑐᓂᒃ 
ᖃᓄᖅ ᑕᑯᓐᓇᐸᓐᓂᖏᒍᑦ ᐊᐅᓚᔾᔭᒋᐊᕈᑎᐅᔪᓐᓇᖅᑐᑎᒃ. ᓴᓇᖕᖑᐊᖅᑎᐅᔪᑦ ᐱᒻᒪᕆᐅᒻᒪᑕ 
ᐋᖅᑭᑦᓱᐃᓂᒃᑯᑦ ᓄᓇᓕᑦᑎᓐᓂᒃ. ᐃᓱᒪᓕᐅᕆᔾᔪᑎᖏᑦ, ᑕᑯᓐᓇᐸᑦᑕᖏᑦ ᐊᒻᒪ ᓴᓇᕙᑦᑕᖏᑦ 
ᐃᑲᔫᑎᖃᖅᐸᑦᑐᑦ ᐊᑕᖏᖅᑐᑕ  ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ. ᐅᓇ ᐸᕐᓇᒍᑎᐅᔪᖅ, 
ᓴᓇᑐᔪᑦ ᓴᓇᔩᑦ (Sanatujut Sanajiit), ᐊᑦᑎᖅᑕᐅᓯᒪᔪᖅ ᐃᓱᒪᒋᔭᐅᓗᑎᒃ ᓴᓇᓯᑎᐅᓂᖏᑦ 
ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ, ᑲᔪᖏᕐᓴᖅᑕᐅᕙᑦᑐᓄᑦ ᑭᓪᓕᖃᖅᑑᔮᖏᑦᑐᓄᑦ 
ᑕᑯᓐᓇᖕᖑᐊᒐᖏᓐᓄᑦ ᐊᒻᒪ ᐊᑑᑎᒋᔭᖏᒍᑦ ᐃᓗᓪᓕᕐᓱᐃᔾᔪᑎᒋᕙᑦᑕᖏᓐᓂᒃ ᐃᓅᓯᑦᑎᓐᓂᒃ.

ᑮᓇᐅᔭᓕᕆᔾᔪᑎᒍᑦ 
ᐊᑦᑐᐃᔾᔪᑎᐅᔪᖅ 

ᐅᓇ ᐸᕐᓇᒍᑎᐅᔪᖅ ᑭᐅᔾᔪᑎᐅᔪᖅ ᓯᕗᓪᓕᐅᔾᔭᐅᒋᐊᓕᒻᒪᕆᒻᒧᑦ ᒐᕙᒪᒃᑯᑦ ᓄᓇᕘᒧᑦ 
(GN) ᑲᑐᔾᔨᓗᑕ ᐱᓕᕆᐊᑦᓴᖏᓐᓂᒃ ᑮᓇᐅᔭᐃᔭᐅᑎᐅᕙᑦᑐᑎᒃ ᑲᔪᓯᔭᐅᔪᓐᓇᓯᐊᖅᑐᑦ 
ᓄᓇᓕᓐᓂ ᑮᓇᐅᔭᓕᕆᔾᔪᑎᐅᕙᑦᑐᓄᑦ. ᑐᖕᖓᕕᒻᒪᕆᐅᓗᓂ ᐃᓕᖅᑯᓯᓕᕆᓂᕐᒧᑦ, 
ᐳᓚᕋᑦᑐᓕᕆᓂᕐᒧᑦ ᐊᒻᒪ ᑐᖕᖓᓱᐊᑎᑦᓯᓂᒃᑯᑦ ᓴᓇᕕᓐᓄᑦ, ᓴᓇᖕᖑᐊᒐᓕᕆᓂᖅ ᐊᑦᓱᑲᓪᓚᐅᔪᖅ 
ᐱᕚᓪᓕᕈᑎᐅᔪᓐᓇᖅᑐᓂᒃ ᓴᖅᑮᔾᔪᑎᐅᔪᑦ ᓄᓇᕘᑉ ᑮᓇᐅᔭᓕᕆᔾᔪᑎᖏᓐᓄᑦ. 

ᓴᓇᔭᐅᓂᖏᑦ, ᓴᖅᑭᑕᐅᕙᓐᓂᖏᑦ, 
ᓯᐊᒻᒪᖅᑎᑕᐅᕙᓐᓂᖏᑦ, ᐊᒻᒪ ᓂᐅᕐᕈᑎᐅᕙᓐᓂᖏᑦ 
ᓴᖅᑮᕙᑦᑐᑦ 1,470-ᖏᓐᓃᑦᑐᓂᒃ ᐃᖅᑲᓇᐃᔮᑦᓴᓂᒃ 
ᖃᐅᑕᒫᖅᑐᖅᓯᐅᑎᓂᒃ ᓄᓇᓕᖃᕐᕕᐅᑉ ᐃᓗᐊᓂ. 
7,811 ᓄᓇᕘᒥᐅᑕᐃᑦ (ᐃᓄᐃᓐᓇᐸᓘᔪᑦ) 
ᓴᓇᖕᖑᐊᖅᑎᐅᕙᑦᑐᑦ ᐊᒻᒪ ᑕᑎᒋᔭᖃᖅᐸᑦᑐᑎᒃ 
ᐱᔭᐅᕙᓐᓂᖏᓐᓄᑦ ᐊᒻᒪ ᓂᐅᕐᕈᑎᐅᕙᓐᓂᖏᓐᓄᑦ 
ᓴᓇᖕᖑᐊᕐᓯᒪᔭᖏᑕ ᑮᓇᐅᔭᓕᐅᕈᑎᒋᕙᑦᑐᒋᑦ 
ᐊᓯᖃᕋᑎᒃ ᐅᕝᕙᓘᓐᓃᑦ ᐃᑲᔫᑎᒋᕙᑦᑐᒋᑦ.

ᐱᖃᑕᐅᕙᑦᑐᑦ ᓴᓇᖕᖑᐊᖅᑐᓕᕆᓂᕐᒧᑦ ᐊᒥᓱᑲᓪᓚᐅᕙᑦᑐᑦ ᑲᒪᓇᖅᑐᑎᒃ. 40-ᕋᖅᑐᑎᒃ 
ᐊᒥᓲᓂᕐᓴᒻᒪᕆᐅᓗᑎᒃ ᑲᓇᑕᒥᐅᑕᓂᒃ, ᓄᓇᕘᒥ ᐊᒥᓲᓛᖑᔪᑦ ᐃᓄᖏᑦ ᒪᓕᑦᑐᒋᑦ 
ᓴᓇᖕᖑᐊᖅᑎᐅᔪᑦ ᑲᓇᑕᐅᑉ ᐃᓗᐊᓂ. ᓴᓇᖕᖑᐊᖅᑎᐅᔪᑦ 33%-ᐳᓴᓪᓗᐊᖑᔪᑦ ᓄᓇᕘᒥᐅᑕᓂᒃ 
ᐱᓕᕆᔨᐅᔪᓂᒃ ᐊᕐᕌᒍᖃᖅᑐᓂᒃ ᐅᖓᑖᓂ 15.

ᒥᐊᓕ ᕿᖓᑐᖅ ᓴᓇᐅᒐᕐᒥᓂᒃ ᑕᑯᑦᓴᐅᑎᑦᓯᔪᖅ ᓂᕕᖓᑖᒥᒃ (ᐊᔾᔨᖕᖑᐊᖅ: ᑳᖦᓖᓐ ᓂᑯᓪᔅ)

ᓴᓇᖕᖑᐊᖅᑕᐅᕙᑦᑐᑦ ᓄᓇᕘᒥᐅᑕᓄᑦ ᓄᓇᕐᔪᐊᕐᒥ 
ᖃᐅᔨᒪᔭᐅᔪᒻᒪᕆᐅᕙᑦᑐᑦ ᐃᑲᔫᑎᖃᖅᐸᑦᑐᓂᒃ 
ᐅᖓᑖᓃᑦᑐᓂᒃ $50 ᒥᓕᐊᓐ ᑲᓇᑕᐅᑉ 
ᑮᓇᐅᔭᓕᐅᕈᑎᖏᓐᓅᐸᑦᑐᓂᒃ ᐊᕐᕌᒍᑕᒫᖅ. 
ᑐᓂᕐᕈᑎᐅᕙᑦᑐᑦ ᓴᓇᖕᖑᐊᖅᑎᓂᒃ ᓄᓇᓕᖏᓐᓄᑦ ᐊᒻᒪ 
ᓄᓇᓕᖃᕐᕕᒻᒧᑦ ᓇᓗᓇᐃᕐᓯᒪᑦᓯᐊᖅᑐᓂᒃ ᐃᓄᓕᕆᓂᒃᑯᑦ, 
ᐃᓕᖅᑯᓯᓕᕆᓂᒃᑯᑦ, ᐊᒻᒪ ᑮᓇᐅᔭᓕᐅᕈᑎᓕᕆᓂᒃᑯᑦ 
ᐊᓐᓂᕐᓇᐅᑎᐅᔪᓂᒃ. 

ᓄᓇᕗᑦ ᓴᓇᖕᖑᐊᓂᕐᒥᒃ ᓇᓪᓕᐅᓂᕐᓯᐅᕕᒃ

ᑲᔪᓯᑦᓯᐊᕐᓂᐊᕈᓂ ᐅᓇ ᐸᕐᓇᒍᑎᐅᔫᑉ ᑕᑎᒋᔭᖃᕐᓂᐊᖅᑐᖅ ᑲᑐᔾᔨᖃᑎᒌᓐᓂᒃᑯᑦ 
ᑲᓄᖅᑑᕈᑎᐅᔪᓂᒃ ᐊᒻᒪ ᐱᕙᓪᓕᐊᑎᑦᓯᐊᖅᑐᓂᒃ ᑲᑐᔾᔨᖃᑎᒌᒍᑎᐅᔪᓂᒃ. ᒐᕙᒪᒃᑯᑦ 
ᓄᓇᕘᒧᑦ (GN), ᐱᓕᕆᕝᕕᖏᑦ ᓄᓇᓖᑦ ᐱᔨᑦᓯᕋᖅᑎᖏᑦ, ᐊᑑᑎᖃᖅᑐᒻᒪᕆᐅᓂᐊᖅᑐᑦ 
ᑐᑭᒧᐊᑦᑎᑦᓯᓂᒃᑯᑦ ᐱᒋᐊᖅᑎᑕᐅᔾᔪᑎᖏᓐᓂᒃ ᐆᒪ ᐸᕐᓇᒍᑎᐅᔫᑉ ᑲᑐᔾᔨᖃᑎᖃᖅᐸᓪᓗᑎᒃ 
ᓴᓇᖕᖑᐊᖅᑐᓕᕆᔨᓂᒃ. 

ᐊᑑᑎᒋᕙᑦᑕᖏᑦ ᒐᕙᒪᒃᑯᑦ ᓴᓇᖕᖑᐊᖅᑐᓕᕆᓂᒃᑯᑦ ᐊᓯᔾᔨᓪᓗᐊᕐᓯᒪᓕᕐᒪᑕ ᓱᑲᑦᑐᒻᒪᕆᐅᔪᒥᒃ 
ᓴᖅᑭᑕᐅᓚᐅᕐᓯᒪᒻᒪᑕᓂᒃ ᓄᓇᕗᑦ 1999-ᖑᑎᓪᓗᒍ. ᑮᓇᐅᔭᐃᔭᐅᑎᐅᓯᒪᔪᑦ 
ᑮᓇᐅᔭᓕᐅᕈᑎᐅᓇᓱᐊᕐᓯᒪᔪᑦ ᓴᖑᓯᒪᓕᖅᑐᑦ ᐃᓂᖃᖅᑎᑦᓯᓂᐅᕙᓚᐅᖅᑐᓂᒃ ᐱᓕᕆᕝᕕᑦᓴᓂᒃ, 
ᓱᓇᒃᑯᑖᑦᓴᓂᒃ, ᓂᐅᕐᕈᑎᓕᕆᓂᕐᒥᒃ ᐊᒻᒪ ᓄᓇᓕᓐᓂ ᐱᓕᕆᔨᐅᔪᓂᒃ ᐃᒻᒥᒎᖓᔪᒃᑯᑦ 
ᐱᕙᓪᓕᐊᓯᒪᓕᖅᑐᑎᒃ ᐊᒻᒪ ᐃᒻᒥᓂᒃ ᐱᓕᕆᖃᑎᖃᖅᐸᓕᖅᑐᑎᒃ ᒐᕙᒪᓕᕆᔨᐅᖏᑦᑐᑦ 
ᑲᑐᔾᔨᖃᑎᒌᖑᔪᑦ ᐊᒻᒪ ᓄᓇᓕᓐᓂ ᐊᒻᒪ ᓴᓇᖕᖑᐊᖅᑎᓄᑦ ᐊᐅᓚᑕᐅᔪᓄᑦ 
ᐱᒋᐊᖅᑎᑕᐅᕙᑦᑐᓂᒃ. ᐅᓇ ᓴᖑᒋᐊᕐᓂᐅᔪᖅ ᐅᐸᓗᖓᐃᔭᖅᑕᐅᕙᓪᓕᐊᓕᖅᑐᖅ ᐊᒻᒪ 
ᐃᓘᓐᓇᖏᒍᑦ ᑭᓯᐊᓂ ᖃᓄᖅᑑᕈᑎᐅᓗᓂ ᓴᖅᑭᕈᓐᓇᖅᑐᓂ.

ᒪᓕᑦᑐᑎᒃ, ᐅᓇ ᐸᕐᓇᒍᑎᐅᔪᖅ ᑐᑭᓕᐊᕈᑎᐅᔪᖅ ᐱᓕᕆᐊᑦᓴᓄᑦ ᐃᑲᔪᕐᓱᐃᔾᔪᑎᑦᓴᓂᒃ 
ᐱᕙᓪᓕᐊᓂᖏᓐᓂᒃ ᐊᒻᒪ ᐱᕈᖅᐸᓪᓕᐊᓂᖏᓐᓂᒃ ᓴᓇᖕᖑᐊᖅᑐᓕᕆᓂᐅᑉ ᑲᔪᓯᒋᐊᓕᐅᔫᑉ 
ᑲᑐᔾᔨᖃᑎᒌᓐᓂᒃᑯᑦ. ᑲᔪᓯᑦᓯᐊᖅᑐᑦ ᐱᒋᐊᖅᑎᑕᐅᒍᑎᒃ ᐸᕐᓇᒍᑎᐅᓯᒪᔪᑦ ᑕᑎᒋᔭᖃᖅᑐᑦ 
ᑲᑐᔾᔨᖃᑎᒌᓐᓂᐅᔪᓂᒃ ᐊᒻᒪ ᐱᖃᑕᐅᓗᑎᒃ ᑭᓯᐊᓂ ᓴᓇᖕᖑᐊᖅᑎᐅᔪᑦ, ᐱᓕᕆᔨᐅᔪᑦ 
ᐊᒻᒪ ᑲᑐᔾᔨᖃᑎᒌᖑᔪᑦ ᓴᓇᖕᖑᐊᖅᑐᓕᕆᓂᕐᒥ, ᐊᒻᒪᑦᑕᐅᖅ ᐊᓯᖏᓐᓂᒃ ᐅᑭᐅᖅᑕᖅᑐᒥ 
ᒐᕙᒪᓕᕆᔨᐅᔪᓂᒃ, ᐃᓄᖕᓄᑦ ᑲᑐᔾᔨᖃᑎᒌᓂᒃ, ᓄᓇᓕᓐᓂᒃ ᐊᐅᓚᑦᓯᔨᓂᒃ, ᕼᐋᒻᒪᓚᐅᔪᓂᒃ, 
ᐊᒻᒪ ᑲᑎᒪᕕᓐᓂᒃ ᑮᓇᐅᔭᓕᕆᔨᓂᒃ ᐱᓯᒪᔪᓂᒃ. ᐅᖓᑖᓅᖓᔪᖅ ᐅᕙᒍᑦ ᑭᓪᓕᖃᕐᕕᖏᑕ 
ᐱᖃᓯᐅᔾᔭᐅᓗᑎᒃ ᑲᓇᑕᒥ ᓴᓇᖕᖑᐊᖅᑐᓕᕆᓂᕐᒥᑦ ᑲᑐᔾᔨᖃᑎᒌᓂᒃ ᐊᒻᒪ ᑲᓇᑕᒥ ᐊᒻᒪ 
ᓄᓇᕐᔪᐊᕐᒥ ᐃᓄᖕᓂᒃ ᓯᕗᓕᖅᑎᖃᖅᑐᓂᒃ ᑲᑐᔾᔨᖃᑎᒌᓃᒃ ᐊᔾᔨᒌᓂᒃ ᑐᕌᒐᖃᖅᑐᓂᒃ.

ᐱᕈᐃᓇᓱᐊᕐᓂᖅ 
ᑲᑐᔾᔨᖃᑎᑦᓴᓂᒃ
ᓇᒡᒍᐊᒻᒥᓕᐊᕆᓯᒪᔭᖓ ᔭᐃᒪᓯ ᐱᑦᓯᐅᓛᖅ ᓯᑯᒥ ᓯᓈᓂ: ᒫᓐᓇᐅᓕᖅᑐᖅ ᓴᓇᖕᖑᐊᖅᑕᐅᕙᓕᖅᑐᑦ ᐊᒻᒪ 
ᑲᑐᔾᔨᖃᑎᒌᓐᓂᐅᔪᖅ ᐅᑯᓇᖕᖓᑦ ᓄᐊᓐᕗᑦ ᐅᕙᓂ AXENÉO7 (ᐊᔾᔨᖕᖑᐊᖅ: ᔭᔅᑎᓐ ᐅᐊᓐᓇᑳᑦ)

ᖁᑦᓯᓂᖅᐹᖑᔪᖅ, ᐱᓕᕆᖃᑎᖃᕆᐊᖃᖅᑐᒍᑦ, ᑲᑐᔾᔨᖃᒌᓗᑕ 
ᐊᒻᒪ ᑲᑐᔾᔨᖃᑎᖃᕐᓗᑕ ᓄᓇᕘᒥ ᓄᓇᓕᐅᔪᓂᒃ 
ᐃᑲᔪᕐᓱᐃᓂᐊᖁᓪᓗᑕ ᐱᕙᓪᓕᐊᑎᑕᐅᓂᖏᓐᓂᒃ 
ᓄᓇᓕᕐᒥᐅᑕᓄᑦ ᓴᓇᖕᖑᐊᖅᑎᓄᑦ ᐊᐅᓚᑕᐅᔪᓂᒃ 
ᐱᒋᐊᖅᑎᑕᐅᔪᓂᒃ ᐊᒻᒪ ᑲᑐᔾᔨᖃᑎᒌᖑᔪᓂᒃ.

 

ᐱᖓᓐᓇᒥ ᐱᖓᓐᓇᒥ (North of North) ᓴᖅᑭᑎᑦᓯᓪᓗᑎᒃ ᑕᑯᓐᓇᕋᑦᓴᓕᕆᔩᑦ APTN, CBC ᐊᒻᒪ Netflix

ᑲᑐᔾᔨᖃᑎᒌᓐᓂᖅ ᐊᒻᒪ 
ᑐᑭᓯᒋᐊᖃᑦᑕᐅᑎᓂᖅ 
ᐅᓇ ᐸᕐᓇᒍᑎᐅᔪᖅ ᓴᓇᔭᐅᓯᒪᔪᖅ ᓱᓇᑐᐃᓐᓇᑦᓯᐊᓂᒃ ᖃᐅᔨᓴᓚᐅᖅᑐᑎᒃ 
ᐊᒻᒪ ᑐᑭᓯᒋᐊᓚᐅᖅᑐᑎᒃ ᐱᖃᓯᐅᔾᔭᐅᕙᑦᑐᑎᒃ ᑲᑎᖕᖓᑎᑕᐅᔪᑦ 
ᐅᖃᖃᑎᒌᑦᑎᑕᐅᕙᑦᑐᑎᒃ ᐊᒻᒪ ᑭᒃᑯᑐᐃᓐᓇᕐᓂᒃ ᐊᐱᕐᓱᐸᑦᑐᑎᒃ. 

ᐱᕙᓪᓕᐊᑎᑦᓯᓂᐅᔪᖅ ᐱᒋᐊᕈᑎᖃᓚᐅᖅᑐᖅ ᑐᕌᒐᖃᖅᑎᑕᐅᔪᓂᒃ 
ᑲᑎᖕᖓᑎᑕᐅᕙᑦᑐᓂᒃ ᓴᓇᖕᖑᐊᒐᓕᕆᓂᕐᒥᒃ ᑲᑐᔾᔨᖃᑎᒌᓂᒃ ᓄᓇᓕᖃᕐᕕᒻᒥᒃ 
ᐱᓯᒪᔪᓂᒃ, ᐱᖃᓯᐅᔾᔭᐅᓗᑎᒃ ᐊᓕᐊᓇᐃᒃᑯᑦ, ᖃᒡᒋᐊᕘᑦ, ᓄᓇᕗᑦ 
ᓴᓇᖕᖑᐊᖅᑐᓕᕆᓂᕐᒥᒃ ᑲᑐᔾᔨᖃᑎᒌᖓᑦ, ᐃᓐᕼᐋᐱᑦ ᒥᑎᐊ (Inhabit 
Media), ᐊᒻᒪ ᓄᓇᕗᑦ ᑕᕐᕆᔭᓕᐅᖅᑎᖏᑦ ᑯᐊᐳᕇᓴᐃᑦ. ᑕᕝᕘᓇ 
ᐅᖃᖃᑎᒌᑉᐸᓂᒃᑯᑦ ᐱᖃᑕᐅᓚᐅᖅᑐᑦ ᐱᓕᕆᔾᔪᑎᓕᐅᓚᐅᖅᑐᑦ ᒫᓐᓇᐅᔪᖅ 
ᖃᓄᐃᓕᖓᒍᑎᒋᓕᖅᑕᖏᓐᓂᒃ ᐱᓕᕆᔾᔪᑎᐅᔫᑉ, ᐃᑲᔫᑎᖃᓚᐅᖅᑐᓂᒃ 
ᐊᑐᐊᒐᓕᐅᕐᓂᒃᑯᑦ ᑐᑭᓯᒋᐊᕈᑎᒃᑲᓂᐅᔪᑦᓴᓂᒃ. ᑭᖑᓪᓕᖅ ᐱᓕᕆᔾᔪᑎᐅᓂᐊᖅᑐᖅ 
ᐸᕐᓇᒍᑎᒍ ᐱᕙᓪᓕᐊᑎᑦᓯᓂᒃᑯᑦ ᐱᖃᓯᐅᔾᔭᐅᔪᑦ ᐊᐱᕐᓱᕐᓂᐅᔪᑦ ᐅᑯᓂᖓ 26-
ᖑᔪᓂᒃ ᑭᒃᑯᑐᐃᓐᓇᕐᓂᒃ ᑭᒡᒐᖅᑐᐃᔪᓂᒃ 24-ᓂᒃ ᑲᑐᔾᔨᖃᑎᒌᖑᔪᓂᒃ ᓄᓇᕘᒥ 
ᐱᓯᒪᔪᓂᒃ ᓇᑭᑐᐃᓐᓇᖅ ᐊᒻᒪ ᓴᓇᖕᖑᐊᖅᑐᓕᕆᔨᓂᒃ, ᓄᓇᓕᓐᓃᖔᕐᓯᒪᔪᓂᒃ 
ᑲᑎᖕᖓᕙᑦᑐᓂᒃ ᒪᑯᓄᖓ ᐃᓄᐃᑦ ᓄᓇᓕᖃᕐᕕᖏᓐᓂ ᑲᑐᔾᔨᖃᑎᒌᓂᒃ ᐊᒻᒪ 
ᒐᕙᒪᓕᕆᓂᒃᑯᑦ ᑎᒥᖁᑎᐅᔪᓂᒃ.

ᑕᒪᒃᑯᐊ ᐊᑐᖅᑕᐅᓗᑎᒃ ᐅᐸᓗᖓᐃᔭᐅᑎᐅᔪᑦ ᐊᒥᓱᓂᒃ ᐃᓱᒪᓕᐅᕆᔾᔪᑎᑦᓴᓂᒃ, 
ᐊᓐᓂᕐᓇᖅᑐᓂᒃ, ᐊᑦᓱᕉᑎᑦᓴᓂᒃ ᐊᒻᒪ ᑐᕌᒐᑦᓴᓂᒃ ᐅᖃᐅᓯᖃᖅᐸᓚᐅᖅᑐᑦ 
ᐊᒻᒪ ᓇᓗᓇᐃᔭᐃᕙᑦᑐᑎᒃ. ᖃᐅᔨᔭᐅᓚᕆᓚᐅᖅᑐᑦ ᑐᓴᐅᒪᑎᑦᓯᔾᔪᑎᐅᔪᑦ 
ᑕᑯᓐᓇᖕᖑᐊᒐᐅᔪᒥᒃ, ᐱᓕᕆᐊᖑᔪᒪᔪᓂᒃ ᐊᒻᒪ ᖃᓄᐃᓕᐅᕈᑎᑦᓴᖏᓐᓂᒃ 
ᐅᕘᓇ ᐸᕐᓇᒍᑎᒍᑦ.

ᑕᐅᑐᕐᕉᒐᖅ
ᓴᓇᑐᔪᑦ ᓴᓇᔩᑦ: ᐸᕐᓇᒍᑎᑦᓴᑦ ᐱᔾᔪᑎᖃᖅᑐᑦ 
ᓴᓇᖕᖑᐊᓂᕐᒥᒃ ᓄᓇᕘᒥ ᓴᓇᔭᐅᓯᒪᔪᑦ ᐅᕙᖕᖓᑦ 
ᑕᑯᓐᓇᖕᖑᐊᒐᐅᔪᒥᒃ:

ᓄᓇᕗᑦ ᓯᕗᓪᓕᖅ ᓴᓇᖕᖑᐊᖅᑎᓂᒃ ᐱᓯᒪᔪᓂᒃ

ᑲᑐᔾᔨᖃᑎᒌᓐᓂᒃᑯᑦ 
ᐱᕈᖅᐸᓪᓕᐊᓂᖅ

ᓄᑖᓂᒃ ᐱᒋᐊᖅᑎᑦᓯᓂᖅ ᐊᒻᒪ 
ᐃᓕᖅᑑᑎᖃᕐᓂᖅ

ᑕᑯᓐᓇᖕᖑᐊᒐᐅᔪᖅ ᐱᓯᒪᔪᖅ ᑐᑭᓯᒋᐊᕈᑎᓂᒃ ᓄᓇᕘᒥ 
ᓴᓇᖕᖑᐊᖅᑎᖏᓐᓂᒃ ᐊᒻᒪ ᑐᓴᐅᒪᐅᑎᖃᖅᑐᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ (IQ), ᐃᓄᐃᑦ ᐃᓄᓕᕆᔾᔪᑎᖏᓐᓂᒃ 
ᐊᑐᖅᑕᐅᕙᑦᑐᓂᒃ ᐊᒻᒪ ᓯᕗᓪᓕᐅᔾᔭᒐᖏᓐᓂᒃ ᒐᕙᒪᒃᑯᑦ ᓄᓇᕘᒧᑦ (GN).

ᓄᓇᕗᑦ ᓯᕗᓪᓕᖅ

ᓄᓇᕘᒥᒃ ᓯᕗᓪᓕᐹᕐᓯᐅᑎ ᐱᓕᕆᔾᔪᑎᐅᔪᖅ ᐊᖏᓪᓕᒋᐊᕈᑎᐅᔪᓐᓇᕐᒪᑦ ᐊᓐᓂᕐᓇᐅᑎᖏᓐᓂᑦ 
ᓴᓇᖕᖑᐊᖅᑕᐅᕙᑦᑐᑦ ᓄᓇᕘᒥᐅᑕᓄᑦ ᑐᑭᓯᔭᐅᑎᑉᐸᓪᓗᒋᑦ ᐊᓐᓂᕐᓇᐅᑎᒋᔭᖏᑦ 
ᐊᒻᒪ ᐊᑭᑐᓂᖏᑦ ᐃᒪᓐᓇᐅᓗᑎᒃ ᑮᓇᐅᔭᓕᕆᔾᔪᑎᐅᓂᖏᑦ, ᐃᓅᖃᑎᒌᒍᑎᐅᓂᖏᑦ 
ᐊᒻᒪ ᐃᓕᖅᑯᓯᕐᒨᖓᓂᖏᓐᓄᑦ. 

ᓴᓇᖕᖑᐊᕐᓂᖅ ᐊᑦᑐᐃᓲᖑᒻᒪᑦ ᐃᓘᓐᓇᑦᓯᐊᖏᓐᓂᒃ 
ᐃᓅᓯᑦᑎᓐᓃᑦᑐᓂᒃ – ᓄᓇᕗᑦ, ᐃᓚᕗᑦ, 
ᓄᓇᓕᕗᑦ, ᐃᓕᖅᑯᓯᕗᑦ ᐊᒻᒪ ᐃᓗᓯᕗᑦ ᐊᒻᒪ 
ᖃᓄᐃᖏᑦᓯᐊᕆᐊᖃᕐᓂᕗᑦ ᐊᑯᓐᓂᖏᓐᓂ ᐊᓯᑦᑕ.

ᑕᑯᑦᓴᐅᑎᑦᓯᓂᐅᔪᖅ ᐅᑯᓂᖓ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ ᐅᑯᓂᖓ 
ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ (ᐃᑉᐱᒍᓱᑦᓯᐊᕐᓂᖅ ᐊᒻᒪ ᑲᒪᑦᓯᐊᕐᓂᖅ ᓄᓇᒥᒃ, ᐆᒪᔪᓂᒃ ᐊᒻᒪ 
ᐊᕙᑎᒥᒃ), ᐅᓇ ᐸᕐᓇᒍᑎᐅᔪᖅ ᑐᕌᒐᖃᕐᓂᐊᖅᑐᖅ ᑲᔪᓯᔾᔪᑎᐅᔪᓐᓇᖅᑐᓂᒃ ᐱᕈᐃᔾᔪᑎᑦᓴᓂᒃ, 
ᐊᒻᒪ ᑮᓇᐅᔭᐃᔭᐅᑎᖃᖅᐸᓐᓂᖅ ᑮᓇᐅᔭᓕᐅᕈᑎᑦᓴᓄᑦ ᓴᓇᖕᖑᐊᖅᑐᓕᕆᓂᒃᑯᑦ 
ᑲᒪᒋᑦᓯᐊᕐᓗᒍ, ᓇᓕᒧᓯᒪᕙᓪᓗᒍ, ᐊᒻᒪ ᐅᔾᔨᕈᓱᑦᓯᒪᑦᓯᐊᐸᓪᓗᓂ ᐊᑦᑐᐊᖃᑎᒌᓐᓂᖏᓐᓄᑦ 
ᐃᓘᓐᓇᑦᓯᐊᑎᒃ ᓱᓇᑐᐃᓐᓇᑦᓯᐊᑦ.

ᐊᑐᐊᒐᖃᖅᐸᓪᓗᑎᒃ ᐅᑯᓂᖓ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ ᐅᑯᓂᖓ 
ᐱᔨᑦᓯᓂᖅ (ᐱᔨᑦᓯᐸᓐᓂᖅ ᐊᒻᒪ ᐊᑐᐃᓐᓇᕈᐃᕙᓐᓂᖅ ᐃᓚᑦᑎᓐᓄᑦ ᐊᒻᒪ/ᐅᕝᕙᓘᓐᓃᑦ 
ᓄᓇᓕᑦᑎᓐᓄᑦ), ᐅᓇ ᐸᕐᓇᒍᑎᐅᔪᖅ ᓇᓗᓇᐃᔭᐃᓯᒪᔪᖅ ᑐᕌᒐᐅᔪᓂᒃ ᐱᓕᕆᐊᖑᔪᒪᓂᐊᖅᑐᓂᒃ 
ᐊᒻᒪ ᖃᓄᐃᓕᐅᕈᑎᑦᓴᓂᒃ ᐃᒪᐃᒍᑎᐅᓂᐊᖅᑐᓂᒃ:

•	 ᓇᓗᓇᐃᔭᐃᔾᔪᑎᐅᓗᓂ ᑐᕌᒐᕆᒋᐊᖓᕐᓯᒪᔭᕗᑦ ᐅᓇᐅᓂᖓᓄᑦ ᓄᓇᕘᒥᐅᑕᐃᑦ 
ᖁᕕᐊᒋᔭᖃᖁᓪᓗᒋᑦ ᐃᓕᖅᑯᓯᓕᕆᔪᑦ, ᐃᓅᖃᑎᓕᕆᔪᑦ ᐊᒻᒪ ᑮᓇᐅᔭᓕᕆᔪᑦ 
ᐱᕚᓪᓕᕈᑎᐅᔪᓐᓇᖅᑐᑦ ᓴᓇᐅᒐᖏᑎᒍᑦ.

•	 ᐃᑲᔪᕐᓱᖅᑕᐅᕙᓪᓗᑎᒃ ᓇᖕᒥᓂᖅ ᐱᔪᒪᓂᕆᔭᖏᑦ ᓄᓇᕘᒥ ᓄᓇᓕᕐᒥᐅᑕᐃᑦ ᖃᐅᔨᓴᕐᓂᒃᑯᑦ 
ᐊᒻᒪ ᐱᕈᖅᐸᓪᓕᐊᑎᑦᓯᓗᑎᒃ ᐊᔾᔨᐅᖏᑦᑐᓂᒃ ᑭᓇᐅᓂᖏᓐᓂᒃ ᓇᓗᓇᐃᔭᐃᑎᖏᓐᓂᒃ ᐊᒻᒪ 
ᐃᓕᖅᑯᓯᖏᓐᓂᒃ ᓴᓇᐅᒐᖏᑎᒍᑦ.

•	 ᐃᓕᑕᕆᔭᐅᕙᓪᓗᑎᒃ ᐊᒻᒪ ᓇᓪᓕᐅᓂᕐᓯᐅᕈᑎᐅᕙᓪᓗᑎᒃ ᐃᓘᓐᓇᖏᒍᑦ ᐊᑑᑎᒋᔭᐅᕙᑦᑐᑦ 
ᓴᓇᖕᖑᐊᒐᓕᕆᔨᓄᑦ ᐊᓯᖏᓐᓄᑦ ᐊᒻᒪ ᐃᓗᐊᓃᑦᑐᓄᑦ ᐃᓅᓯᖏᑕ ᓲᕐᓗ ᒪᑯᐊ ᑭᒃᑯᓱᐃᓐᓇᐃᑦ 
ᐊᒻᒪ ᓄᓇᓕᐅᔪᑦ ᐃᓗᓯᖏᑎᒍᑦ ᐊᒻᒪ ᖃᓄᐃᖏᑦᓯᐊᕆᐊᖃᕐᓂᖏᑎᒍᑦ.



ᓴᓇᔭᑦᓴᓂᒃ ᐆᑦᑑᑎᓕᐅᕐᓂᕐᒥᒃ ᑐᑭᓯᒋᐊᕈᑎᓕᕆᓂᐅᔪᖅ ᑲᑎᒪᑎᑦᓯᓂᒃᑯᑦ ᓄᓇᕗᑦ ᓴᓇᖕᖑᐊᓂᕐᒥᒃ ᓇᓪᓕᐅᓂᕐᓯᐅᕕᒻᒥ

ᐸᕐᓇᒍᑎᑦᓴᑦ ᐱᔾᔪᑎᖃᖅᑐᑦ ᓴᓇᖕᖑᐊᓂᕐᒥᒃ ᓄᓇᕘᒥ 21



ᓴᓇᔭᑦᓴᓂᒃ ᐆᑦᑑᑎᓕᐅᕐᓂᕐᒥᒃ ᑐᑭᓯᒋᐊᕈᑎᓕᕆᓂᐅᔪᖅ ᑲᑎᒪᑎᑦᓯᓂᒃᑯᑦ ᓄᓇᕗᑦ 
ᓴᓇᖕᖑᐊᓂᕐᒥᒃ ᓇᓪᓕᐅᓂᕐᓯᐅᕕᒻᒥ

ᓄᑖᓂᒃ ᐱᒋᐊᖅᑎᑦᓯᓂᖅ 
ᐊᒻᒪ ᐃᓕᖅᑑᑎᖃᕐᓂᖅ

ᐅᓇ ᐸᕐᓇᒍᑎᐅᔪᖅ ᑕᑯᓐᓇᕈᑎᐅᔪᖅ ᓴᓇᓂᐅᔪᒥᒃ ᐅᐸᓗᖓᐃᔭᐅᑎᒥᒃ ᑐᖕᖓᕕᒋᔭᐅᑎᓪᓗᒍ 
ᓄᑖᓂᒃ ᐱᒋᐊᖅᑎᑦᓯᔾᔪᑎᑦᓴᓄᑦ, ᐱᒋᐊᖅᑎᑕᐅᔪᑦᓴᑦ ᐊᑑᑎᖃᑦᓯᐊᕐᓗᑎᒃ ᓄᓇᕘᒥᐅᑕᐃᑦ 
ᓴᓇᖕᖑᐊᖅᑐᓕᕆᔨᖏᓐᓄᑦ ᐱᓕᕆᔾᔪᑎᐅᒍᓐᓇᕐᓗᑎᒃ ᐊᑦᓱᕉᑎᐅᕙᑦᑐᓄᑦ ᓵᖕᖓᔭᐅᕙᑦᑐᓄᑦ 
ᐱᓕᕆᔾᔪᑎᒍᑦ ᐊᒻᒪ ᐊᔪᐃᓐᓇᕈᒪᓂᒃᑯᑦ. ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ 
ᖃᓄᐃᔾᔪᓯᒃᑯᑦ ᐃᒻᒥᓂᒃ ᐱᓇᓱᐊᕈᒻᒪᐅᒻᒪᑕ ᐊᒻᒪ ᐆᑦᑑᑎᖏᓐᓂᒃ ᐊᑐᖅᐸᑦᑐᑎᒃ ᐃᓄᐃᑦ 
ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ ᐅᑯᓂᖓ ᖃᓄᖅᑑᕐᓂᖅ (ᓄᑖᓂᒃ ᐊᑐᕋᓱᐊᖅᐸᓐᓂᖅ 
ᐊᒻᒪ ᐱᓕᕆᔾᔪᑎᖃᖅᐸᓐᓂᖅ). ᐊᒥᓱᐃᑦ ᓴᓇᖕᖑᐊᖅᑎᐅᕙᑦᑐᑦ ᐱᓕᕆᔾᔪᑎᖃᖅᐸᑦᑐᑦ 
ᐊᒥᓱᓂᕐ ᐊᔾᔨᒌᖏᑦᑐᓂᒃ ᐊᒻᒪ ᐊᑐᖅᐸᑦᑐᑎᒃ ᐊᒥᓱᓂᒃ ᑐᓴᐅᒪᑎᑦᓯᔾᔪᑎᓂᒃ, ᐃᓚᖏᑦ 
ᑐᖕᖓᕕᖃᖅᑐᒻᒪᕆᐅᓗᑎᒃ ᐊᑐᕐᓯᒪᓂᒃᑯᑦ ᓄᓇᓕᖃᕐᕕᓐᓂ, ᐃᓚᒋᔭᐅᓗᑎᒃ ᓄᑖᖑᓂᕐᓴᐃᑦ 
ᓇᓗᓇᐃᔭᐃᑎᐅᔪᑦ ᐃᓱᒪᒋᔭᐅᔪᓂᒃ. ᑕᒪᐅᓇ, ᑲᔪᓯᓂᐊᖅᑐᑦ ᐊᓯᔾᔩᕙᓐᓂᕐᒥᒃ ᐊᔾᔨᐅᖏᑦᑐᓂᒃ 
ᓴᓇᖕᖑᐊᕈᓯᖏᓐᓂᒃ, ᐊᐅᓚᔾᔭᐃᔾᔪᑎᒋᕙᓪᓗᒋᑦ ᓴᓇᖕᖑᐊᓂᒃᑯᑦ ᐊᒻᒪ ᑮᓇᐅᔭᓕᕆᓂᒃᑯᑦ 
ᑲᔪᓯᒋᐊᕈᑎᒋᔪᓐᓇᖅᑕᖏᓐᓂᒃ ᐱᕚᓪᓕᕈᑎᐅᔪᓐᓇᖅᑐᓂᒃ ᐃᓚᒋᔭᖏᓐᓂᒃ ᐊᒻᒪ ᓄᓇᓕᖏᓐᓂᒃ. 

ᒪᓕᑦᑐᑎᒃ ᐅᑯᓂᖓ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ ᐅᑯᓂᖓ 
ᑐᖕᖓᓇᕐᓂᖅ (ᖁᕕᐊᓱᖃᑎᖃᖅᐸᓐᓂᐅᔪᖅ ᒪᑐᐃᖓᑦᓯᐊᐸᑦᑐᓂ, ᑐᖕᖓᓇᖅᑐᓂ ᐊᒻᒪ 
ᐱᖃᓯᐅᔾᔨᕙᑦᑐᓂ ᐊᓯᒥᓂᒃ), ᓄᓇᕗᒻᒥᐅᑕᐃᑦ ᓴᓇᖕᖑᐊᖅᑎᐅᔪᑦ ᒪᑐᐃᖓᑦᓯᐊᐸᑦᑐᑦ ᓄᑖᓂᒃ 
ᐃᓱᒪᓕᐅᕆᔾᔪᑎᑦᓴᓂᒃ ᑐᓴᕈᒪᑐᐃᓐᓇᖅᑐᑎᒃ, ᓄᑖᓂᒃ ᓴᓇᔾᔪᓯᓂᒃ ᐊᒻᒪ ᐃᓕᓐᓂᐊᕈᑎᑦᓴᓂᒃ 
ᐱᓯᒪᔪᓂᒃ ᒪᑯᓇᖕᖓᑦ ᐊᒻᒪ ᑲᑐᔾᔨᖃᑎᒌᖃᑎᒌᓐᓂᕐᒥᒃ.



ᐸᑭ ᐅᑲᑦᓯᐊᒃ ᓄᓇᕗᑦ ᓴᓇᖕᖑᐊᓂᕐᒥᒃ ᓇᓪᓕᐅᓂᕐᓯᐅᕕᒻᒥ

ᒪᓕᑦᑐᑎᒃ ᐅᑯᓂᖓ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ 
ᐊᑐᖅᑕᐅᕙᑦᑐᓂᒃ ᐅᑯᓂᖓ ᑐᖕᖓᓇᕐᓂᖅ 
(ᖁᕕᐊᓱᖃᑎᖃᖅᐸᓐᓂᐅᔪᖅ ᒪᑐᐃᖓᑦᓯᐊᐸᑦᑐᓂ, 
ᑐᖕᖓᓇᖅᑐᓂ ᐊᒻᒪ ᐱᖃᓯᐅᔾᔨᕙᑦᑐᓂ ᐊᓯᒥᓂᒃ), 
ᓄᓇᕗᒻᒥᐅᑕᐃᑦ ᓴᓇᖕᖑᐊᖅᑎᐅᔪᑦ ᒪᑐᐃᖓᑦᓯᐊᐸᑦᑐᑦ 
ᓄᑖᓂᒃ ᐃᓱᒪᓕᐅᕆᔾᔪᑎᑦᓴᓂᒃ ᑐᓴᕈᒪᑐᐃᓐᓇᖅᑐᑎᒃ, ᓄᑖᓂᒃ 
ᓴᓇᔾᔪᓯᓂᒃ ᐊᒻᒪ ᐃᓕᓐᓂᐊᕈᑎᑦᓴᓂᒃ ᐱᓯᒪᔪᓂᒃ ᒪᑯᓇᖕᖓᑦ ᐊᒻᒪ 
ᑲᑐᔾᔨᖃᑎᒌᖃᑎᒌᓐᓂᕐᒥᒃ.

ᐅᓇ ᐸᕐᓇᒍᑎᐅᔪᖅ ᐃᓵᑦᓯᒪᔪᖅ ᑕᒪᑦᓱᒥᖓ ᑕᑯᓐᓇᖕᖑᐊᒐᐅᔪᒥᒃ, ᐊᒻᒪ ᐋᖅᑭᑦᓱᐃᓯᒪᓪᓗᑎᒃ 
ᑐᕌᒐᐅᔪᓂᒃ ᐱᓕᕆᐊᖑᔪᒪᔪᓂᒃ ᐊᒻᒪ ᖃᓄᐃᓕᐅᕈᑎᑦᓴᓂᒃ ᒪᑯᓂᖓ ᓴᖅᑮᒍᓐᓇᖅᑐᓂᒃ:

•	 ᐃᑲᔪᕐᓱᐃᔾᔪᑎᐅᕙᓪᓗᑎᒃ ᓄᑖᓃᒃ ᐱᒋᐊᖅᑎᑕᐅᔪᑦᓴᓂᒃ ᓄᑖᓂᒃ ᐱᒋᐊᖅᑎᑦᓯᓂᖅ 
ᐊᒻᒪ ᐃᓕᖅᑑᑎᖃᕐᓂᖅ ᐃᓵᑦᓯᒪᕙᓪᓗᓂ ᖃᐅᔨᓴᐅᑎᓂᒃ ᖃᓄᐃᑦᑐᖃᕋᔭᕐᓂᖓᓄᑦ ᐊᒻᒪ 
ᓴᓇᕙᓐᓂᒃᑯᑦ ᐱᔾᔪᑎᐅᔪᓐᓇᖅᑐᓂᒃ ᖃᓄᑐᐃᓐᓇᖅ ᖃᐅᔨᓴᐅᑎᑦᓴᓂᒃ, ᐃᓕᓐᓂᐊᕈᑎᑦᓴᓂᒃ, 
ᑲᔪᖏᕐᓴᐅᑎᑦᓴᓂᒃ ᐊᒻᒪ ᑲᑐᔾᔨᖃᑎᒌᓐᓂᒃᑯᑦ ᐱᓕᕆᐊᑦᓴᓂᒃ.

•	 ᓇᓗᓇᐃᕐᓯᒪᒋᐊᕐᓗᑎᒃ ᑲᔪᓯᔾᔪᑎᐅᔪᓐᓇᓯᐊᖅᑐᓂᒃ ᓴᓇᖕᖑᐊᒐᓕᕆᔾᔪᑎᖃᕐᓂᖏᓐᓄᑦ 
ᐊᐅᓚᔾᔭᐃᕙᓪᓗᑎᒃ ᐊᑐᕈᒪᓕᖅᑎᑦᓯᓗᑎᒃ, ᐃᓕᓐᓂᐊᑎᑦᓯᕙᓪᓗᑎᒃ, 
ᐊᒻᒪ ᑐᖕᖓᓱᑦᑎᑦᓯᕙᓪᓗᑎᒃ ᓯᕗᓂᑦᑎᓐᓂ ᓴᓇᖕᖑᐊᑎᐅᒍᓐᓇᖅᑐᓂᒃ 
ᐱᖃᑕᐅᖃᑦᑕᖁᓗᒋᑦ ᓴᓇᖕᖑᐊᖅᑐᓕᕆᓂᕐᒧᑦ ᐊᒻᒪ ᐱᕙᓪᓕᐊᒍᓐᓇᖁᓪᓗᒋᑦ ᐊᒻᒪ 
ᐱᕈᖅᐸᓪᓕᐊᒍᓐᓇᖁᓪᓗᒋᑦ ᓄᓇᓕᖏᓐᓂ.



ᓄᐊ ᒪᓂᐊᐱᒃ ᐱᔾᔪᑎᖃᖅᑐᖅ ᐱᓕᕆᐊᕆᕙᑦᑕᒥᓂᒃ

ᕌᑦᔪᕐ ᐊᒃᓴᑦᔪᐊᒃ ᒫᑦᔅᐹᒃᔅ ᑕᑯᔭᒐᖃᕐᕕᒻᒥ (Matchbox Gallery)

ᐊᑐᐊᒐᖃᖅᐸᑦᑐᑎᒃ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ ᐅᑯᓂᖓ 
ᐃᓅᖃᑎᒌᑦᓯᐊᕐᓂᖅ (ᐃᑉᐱᒍᓱᑦᓯᐊᐸᓐᓂᖅ ᐊᓯᒥᓂᒃ, ᐱᓕᕆᖃᑎᖃᖅᐸᓐᓂᖅ ᐊᒻᒪ 
ᐃᑉᐱᒋᔭᖃᕐᓂᐅᔪᖅ ᓇᓪᓕᓂᒃᑯᑦ ᐊᓯᒥᓂᒃ), ᓴᓇᖕᖑᐊᖅᑎᐅᔪᑦ ᑕᒪᑦᓱᒪ ᕿᑎᖓᓃᑎᑉᐸᑦᑕᕗᑦ 
ᐸᕐᓇᒍᑎᒍᑦ ᐃᓕᑕᕆᓯᒪᓪᓗᒋᑦ ᑐᓂᕐᕈᑎᒋᕙᑦᑕᖏᑦ. ᓴᓇᖕᖑᐊᖅᑎᐅᔪᑦ ᓴᓇᔨᓪᓚᕆᐅᕙᒻᒪᑕ, 
ᐊᒻᒪ ᐱᓕᕆᐊᕆᕙᑦᑕᖏᑦ ᐱᖏᑉᐸᑕ, ᓴᓇᖕᖑᐊᖅᑐᓕᕆᕙᑦᑐᑦ ᐊᒻᒪ ᐃᓕᖅᑯᓯᓕᕆᕙᑦᑐᑦ 
ᐃᓄᒋᐊᓂᒃ ᐊᒻᒪ ᓇᖕᒥᓂᖃᖅᑎᐅᕙᑦᑐᑦ ᓴᓇᖕᖑᐊᖅᑐᓕᕆᓂᕐᒥᒃ ᐱᑕᖃᕋᔭᖏᑦᑐᑦ ᑐᓂᔭᑦᓴᓂᒃ. 
ᐅᓇ ᐸᕐᓇᒍᑎᐅᔪᖅ ᓴᖅᑮᓯᒪᔪᖅ ᐃᑲᔪᕐᓱᖅᑕᐅᒋᐊᖃᒻᒪᕆᓐᓂᖏᓐᓄᑦ ᓴᓇᖕᖑᐊᖅᑎᐅᔪᑦ 
ᓇᓗᓇᐃᕐᓯᒪᖁᓪᓗᒋᑦ ᑲᔪᓯᔭᐅᓂᖏᑦ ᓴᓇᖕᖑᐊᒐᓕᕆᕙᑦᑐᑦ.

ᓴᓇᖕᖑᐊᖅᑎᓂᒃ ᐱᓯᒪᔪᓂᒃ

ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ ᑕᖏᖃᖅᑎᑦᓯᔨᐅᒻᒪᑕ ᖃᓄᐃᑦᑑᒍᑎᐅᔪᓂᒃ 
ᐱᑕᖃᕆᐊᓕᓐᓂᒃ ᓴᖕᖓᑦᑎᖁᓂᐊᕈᑦᑎᒍ ᐱᓕᕆᔾᔪᑎᒋᕙᑦᑕᕗᑦ ᐊᒡᒋᖅᑐᓂ ᐊᕐᕌᒍᓂ.

ᐃᓕᑕᕆᔭᐅᔾᔪᑎᐅᓗᑎᒃ ᑐᖕᖓᕕᐅᔪᑦ ᐊᑑᑎᒋᔭᖏᑦ ᓴᓇᖕᖑᐊᖅᑎᐅᔪᑦ, ᐅᓇ ᐸᕐᓇᒍᑎᐅᔪᖅ 
ᓇᓗᓇᐃᔭᐃᓯᒪᔪᖅ ᑐᕌᒐᐅᔪᓂᒃ ᐱᓕᕆᐊᖑᔪᒪᓂᐊᖅᑐᓂᒃ ᐊᒻᒪ ᖃᓄᐃᓕᐅᕈᑎᑦᓴᓂᒃ 
ᐃᒪᐃᒍᑎᐅᓂᐊᖅᑐᓂᒃ:

•	 ᐅᐱᒋᔭᐅᕙᓪᓗᑎᒃ ᐊᒻᒪ ᐃᑉᐱᒋᔭᐅᑦᓯᐊᐸᓪᓗᑎᒃ ᓴᓇᖕᖑᐊᖅᑎᐅᔪᑦ ᑐᓂᕐᕈᑎᒋᕙᑦᑕᖏᑦ 
ᓄᓇᓕᑦᑎᓐᓄᑦ, ᐃᓕᖅᑯᓯᑦᑎᓐᓄᑦ, ᓄᓇᓕᖃᕐᕕᑎᓐᓄᑦ, ᐊᒻᒪ ᑮᓇᐅᔭᓕᕆᔾᔪᑎᑦᑎᓐᓄᑦ.

•	 ᐊᔾᔨᐅᖏᑦᑐᒃᑯᑦ ᑕᑯᓐᓇᖅᑕᐅᒋᐊᖅᐸᓂᐊᖅᑯᑦ ᖃᓄᖅ ᓴᓇᖕᖑᐊᖅᑎᐅᔪᑦ ᐱᓕᕆᕙᒻᒪᖔᑕ 
ᐊᒻᒪ ᑖᒃᑯᓇᖕᖓᑦ ᐊᑐᐊᒐᓕᐅᓕᕐᓗᑎᒃ ᐱᓕᕆᐊᑦᓴᓂᒃ, ᐱᔨᑦᓯᕋᐅᑎᓂᒃ, ᐊᒻᒪ 
ᐱᒋᐊᖅᑎᑕᐅᕙᑦᑐᓂᒃ ᑐᑭᓕᐊᖃᑎᖃᖅᑐᓂᒃ ᑭᖕᖒᒪᔭᖏᓐᓂᒃ ᐊᒻᒪ ᐃᑲᔪᕐᓱᐃᔾᔪᑎᐅᔪᓂᒃ 
ᑲᔪᓯᑦᓯᐊᕈᑎᖏᒍᑦ.

•	 ᐃᓂᓕᐅᕐᓯᒪᕙᓪᓗᓯ ᐃᓱᒪᓕᐅᕆᔾᔪᑎᐅᔪᓄᑦ ᐊᒻᒪ ᐋᖅᑭᒍᑎᑦᓴᐅᔪᓄᑦ ᐅᖃᐅᓯᐅᒐᔭᖅᑐᓂᒃ 
ᓴᓇᖕᖑᐊᖅᑎᓄᑦ ᐊᒻᒪ ᓴᓇᖕᖑᐊᖅᑎᓕᓐᓂᒃ ᐊᒻᒪ ᓴᓇᒍᓐᓇᖅᑐᓂᒃ ᓄᓇᓕᕐᒥᐅᑕᐅᔪᓂᒃ.

ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ ᐱᓕᕆᔾᔪᑎᖃᖅᐸᑦᑐᑦ 
ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ 
ᒪᑯᓂᖓ ᐱᓕᒻᒪᒃᓴᒃᓂᖅ/ᐱᔭᕆᐅᖅᓴᕐᓂᖅ (ᐱᔭᕆᐅᕐᓴᕐᓂᖅ 
ᐱᓕᒻᒪᓴᖅᐸᓂᒃᑯᑦ ᑕᑯᓐᓇᐸᑦᑐᑎᒃ, ᐃᓕᓴᐃᕙᑦᑐᑎᒃ, 
ᐱᓕᒻᒪᓴᖅᐸᑦᑐᑎᒃ, ᐊᒻᒪ ᐱᓇᓱᐊᖅᐸᑦᑐᑎᒃ). 
ᐱᐅᔪᒻᒪᕆᐅᔪᖅ, ᐆᒻᒪᑦᓯᐊᕆᑦᑐᑦ, ᓄᑖᓂᒃ ᐃᓱᒪᓯᑎᐅᔪᑦ, 
ᐃᓕᑦᑐᕈᓐᓇᖅᑐᑦ ᐊᑐᕆᐊᖃᓕᖅᑐᓄᑦ, ᐊᒻᒪ 
ᑲᑐᔾᔨᖃᑎᖃᕈᓐᓇᖅᑐᑎᒃ. 



ᐊᖑᓇᓱᑦᑎ ᓴᓇᐅᒐᖓ ᒨᓇ ᓇᑦᓱᕐ ᐅᕙᓂ ᓯᓈᖓᓂ: ᒫᓐᓇᓂᓴᐃᑦ ᓴᓇᐅᒐᐃᑦ ᐊᒻᒪ ᑲᑐᔾᔨᖃᑎᒌᒍᑎᐅᔪᑦ 
ᐅᑯᓇᖕᖓᑦ ᓄᓇᕗᑦ ᐅᕙᓂ AXENÉO7 (ᐊᔾᔨᖕᖑᐊᖅ: ᔭᔅᑎᓐ ᐅᐊᓐᓇᑳᑦ)

ᑲᑐᔾᔨᖃᑎᒌᓐᓂᒃᑯᑦ  
ᐱᕈᖅᐸᓪᓕᐊᓂᖅ

ᑲᑐᔾᔨᖃᑎᒌᓐᓂᐅᔪᖅ ᐆᒻᒪᑎᖓᓃᒻᒪᑦ ᓴᓇᖕᖑᐊᖅᑐᓕᕆᓂᐅᑉ ᓄᓇᕘᒥ. ᑕᑯᑦᓴᐅᑎᑕᐅᕙᑦᑐᖅ 
ᖃᓄᖅ ᓴᓇᖕᖑᐊᖅᑎᐅᔪᑦ ᓴᓇᖕᖑᐊᕈᓯᖏᒍᑦ ᐊᒻᒪ ᓄᓇᒥᒃ ᐱᓕᕆᔾᔪᑎᐅᔪᒥᒃ ᑕᐃᔭᑦᑎᓐᓂᒃ 
ᓴᓇᖕᖑᐊᖅᑐᓕᕆᓂᖅ. ᑖᒃᑯᐊ ᒪᓕᒍᑎᖃᖅᐸᑦᑐᑦ ᑭᖑᕚᕆᔭᓄᑦ ᐊᒻᒪ ᐃᓅᖃᑎᒥᒍᑦ 
ᐃᓕᓐᓂᐊᕐᓂᐅᔪᒥᒃ ᐊᒻᒪᑦᑕᐅᖅ ᐱᓕᕆᖃᑎᒌᓐᓂᕆᕙᑦᑕᖏᓐᓂᒃ ᑭᒃᑯᑐᐃᓐᓇᐃᑦ ᐊᒻᒪ 
ᑲᑐᔾᔨᖃᑎᒌᖑᔪᑦ. ᑕᒪᐅᓇ ᓴᖅᑮᕙᑦᑐᑦ ᖃᓄᐃᖏᒍᑎᑦᓴᖏᓐᓂᒃ ᐊᒻᒪ ᑲᔪᓯᒍᓐᓇᕐᓂᖏᓐᓂᒃ 
ᐃᓘᓐᓇᖏᓐᓂᒃ ᐊᓐᓂᕈᓱᑉᐸᓂᒃᑯᑦ, ᐃᓵᑦᓯᒪᕙᑦᑐᓂ ᐊᔾᔨᒌᖏᑦᑐᓂᒃ ᐃᓱᒪᒋᔭᐅᔪᓂᒃ 
ᐊᒻᒪ ᐅᖃᖃᑕᐅᕙᓐᓂᒃᑯᑦ ᐊᒻᒪ ᖃᓄᖅᑑᖃᑎᖃᕐᓂᒃᑯᑦ ᑎᑭᒍᒪᓪᓗᑎᒃ ᐃᓘᓐᓇᖏᓐᓄᑦ 
ᐱᕚᓪᓕᕈᑎᐅᔪᓐᓇᓂᐊᖅᑐᓂᒃ ᓱᓇᑐᐃᓐᓇᒃᑯᑦ.

ᐱᕈᖅᐸᓪᓕᐊᓂᕆᔭᖓᑦ ᑖᒃᑯᐊ ᑕᑎᒋᔭᖃᕐᓂᐊᖅᑐᑦ ᐱᓕᕆᖃᑎᒌᓐᓂᕐᒥᒃ ᑐᕌᒐᐅᔪᓄᑦ 
ᐃᓘᓐᓇᖏᓐᓄᑦ ᓴᓇᖕᖑᐊᖅᑎᓄᑦ, ᑲᑐᔾᔨᖃᑎᒌᓄᑦ ᐊᒻᒪ ᓄᓇᓕᓐᓄᑦ ᐊᒻᒪ ᐅᖓᑖᓅᕐᓗᑎᒃ 
ᑲᑐᔾᔨᖃᑎᒌᒍᑎᓄᑦ ᐃᓚᒋᔭᐅᕙᓪᓗᑎᒃ ᑐᓴᐅᒪᒍᒪᕙᑦᑐᑦ ᓯᓚᑖᓃᑦᑐᑦ ᓴᓇᖕᖑᐊᖅᑐᓕᕆᓂᐅᑉ 
ᐊᑦᑐᐊᓂᖃᖅᑐᑦ ᐊᒻᒪ ᐱᓕᕆᖃᑎᖃᖅᐸᑦᑐᑦ ᑕᒪᒃᑯᓂᖓ ᑐᓴᐅᒪᒍᒪᔪᓂᑦᑕᐅᖅ. 
ᑲᔪᓯᑦᓯᐊᖁᓂᐊᕈᑦᑎᒍ ᐸᕐᓇᒍᑎᒋᔭᕗᑦ ᑲᑎᑦᓯᒋᐊᖃᖅᑐᒍᑦ ᐱᕙᓪᓕᐅᑎᑦᓯᐊᖁᓪᓗᑕ 
ᐊᓯᑦᑎᓐᓂᒃ ᓴᖅᑮᔪᒪᓂᐊᕈᑦᑕ ᑕᑯᔪᒪᔭᑦᑎᓐᓂᒃ ᓴᖅᑭᕋᓱᐊᖅᑕᑎᓐᓂᒃ. ᓴᖅᑭᕈᑦᑎᒍ, ᐅᓇ 
ᐸᕐᓇᒍᑎᐅᔪᖅ ᑕᑯᑦᓴᐅᑎᑦᓯᔾᔪᑎᐅᔪᖅ ᐃᓄᐃᑦ ᐃᓄᓕᕆᔾᔪᑎᖏᓐᓂᒃ ᐊᑐᖅᑕᐅᕙᑦᑐᓂᒃ 
ᐅᑯᓂᖓ ᐱᓕᕆᖃᑎᒌᓐᓂᖅ/ᐃᑲᔪᖃᑎᒌᓐᓂᖅ (ᐱᓕᕆᖃᑎᒌᓐᓂᖅ ᑖᑦᓱᒥᖓᑦᓴᐃᓐᓇᖅ) 
ᐊᒻᒪ ᐋᔩᖃᑎᒌᓐᓂᖅ (ᐃᓱᒪᓕᐅᕆᔾᔪᑎᓂᒃ ᐊᑐᕐᓂᐅᔪᖅ ᐅᖃᖃᑎᒌᑉᐸᓂᒃᑯᑦ ᐊᒻᒪ 
ᐊᖏᖃᑎᒌᓐᓂᒃᑯᑦ). 

ᐅᓇ ᐸᕐᓇᒍᑎᐅᔪᖅ ᐋᖅᑭᑦᓱᐃᔾᔪᑎᐅᔪᖅ ᑐᕌᒐᐅᔪᒪᔪᓂᒃ ᐱᓕᕆᐊᑦᓴᒃᑯᑦ ᐊᒻᒪ 
ᖃᓄᐃᓕᐅᕈᑎᒃᑯᑦ ᐅᑯᓂᖓ ᓴᖅᑮᒍᓐᓇᖅᑐᓂᒃ:

•	 ᐊᑐᖅᑎᑦᓯᔾᔪᑎᐅᓗᓂ ᐊᖏᖃᑎᒌᓐᓂᕐᒥᒃ ᐊᒻᒪ ᑲᑐᔾᔨᖃᑎᒌᓐᓂᕐᒥᒃ ᐊᑑᑎᖃᒻᒪᕆᑦᑐᑎᒃ 
ᑎᑭᒍᒪᒍᑦᑎᒍ ᑐᕌᒐᕆᔭᕗᑦ ᐊᒻᒪ ᒪᑭᒪᑏᓐᓇᓂᐊᕐᓗᒋᑦ ᖃᓄᐃᖏᑦᓯᐊᕈᑎᖏᑦ ᐊᒻᒪ 
ᐆᒻᒪᑦᓯᐊᕆᔾᔪᑎᖏᑦ ᓴᓇᖕᖑᐊᖅᑎᒍᑦ.

•	 ᐱᕕᑦᓴᖃᖅᑎᐸᓪᓗᒋᑦ ᓴᓇᖕᖑᐊᖅᑎᐅᔪᑦ ᐊᒻᒪ ᓴᓇᖕᖑᐊᒐᓕᕆᕝᕕᐅᕙᑦᑐᑦ ᓄᓇᓕᐅᔪᑦ 
ᓄᓇᕘᒥᐅᑕᐃᑦ ᐱᓕᕆᖃᑎᒌᒍᓐᓇᖁᓪᓗᒋᑦ ᐊᒻᒪ ᑲᑐᔾᔨᖃᑎᒌᑉᐸᓪᓗᑎᒃ ᐱᓕᕆᔾᔪᑎᒍᑦ.

ᐱᕈᖅᐸᓪᓕᐊᓂᕆᒐᔭᖅᑕᖏᑦ ᓴᓇᖕᖑᐊᒐᓕᕆᕝᕕᐅᕙᑦᑐᑦ 
ᑕᑎᒋᔭᖃᕐᓂᐊᖅᑐᑦ ᐱᓕᕆᖃᑎᒌᓐᓂᕐᒥᒃ 
ᑲᑐᔾᔨᖃᑎᒌᓐᓂᒃᑯᑦ ᑖᑦᓱᒥᖓᑦᓴᐃᓐᓇᖅ ᑐᕌᒐᖃᐅᖅᑐᑦ 
ᓴᓇᖕᖑᐊᖅᑏᑦ, ᑲᑐᔾᔨᖃᑎᒌᑦ ᐊᒻᒪ ᓄᓇᓕᐅᔪᑦ. 



ᑐᕌᒐᒃᓴᐃᑦ
ᐊᑐᖅᑐᑎᒃ ᑕᑯᓐᓇᖕᖑᐊᒐᐅᔪᒥᒃ ᓄᓇᕗᑦ ᓯᕗᓪᓕᐅᓗᓂ, 
ᓄᑖᓂᒃ ᐱᒋᐊᖅᑎᑦᓯᓂᖅ ᐊᒻᒪ ᐃᓕᖅᑑᑎᖃᕐᓂᖅ, 
ᓴᓇᖕᖑᐊᖅᑎᓅᖓᔪᓂᒃ ᐊᒻᒪ ᑲᑐᔾᔨᖃᑎᒌᓐᓂᒃᑯᑦ 
ᐱᕈᖅᐸᓪᓕᐊᓂᕐᒥᒃ, ᐅᓇ ᐸᕐᓇᒍᑎᑦᓴᐅᔪᖅ ᒪᓕᒍᑎᖃᕐᓯᒪᔪᑦ 
ᑎᓴᒪᓂᒃ (4) ᐱᓕᕆᐊᖑᔪᒪᓂᐊᖅᑐᓂᒃ:

ᓴᖕᖏᓂᖃᑦᓯᐊᖅᑐᒥᒃ 
ᑐᖕᖓᕕᓕᐅᕐᓗᑎᒃ

ᓴᖕᖓᑦᑎᒋᐊᕐᓗᒋᑦ 
ᑲᑐᔾᔨᖃᑎᒌᓐᓂᐅᕙᑦᑐᑦ ᐊᒻᒪ 
ᑐᓴᐅᒪᑎᑦᓯᔾᔪᑎᐅᕙᑦᑐᑦ

ᐃᒻᒥᓂᒃ ᐱᔪᓐᓇᓕᖅᑎᑕᐅᓗᑎᒃ 
ᓴᓇᖕᖑᐊᐸᑦᑐᑦ

ᑖᓂᖅᑐᑎᒋᐊᕐᓗᒋᑦ ᖃᓄᐃᑦᑑᓂᖏᑦ 
ᓄᓇᕘᒥᑦ ᓴᓇᖕᖑᐊᖅᑕᐅᕙᑦᑐᑦ

ᑕᒪᒃᑯᐊ ᐱᓕᕆᐊᖑᔪᒪᓂᐊᖅᑐᑦ ᓇᓗᓇᐃᔭᖅᑕᐅᓚᐅᖅᑐᑦ ᑐᑭᓯᒋᐊᕐᕕᐅᓗᑎᒃ ᓄᓇᕘᒥᐅᑕᐃᑦ 
ᓴᓇᖕᖑᐊᖅᑎᖏᑦ. ᐊᑐᓂ ᐱᓕᕆᐊᖑᔪᒪᔪᖅ ᐱᖃᓯᐅᔾᔨᓯᒪᔪᖅ ᐃᑲᔪᕐᓱᐃᔾᔪᑎᓂᒃ 
ᖃᓄᐃᓕᐅᕈᑎᐅᔪᓂᒃ ᓴᖅᑮᒍᒪᓪᓗᑎᒃ ᐅᑯᓂᖓ ᓇᓗᓇᐃᔭᖅᑕᐅᓯᒪᔪᓂᒃ ᐊᓪᓕᕐᓂ.



ᓇᒡᒍᐊᒥᓕᐊᒥᓂᖓ ᒫᖠᐅ ᓄᕿᖕᖓ

ᓄᓇᕗᑦ ᓴᓇᖕᖑᐊᖅᑎᖏᑦ ᐊᓯᔾᔨᕐᓯᒪᓪᓗᐊᓕᕐᒪᑕ ᑕᐃᒪᖕᖓᓂᒃ ᐅᑯᐊ ᓴᓇᐅᒐᐃᑦ 
(Sanaugait): ᐸᕐᓇᒍᑎᑦᓴᑦ ᐱᕈᖅᐸᓪᓕᐊᓂᖏᓐᓄᑦ ᓄᓇᕘᑉ ᓴᓇᖕᖑᐊᖅᑎᖏᑦ ᐊᒻᒪ 
ᓴᓇᔨᖏᑦ ᓴᖅᑭᑕᐅᓚᐅᕐᓯᒪᒻᒪᑕᓂᒃ 2006-ᑎᓪᓗᒍ. ᑲᔪᓯᔭᐅᓯᒪᔪᑦ ᓴᓇᕙᓐᓂᐅᔪᖅ 
ᐊᒻᒪ ᐱᓕᒻᒪᓴᕐᓯᒪᓂᖏᓐᓂᒃ ᓄᓇᕘᒥᐅᑕᐃᑦ ᓴᓇᖕᖑᐊᖅᑎᖏᑕ ᓄᑖᓂᒃ 
ᐱᓕᕆᔾᔪᑎᑖᕈᑎᐅᓯᒪᓕᖅᑐᑦ ᓴᓇᖕᖑᐊᓂᒃᑯᑦ ᐊᒻᒪ ᓴᓇᕙᓐᓂᒃᑯᑦ ᐊᒻᒪ ᐊᓯᔾᔨᖅᑕᐅᓯᒪᓕᖅᑐᑎᒃ 
ᐃᑲᔪᕐᓱᐃᔾᔪᑎᐅᕙᓚᐅᖅᑐᑦ ᑕᒪᒃᑯᓂᖓ ᐱᓕᕆᔨᓂᒃ ᑮᓇᐅᔭᓕᐅᖅᐸᑦᑐᓂᑦᑕᐅᖅ. 

ᐊᕐᕌᒎᓕᖅᑐᓂ 30-ᓂ, ᒪᑭᒪᔾᔪᑎᐅᔪᑦ ᐃᑲᔪᑉᓱᐃᔾᔪᑎᐅᕙᑦᑐᑦ ᐱᓕᕆᔾᔪᑎᖏᓐᓂᒃ 
ᓴᓇᖕᖑᐊᕈᑎᓕᕆᕙᑦᑐᑦ ᐱᕈᕐᓯᒪᓕᖅᑐᑦ ᐊᑕᐅᓯᕐᒥᒃ ᒐᕙᒪᒃᑯᓐᓃᖔᕐᓯᒪᖏᑦᑐᓂᒃ 
ᑲᑐᔾᔨᖃᑎᒌᓂᒃ ᑭᒡᒐᖅᑐᐃᒍᒪᓯᒪᔪᒻᒪᕆᐅᔪᓂᒃ ᐊᒻᒪ ᓴᖅᑭᔮᖅᑎᑦᓯᒍᒪᓪᓗᑎᒃ ᓴᓇᕙᑦᑕᖏᓐᓂᒃ 
ᑕᑯᑦᓴᐅᔪᑦ ᓴᓇᖕᖑᐊᖅᑎᐅᔪᑦ, ᐊᒥᓱᓄᑦ ᑲᑐᔾᔨᖃᑎᒌᖑᔪᓄᑦ ᐃᑲᔪᕐᓱᐃᕙᑦᑐᓄᑦ 
ᓴᓇᐅᒐᐅᔪᓂᒃ, ᓴᖅᑭᑕᐅᔪᓂᒃ, ᐊᒻᒪ ᓯᐊᒻᒪᐃᕙᑦᑐᓂᒃ ᓴᓇᐅᒐᕐᓂᒃ ᓇᒥᑐᐃᓐᓇᖅ ᐊᒥᓱᓄᑦ 
ᓴᓇᖕᖑᐊᒐᓕᕆᕙᑦᑐᓄᑦ.

ᑕᐃᒫᑦᑕᐅᖅ ᐊᓯᖏᑎᑐᑦ ᐱᓕᕆᕝᕕᐅᕙᑦᑐᑎᑐᑦ, ᓴᓇᖕᖑᐊᒐᓕᕆᓂᐅᔪᖅ 
ᐱᕙᓪᓕᐊᑎᑦᓯᒍᑎᐅᕙᑦᑐᖅ ᐱᕙᓪᓕᐅᑎᑦᓯᐊᖅᑐᓂᒃ ᐊᑐᐊᒐᕐᓂᒃ, ᐊᑑᑎᖃᑦᓯᐊᖅᑐᓂᒃ 
ᒪᓕᒐᕐᓂᒃ, ᑐᑭᓯᒋᐊᕈᑎᐅᒋᐊᓕᓐᓂᒃ ᐊᒻᒪ ᑕᖏᓕᓐᓂᒃ ᒪᑭᒪᑎᑦᓯᔾᔪᑎᑦᓴᓂᒃ, 
ᑭᐅᔪᓐᓇᓯᐊᖅᑐᓂᒃ ᑮᓇᐅᔭᑎᒍᑦ ᐃᑲᔫᑎᑦᓴᓂᒃ ᐱᓕᕆᐊᑦᓴᓕᕆᕙᑦᑐᓂᒃ ᐊᒻᒪ 
ᐊᑑᑎᖃᑦᓯᐊᖅᑐᓂᒃ ᑮᓇᐅᔭᐃᔭᐅᑎᑦᓴᓂᒃ ᐅᑎᖅᑎᑦᓯᓇᓱᐊᕈᑎᐅᔪᓐᓇᖅᑐᓂᒃ 
ᖃᑭᒪᐅᑎᐅᓂᐊᖅᑐᓂᒃ. ᑕᒪᒃᑯᐊ ᑐᖕᖓᕕᐅᔪᑦ ᐃᓚᒋᔭᐅᔪᑦ ᖃᐅᑕᒫᖅ 
ᖃᐅᔨᓴᖅᑕᐅᖏᓐᓇᕆᐊᖃᖅᐸᑦᑐᑦ ᐊᒻᒪ ᖃᐅᔨᓴᖅᑕᐅᖏᓐᓇᐸᓪᓗᑎᒃ ᓯᕗᒧᐊᑉᐸᓪᓕᐊᑎᓪᓗᒋᑦ.

 
ᓴᖕᖏᓂᖃᑦᓯᐊᖅᑐᒥᒃ 
ᑐᖕᖓᕕᓕᐅᕐᓗᑎᒃ

external-link-alt	 4	gov.nu.ca/sites/default/files/Sanaugait_arts_strategy.pdf

ᑕᐃᒥᐊᓐ ᕼᐅᕆᔾ ᐅᕙᓂ ᑭᕕᐅᖅ ᐅᑎᖅᑐᖅ (Kiviuq Returns) ᓴᖅᑭᖅᑕᐅᔪᖅ ᐅᑯᓄᖓ ᖃᒡᒋᐊᕘᑦ! 
(Qaggiavuut!) (ᐊᔾᔨᖕᖑᐊᖅ: ᔭᐃᒥ ᒍᕆᕕᖦᔅ)

ᖃᓄᐃᓕᐅᕈᑎᐅᔪᑦ

1.	 ᖃᐅᔨᓴᖅᑕᐅᓗᑎᒃ ᐃᓱᒪᒋᔭᐅᔪᑦ ᑐᖕᖓᕕᑦᓴᓂᒃ ᑎᒥᐅᔪᓂᒃ ᐊᑐᐃᓐᓇᖃᖅᑎᑦᓴᓂᒃ 
ᑭᒡᒐᖅᑐᐃᔾᔪᑎᓂᒃ, ᑐᑭᒧᐊᑦᑎᑦᓯᒍᑎᓂᒃ, ᖃᐅᔨᒪᔨᑕᕐᓂᒃ ᐊᒻᒪ ᐃᑲᔪᕐᓱᐃᔾᔪᑎᓂᒃ  
ᓴᓇᖕᖑᐊᖅᑐᓕᕆᔾᔪᑎᓂᒃ.

2.	 ᖃᐅᔨᓴᖅᑕᐅᓗᓂ ᐊᒻᒪ ᓯᕗᒧᐊᑦᑎᑕᐅᓗᑎᒃ ᐊᑐᐊᒐᐃᑦ ᐃᑲᔪᕐᓱᐃᔾᔪᑎᐅᔪᑦ 
ᑲᔪᓯᔾᔪᑎᖏᓐᓂᒃ ᐱᕙᓪᓕᐊᑎᑦᓯᔾᔪᑎᐅᔪᑦ ᖃᓄᐃᖏᓯᐊᖅᑐᓄᑦ ᐊᒻᒪ 
ᑲᔪᓯᔾᔪᑎᐅᔪᓐᓇᓯᐊᖅᑐᓄᑦ ᓴᓇᖕᖑᐊᓂᕐᒨᖓᔪᓂᒃ.

3.	 ᖃᐅᔨᓴᕐᓗᑎᒃ ᐱᕙᓪᓕᐊᑎᑦᓯᓂᕐᒥᒃ ᒪᑭᒪᔾᔪᑎᑦᓴᓂᒃ ᐱᓕᕆᔾᔪᑎᒍᑦ 
ᐊᑑᑎᓕᒻᒪᕆᐅᔪᓂᒃ ᑲᔪᓯᔭᐅᖁᓪᓗᒍ ᐱᕈᖅᐸᓪᓕᐊᓂᖓ ᓴᓇᖕᖑᐊᖅᑐᓕᕆᓂᐅᕙᑦᑑᑉ. 

4.	 ᖃᐅᔨᓴᖅᑎᑦᓯᓗᑎᒃ ᐊᒻᒪ ᓄᐊᑕᐅᕙᓪᓗᑎᒃ ᓱᓕᔪᑦ ᐊᒻᒪ ᒫᓐᓇᕐᓂᓴᐅᔪᑦ 
ᓈᓴᐅᑎᒍᑦ ᐱᓕᕆᔾᔪᑎᐅᔪᑦ ᐱᔾᔪᑎᖃᐅᖅᑐᑦ ᓄᓇᕘᒥ ᓴᓇᖕᖑᐊᖅᑐᓕᕆᓂᕐᒥᑦ 
ᐃᑲᔪᕐᓱᐃᔾᔪᑎᖃᖅᑐᓂᒃ ᑐᑭᖃᑦᓯᐊᖅᑐᓂᒃ ᐃᓱᒪᓕᐅᕆᔾᔪᑎᐅᔪᓂᒃ ᐱᔭᑦᓴᓕᐅᕈᑎᓂᒃ 
ᐊᒻᒪ ᐱᕙᓪᓕᐊᑎᑕᐅᓂᖏᓐᓄᑦ ᑭᒡᒐᖅᑐᐃᑦᓯᐊᖅᑐᑦ, ᐱᕙᓪᓕᐊᑎᑦᓯᐊᖅᑐᓂᒃ 
ᐊᑐᐊᒐᓕᐅᖅᐸᓪᓗᑎᒃ, ᐱᒋᐊᖅᑎᑦᓯᕙᓪᓗᑎᒃ,  ᐱᓕᕆᐊᑦᓴᓕᐅᖅᐸᓪᓗᑎᒃ, 
ᐊᒻᒪ ᐱᔨᑦᓯᕋᐅᑎᓂᒃ.

5.	 ᓇᓗᓇᐃᕐᓯᒪᕙᓪᓗᑎᒃ ᑮᓇᐅᔭᓂᒃ ᐱᓕᕆᔾᔪᑎᑖᕐᕕᐅᔪᑦ ᐱᓕᕆᐊᑦᓴᐃᑦ 
ᓴᓇᖕᖑᐊᒐᓕᕆᓂᕐᒨᖓᔪᓂᒃ ᐊᑑᑎᖃᖅᑐᓂᒃ, ᐊᑐᐃᓐᓇᐅᓯᐊᖅᑐᓂᒃ ᑭᒃᑯᑐᐃᓐᓇᕐᓄᑦ 
ᐊᒻᒪ ᑭᐅᔾᔪᑎᐅᔪᓐᓇᓯᐊᖅᑐᓂᒃ 

6.	 ᐃᑲᔪᕐᓱᖅᑕᐅᕙᓪᓗᑎᒃ ᐱᕙᓪᓕᐊᑎᑕᐅᓂᖏᑦ ᐊᒻᒪ ᐱᒋᐊᖅᑎᑕᐅᕙᓐᓂᖏᑦ ᓄᑖᑦ 
ᓇᖕᒥᓂᖃᕐᓂᒃᑯᑦ ᐆᑦᑑᑎᐅᒍᓐᓇᐸᑦᑐᑦ ᓴᓇᖕᖑᐊᖅᑐᓕᕆᓂᒃᑯᑦ  ᐊᔭᐅᖅᑐᐃᕙᓪᓗᓂ 
ᐃᓱᒪᓕᐅᕆᔾᔪᑎᐅᓯᒪᔪᓂᒃ ᐊᒻᒪ ᖃᓄᐃᓕᐅᕈᑎᐅᔪᓂᒃ ᓯᕗᓕᖅᑎᖃᖅᑐᓂᒃ 
ᓄᓇᕘᒥᐅᑕᓂᒃ ᓴᓇᖕᖑᐊᖅᑎᓂᒃ ᐊᒻᒪ ᓄᓇᓕᓐᓂᒃ.

7.	 ᐃᓱᒪᑦᓴᕐᓯᐅᕈᑎᐅᕙᓪᓗᑎᒃ ᒪᓕᒐᑎᒍᑦ ᓇᓖᕌᕈᑎᐅᔪᓐᓇᖅᑐᑦ ᐊᒻᒪ 
ᒪᑭᒪᑎᑕᐅᕙᓪᓗᑎᒃ ᑐᓴᐅᒪᔾᔪᑎᐅᔪᑦ ᐅᖃᐅᓯᐅᕙᑦᑐᑦ ᐱᔾᔪᑎᖃᖅᑐᑦ ᒪᓕᒋᐊᓕᒃᑯᑦ 
ᐊᒻᒪ ᒪᓕᒐᓕᕆᓂᒃᑯᑦ ᐱᔾᔪᑎᐅᔪᓂᒃ ᐊᑦᑐᐃᔪᓂᒃ ᐊᑭᓕᕐᓱᖅᑕᐅᔾᔪᑎᖏᓐᓂᒃ 
ᐊᒻᒪ ᐱᓕᕆᕝᕕᑎᒍᑦ ᖃᓄᐃᓕᒍᑎᐅᔪᓂᒃ ᐊᑐᖅᑕᐅᕙᑦᑐᓂᒃ ᓴᓇᖕᖑᐊᖅᑎᓄᑦ – 
ᐱᖃᓯᐅᔾᔭᐅᓗᑎᒃ ᐱᔪᓐᓇᐅᑎᖏᑦ ᐊᔪᕆᑕᐅᒋᐊᖃᖏᔾᔪᑎᐅᔪᑦ, ᑖᒃᓰᔭᐃᔭᐅᑏᑦ, 
ᐊᒻᒪ ᐃᖅᑲᓇᐃᔭᕐᓂᒃᑯᑦ ᓇᓪᓕᐅᒃᑯᒫᑦᓴᑦ – ᓇᓗᓇᐃᕐᓯᒪᖁᓪᓗᒋᑦ ᐱᔪᓐᓇᐅᑎᖏᑦ 
ᓴᓇᖕᖑᐊᖅᑎᐅᔪᑦ ᐊᔾᔨᐅᖏᑦᑐᓂᒃ ᓴᐳᔾᔭᐅᒋᐊᖃᕐᓂᖏᓐᓄᑦ ᐃᓄᐃᑦ ᓴᓇᖕᖑᐊᖅᑎᐅᔪᑦ.

ᐊᕐᕌᒎᓕᖅᑐᓂ 30-ᓂ, ᒪᑭᒪᑎᑦᓯᔾᔪᑎᐅᔪᑦ 
ᐱᓕᕆᔾᔪᑎᓂᒃ ᐃᑲᔪᕐᓱᐃᔾᔪᑎᐅᕙᑦᑐᓂᒃ 
ᓴᓇᖕᖑᐊᖅᑐᓕᕆᓂᕐᒥᒃ ᐱᕈᕐᓯᒪᓕᖅᑐᑦ

ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ ᐱᐅᓯᒃᑯᑦ ᓂᐅᕐᕈᑎᓕᕆᔨᐅᔪᑦ – ᓴᓇᖕᖑᐊᓲᖑᓪᓗᑎᒃ, 
ᓄᑖᓂᒃ ᐱᒋᐊᖅᑎᑦᓯᓲᖑᓪᓗᑎᒃ, ᐊᒻᒪ ᐱᓕᕆᔾᔪᑎᖃᕈᓐᓇᖅᑐᑎᒃ ᓱᓇᑐᐃᓐᓇᕐᓂᒃ. 
ᐱᕕᖃᖅᑎᐸᑦᑐᑦ ᐊᒻᒪ ᖃᓄᖅᑑᐸᑦᑐᑎᒃ ᐱᕙᓪᓕᐊᑎᑦᓯᓂᒃᑯᑦ ᓴᓇᖕᖑᐊᕈᓐᓇᐅᑎᓂᒃ 
ᐱᓕᒻᒪᓴᕐᓯᒪᔭᕐᒥᓂᒃ ᐊᒻᒪ ᑲᔪᓯᔾᔪᑎᒋᔪᓐᓇᖅᑕᒥᓂᒃ ᐃᓚᒋᔭᐅᓗᑎᒃ ᓄᓇᕘᒧᑦ $50 ᒥᓕᐊᓂᒃ 
ᐊᑭᖃᖅᑐᒧᑦ ᓴᓇᖕᖑᐊᖅᑐᓕᕆᓂᕐᒧᑦ.

ᑕᑯᓐᓇᖅᑐᒋᑦ ᐊᑐᖅᑕᐅᕙᑦᑐᑦ ᐊᓯᖏᓐᓂ ᑲᓇᑕᒥ ᓄᓇᓕᖃᕐᕕᓐᓂ ᐊᒻᒪ ᐅᑭᐅᖅᑕᖅᑐᒥ 
ᓄᓇᓕᖃᕐᕕᓐᓂ, ᓄᓇᕘᒥ ᐊᑦᓱᑲᓪᓚᐅᔪᖅ ᐊᒥᓲᓂᕐᓴᓂᒃ ᓴᓇᖕᖑᐊᖅᑎᖃᕐᒪᑕ ᑲᑐᔾᔨᖃᑎᒌᓄᑦ 
ᐃᑲᔪᕐᓱᕐᓱᐃᕙᑦᑐᓄᑦ ᓴᓇᖕᖑᐊᖅᑐᓕᕆᓂᕐᒥᒃ. ᓴᓇᖕᖑᐊᖅᑏᑦ ᖃᑭᒍᑎᒃ, ᐊᑕᖏᑦᓯᐊᕐᓗᑎᒃ 
ᓴᓇᖕᖑᐊᖅᑐᓕᕆᕙᑦᑐᑦ ᖃᑭᓂᐊᖅᑐᑦ. 

ᓴᓇᖕᖑᐊᖅᑏᑦ ᐃᑲᔪᕐᓱᖅᑕᐅᒋᐊᖃᕐᒪᑕ ᐃᓕᕆᖃᑕᐅᖃᑦᑕᖁᓪᓗᒋᑦ ᖃᐅᔨᓴᐅᑎᓂ 
ᓴᓇᖕᖑᐊᓂᕐᒥᒃ, ᐊᑐᕈᓐᓇᓯᐊᖅᑐᓂᒃ ᓇᖕᒥᓂᖃᕐᓂᕐᒨᖓᔪᓂᒃ ᐃᓱᒪᓕᐅᕆᖃᑕᐅᕙᓪᓗᑎᒃ, 
ᓄᑖᓂᒃ ᓴᓇᖕᖑᐊᓂᒃᑯᑦ ᐊᒻᒪ ᐱᓕᕆᔨᒻᒪᕆᐅᓂᕐᒧᑦ ᑐᕌᖓᔪᓂᒃ ᐊᑐᖃᑕᐅᕙᓪᓗᑎᒃ ᐃᓅᓯᒃᑯᑦ, 
ᐊᒻᒪ ᐃᓂᓯᐊᖅᐸᓪᓗᑎᒃ ᓴᓇᖕᖑᐊᕕᑦᓴᓂᒃ, ᐱᓕᕆᐊᖃᖅᑎᓪᓗᒋᑦ, ᐊᒻᒪ ᓴᖅᑭᔮᖅᑎᑦᓯᑎᓪᓗᒋᑦ 
ᓴᓇᓯᒪᔭᕐᒥᓂᒃ.

ᐃᒻᒥᓂᒃ ᐱᔪᓐᓇᓕᖅᑎᒍᓐᓇᖅᑕᕗᑦ ᓴᓇᖕᖑᐊᖅᑎᐅᕙᑦᑐᑦ ᐱᓕᕆᔨᒻᒪᕆᐅᓂᒃᑯᑦ 
ᐱᕙᓪᓕᐊᓂᕐᒥᒃ ᐃᑲᔪᕐᓱᐃᔾᔪᑎᑦᓴᓂᒃ ᐱᕈᐃᒍᓐᓇᖅᑐᓂᒃ ᓴᓇᖕᖑᐊᖅᑎᐅᔪᑦ 
ᓴᓇᒍᓐᓇᖅᑕᖏᓐᓂᒃ. ᐱᖃᓯᐅᔾᔭᐅᔪᑦ ᐊᑐᐃᓐᓇᐅᓯᐊᖅᑐᑦ ᑭᒃᑯᑐᐃᓐᓇᕐᓄᑦ ᐊᒻᒪ 
ᐱᖃᓯᐅᔾᔨᕙᑦᑐᑦ ᐱᓕᒻᒪᑦᓴᐅᑎᐅᔪᑦ ᐊᒻᒪ ᐃᓕᓐᓂᐊᕈᑎᐅᔪᑦ, ᑕᒪᒃᑮᓐᓂᒃ ᐱᓕᕆᔾᔪᑎᒍᑦ 
ᐊᒻᒪ ᐱᓕᕆᔾᔪᑎᒍᖏᑦᑐᖅ, ᐊᒻᒪᑦᑕᐅᖅ ᐃᓕᓐᓂᐊᖅᑎᑦᓯᔪᑦᓴᓂᒃ ᐊᑐᐃᓐᓇᖃᕐᕕᐅᓗᑎᒃ. 
ᑮᓇᐅᔭᐃᔭᕆᐊᖃᕐᒥᔪᑦ ᐅᑎᖅᑎᑦᓯᔾᔪᑎᐅᓇᓱᐊᕈᓐᓇᖅᑐᓂᒃ ᐱᒻᒪᕆᐅᔪᓄᑦ, 
ᐱᓕᕆᔾᔪᑎᒨᖓᓗᐊᖏᓪᓗᓂ, ᐊᒻᒪ ᐊᔾᔨᒌᖏᑦᑐᓄᑦ ᐃᓂᑦᓴᓂᒃ ᓴᓇᕕᐅᖃᑦᑕᓂᐊᖅᑐᓂᒃ 
ᐊᒻᒪ ᑕᑯᑦᓴᐅᑎᑦᓯᕕᐅᖃᑦᑕᓂᐊᖅᑐᓂᒃ ᓴᓇᔭᐅᓯᒪᔪᓂᒃ, ᐊᑕᐅᑦᓯᒃᑯᑦ ᐃᑲᔪᕐᓱᐸᓪᓗᒋᑦ 
ᓂᐅᕐᕈᑎᓕᕆᓂᕐᒧᑦ ᐊᒻᒪ ᓇᖕᒥᓂᖃᕐᓂᕐᒧᑦ ᐱᓕᒻᒪᑦᓴᐅᑎᐅᔪᑦ.

ᐃᒻᒥᓂᒃ ᐱᔪᓐᓇᓕᖅᑎᑕᐅᓗᑎᒃ 
ᓴᓇᖕᖑᐊᐸᑦᑐᑦ
ᐊᓕᐊᓇᐃᑦ ᓴᓇᖕᖑᐊᓂᕐᒥᒃ ᓇᓕᐅᓂᕐᓯᐅᕈᑎᖓᑦ (ᐊᔾᔨᖕᖑᐊᖅ/ᕕᓐᓴᓐ ᑕᔅᕈᓯᐅᕐ)

ᖃᓄᐃᓕᐅᕈᑎᐅᔪᑦ

1.	 ᐃᑲᔪᕐᓱᐃᓂᖅ ᐱᕙᓪᓕᐊᑎᑕᐅᓂᖏᓐᓂᒃ ᖃᓄᑐᐃᓐᓇᖅ ᓴᓇᔭᐅᕙᑦᑐᓄᑦ 
ᐊᒻᒪ ᓴᖅᑭᔮᖅᑎᑦᓯᕕᑦᓴᓂᒃ ᐃᓂᖏᓐᓂᒃ ᓯᕗᒧᐊᒍᑎᐅᕙᑦᑐᓂᒃ ᓴᓇᓂᐅᔪᒥᒃ 
ᐊᒻᒪ ᑮᓇᐅᔭᓕᐅᕋᓱᐊᕈᑎᒍᑦ ᐱᕙᓪᓕᐊᑎᑦᓯᓂᕐᒥᒃ ᓴᓇᖕᖑᐊᖅᑎᓂᒃ.

2.	 ᐃᑲᔪᕐᓱᐃᕙᓐᓂᖅ ᓄᑖᓂᒃ ᐱᒋᐊᖅᑎᑕᐅᔪᑦᓴᓂᒃ ᑮᓇᐅᔭᓂᒃ 
ᐊᑐᐃᓐᓇᖃᖅᑎᑦᓯᕙᑦᑐᓂᒃ ᐱᓕᕆᐊᑦᓴᓂᒃ ᐃᓕᑕᕐᓯᓯᒪᔪᓂᒃ ᖃᐅᔨᓴᐅᑎᐅᔪᒥᒃ 
ᐊᑑᑎᖃᖅᑐᒻᒪᕆᐅᑎᓪᓗᒍ ᐃᓚᒋᔭᐅᓗᓂ ᓴᓇᖕᖑᐊᓂᕐᒧᑦ ᐅᐸᓗᖓᐃᔭᐅᑎᒧᑦ 
ᐊᒻᒪ ᐊᓐᓂᕐᓇᖅᑐᓕᐅᕐᓂᕐᒧᑦ.

3.	 ᓇᓗᓇᐃᕐᓯᒪᕙᓐᓂᐅᔪᖅ ᐊᑐᐃᓐᓇᐅᓂᖏᓐᓄᑦ ᓴᓇᖕᖑᐊᓂᕐᒨᖓᔪᓂᒃ 
ᐃᓕᓐᓂᐊᕈᑎᓂᒃ ᐊᒻᒪ ᐱᓕᒻᒪᑦᓴᐅᑎᓂᒃ ᐱᑐᐃᓐᓇᐅᔫᒥᔪᓂᒃ, 
ᐊᑑᑎᖃᑦᓯᐊᖅᑐᓂᒃ, ᐊᒻᒪ ᓴᖅᑮᔪᓂᒃ ᑭᖕᖒᒪᔭᖏᓐᓂᒃ ᓄᓇᕘᒥᐅᑕᐃᑦ 
ᓴᓇᖕᖑᐊᖅᑎᐅᔪᑦ.

4.	 ᐊᔭᐅᖅᑐᐸᓪᓗᒋᑦ ᐱᕙᓪᓕᐊᑎᑕᐅᓂᖏᓐᓄᑦ ᓂᐅᕐᕈᑎᓕᕆᔾᔪᑎᓂᒃ 
ᐱᓕᒻᒪᑦᓴᐅᑎᐅᔪᑦ ᓴᓇᖕᖑᐊᖅᑎᓄᑦ ᐊᒻᒪ ᐱᐅᓯᑎᒋᐊᕈᑎᐅᓂᐊᕐᓗᑎᒃ 
ᓴᓇᖕᖑᐊᒐᓕᕆᓂᒃᑯᑦ ᓂᐅᕐᕈᑎᓕᕆᔾᔪᑎᐅᔪᑦ ᐊᑐᖅᐸᓪᓗᑎᒃ ᑮᓇᐅᔭᓂᒃ 
ᐱᓕᕆᔾᔪᑎᑦᓴᓂᒃ ᑐᑦᓯᕌᖑᔪᓐᓇᖅᑐᓂᒃ ᐊᒻᒪ ᐱᓕᒻᒪᑦᓴᐃᕙᓪᓗᑎᒃ.

5.	 ᐊᑐᐃᓐᓇᐅᑎᑦᓯᓗᓂ ᐃᑲᕈᖃᑎᒌᒍᑎᓂᒃ ᐱᓕᕆᔨᒻᒪᕆᐅᔪᓄᑦ 
ᐊᑐᖅᑕᐅᓯᒪᔪᓂᒃ ᓴᓇᖕᖑᐊᖅᑎᓄᑦ ᓴᖕᖓᑎᑕᐅᒋᐊᕐᓗᑎᒃ ᑲᓇᑕᒥ 
ᐊᒻᒪ ᓄᓇᕐᔪᐊᕐᒥ ᐱᓕᕆᖃᑎᒌᒍᑎᐅᔪᑦ ᐃᑲᔪᕐᓱᐃᕙᑦᑐᑦ ᐊᔾᔨᒌᖏᑦᑐᓂᒃ 
ᐃᓕᖅᑯᓯᓕᓐᓂᒃ ᐃᓕᓐᓂᐊᑎᑦᓯᔾᔪᑎᑦᓴᓂᒃ.

ᐃᒻᒥᓂᒃ ᐱᔪᓐᓇᓕᖅᑎᒍᓐᓇᖅᑕᕗᑦ ᓴᓇᖕᖑᐊᖅᑎᐅᕙᑦᑐᑦ 
ᐱᓕᕆᔨᒻᒪᕆᐅᓂᒃᑯᑦ ᐱᕙᓪᓕᐊᓂᕐᒥᒃ ᐃᑲᔪᕐᓱᐃᔾᔪᑎᑦᓴᓂᒃ 
ᐱᕈᐃᒍᓐᓇᖅᑐᓂᒃ ᓴᓇᖕᖑᐊᖅᑎᐅᔪᑦ ᓴᓇᒍᓐᓇᖅᑕᖏᓐᓂᒃ.

ᓄᓇᕗᑦ ᓴᓇᖕᖑᐊᖅᑎᖏᑦ ᐊᑦᑐᐊᖃᑎᒌᑉᐸᑦᑐᑎᒃ ᐱᓕᕆᖃᑎᒌᑉᐸᑦᑐᑦ ᑭᒃᑯᑐᐃᓐᓇᐃᑦ ᐊᒻᒪ 
ᑲᑐᔾᔨᖃᑎᒌᖑᔪᑦ. ᖃᓄᖅ ᑕᒪᒃᑯᐊ ᑲᑎᖕᖓᕙᑦᑐᑦ ᐊᑦᑐᐊᖃᑎᒌᒻᒪᖔᑕ ᐊᒻᒪ ᑐᑭᒋᐊᕈᑎᓂᒃ 
ᐅᖃᐅᓯᖃᖅᐸᓐᓂᖏᑦ ᐊᓯᒥᓄᑦ ᐊᒻᒪ ᑲᑐᔾᔨᖃᑎᖃᕈᓐᓇᕐᓂᖏᑦ ᐱᒻᒪᕆᐅᒻᒪᖔᑕ ᖃᓄᖅ 
ᐃᓘᓐᓇᖏᒍᑦ ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ ᐱᓕᕆᔨᐅᔪᑦ. 

ᓴᖕᖓᑦᑎᒋᐊᕐᓗᒋᑦ  
ᑲᑐᔾᔨᖃᑎᒌᓐᓂᐅᕙᑦᑐᑦ ᐊᒻᒪ 
ᑐᓴᐅᒪᑎᑦᓯᔾᔪᑎᐅᕙᑦᑐᑦ

 

ᐃᑲᔪᕐᓱᐃᕙᓐᓂᖅ ᑲᑐᔾᔨᖃᑎᒌᓐᓂᕐᒥᒃ ᐊᒻᒪ 
ᑐᓴᐅᒪᖃᑎᒌᓐᓂᖅ ᒪᑯᐊ ᐱᓪᓗᒋᑦ ᐊᔾᔨᒌᖏᑦᑐᓂᒃ 
ᐃᓕᖅᑯᓯᖃᖅᑐᑦ ᑐᓴᐅᒪᒍᒪᕙᑦᑐᑦ ᐊᐅᓚᔾᔭᐃᔾᔪᑎᐅᕙᑦᑐᑦ 
ᑐᓴᐅᒪᑦᓯᐊᖅᑐᓂᒃ ᐃᓱᒪᓕᐅᕆᔾᔪᑎᓂᒃ ᐋᖅᑭᑦᓱᐃᔨᓂᒃ, 
ᓄᑖᓂᒃ ᐱᕕᑦᓴᐅᔪᓂᒃ ᐃᑲᔫᑎᑦᓴᓂᒃ, ᐊᔾᔨᒌᖏᑦᑐᓂᒃ 
ᓂᐅᕐᕈᑎᓕᕆᔨᓂᒃ ᐊᒐᕐᕆᔮᕈᑎᐅᔪᓐᓇᖅᑐᓂᒃ ᐊᒻᒪ 
ᐊᑯᓂᐅᔪᒧᑦ ᖃᓄᐃᖏᒍᑎᐅᔪᓐᓇᖅᑐᓂᒃ ᐃᓅᓯᒃᑯᑦ.

ᐊᑑᑎᖃᑦᓯᐊᖅᑐᓂᒃ ᑐᑭᓯᒋᐊᕈᑎᐅᔪᓐᓇᖅᑐᓂᒃ ᐊᑐᐃᓐᓇᕈᐃᓯᒪᕙᓐᓂᐅᔪᖅ 
ᑭᒃᑯᑐᐃᓐᓇᑦᓯᐊᓄᑦ ᓇᓗᓇᐃᔭᐃᔾᔪᑎᐅᕙᑦᑐᑦ ᐱᓕᕆᔾᔪᑎᐅᔪᑦ ᐃᑲᔫᑎᖏᑦ ᐊᑦᓱᑲᓪᓚᐅᔪᖅ 
ᐊᑦᑐᐃᔾᔪᑎᖃᕈᓐᓇᖁᓪᓗᒋᑦ. ᐊᑕᐅᑦᓯᒃᑯᑦ, ᐊᑐᐃᓐᓇᕈᐃᓯᓐᓈᕐᓗᑎᒃ ᐊᑐᖅᑕᐅᔪᑐᖃᕐᓂᒃ, 
ᓵᓐᓇᐅᔪᖅ ᐊᒻᒪ ᓇᓚᐅᑦᑖᒐᐅᔪᓐᓇᖅᑐᓂᒃ ᖃᐅᔨᒪᐅᑎᑦᓴᓂᒃ ᐱᔾᔪᑎᖃᖅᑐᑦ ᐱᓕᕆᔨᓂᒃ 
ᐃᑲᔪᕐᓱᐃᔾᔪᑎᐅᓂᐊᕋᓗᐊᕐᓗᑎᒃ ᑭᒃᑯᑐᐃᓐᓇᕐᓂᒃ ᐊᒻᒪ ᑲᑐᔾᔨᖃᑎᒌᓂᒃ ᐱᓕᕆᐊᑦᓴᖏᓐᓂᒃ 
ᐱᓕᕆᔾᔪᑎᐅᕙᓐᓂᐊᖅᑐᑦ ᐱᑦᓯᐊᓂᕐᓴᒃᑯᑦ, ᓴᖑᑎᑕᐅᖁᓪᓗᒋᑦ ᑐᑭᓯᔭᐅᓯᒪᔪᑦ ᖃᓄᐃᓕᐅᕈᑎᓄᑦ 
ᐃᓱᒪᒋᔭᐅᔪᓄᑦ ᐊᒻᒪ ᐅᖃᐅᓯᖃᕈᓐᓇᓕᖁᓪᓗᒋᑦ ᐃᓱᒪᒋᔭᖏᓐᓂᒃ ᖃᓄᑐᐃᓐᓇᖅ.

ᐃᓵᑦᓯᓯᒪᓂᐅᔪᖅ ᐊᖏᔪᓂᒃ ᑐᑭᓯᒋᐊᕈᑎᐅᔪᓐᓇᖅᑐᓂᒃ ᖃᓄᖅ ᐊᑦᑐᐊᖃᑎᒌᓐᓂᖏᓐᓂᒃ 
ᓴᓇᖕᖑᐊᒐᓕᕆᓂᐅᑉ ᐊᓯᖏᓐᓄᑦ ᐱᓕᕆᔾᔪᑎᓄᑦ ᐊᒻᒪ ᓄᓇᓕᑦᑎᓐᓄᑦ ᐊᒻᒪ 
ᓄᓇᓕᖃᕐᕕᑎᓐᓄᑦ ᓯᕗᒧᐊᒍᑎᐅᔪᓐᓇᓂᐊᖅᑐᑦ ᓱᓕᓂᕐᓴᐅᔪᓄᑦ ᐃᓗᓕᕆᔭᖏᓐᓂᒃ 
ᓴᓇᖕᖑᐊᕐᓂᐅᔫᑉ ᐊᒻᒪ ᐅᑎᒧᑦ, ᐊᒥᓲᓂᕐᓴᓂᒃ ᑐᑭᖃᕐᓂᕐᓴᓂᒃ ᖃᓄᐃᓕᐅᕈᑎᓕᐅᖁᓪᓗᒋᑦ.

ᐅᐃᒃᓴᕆᖏᑕᕋ (ᓴᓇᐅᒐᖓᑦ ᑭᖑᓪᓖᑦ ᑕᕐᕆᔭᓕᐅᖅᑏᑦ (Kingulliit Productions)) 



ᓇᑖᓴ ᐊᓚᒃᑲᕆᐊᓚᒃ ᐅᕙᓂ ᑭᕕᐅᖅ ᐅᑎᖅᑐᖅ (Kiviuq Returns)  
ᓴᖅᑭᑕᐅᔪᖅ ᐅᑯᓄᖓ ᖃᒡᒋᐊᕘᑦ! (Qaggiavuut!) (ᐊᔾᔨᖕᖑᐊᖅ: ᕕᓐᓴᓐ ᑕᔅᕈᓯᐅᕐ)

ᖃᓄᐃᓕᐅᕈᑎᐅᔪᑦ

1.	 ᓴᖅᑮᓗᑎᒃ ᑐᖕᖓᕕᑦᓴᒥᒃ ᐱᓕᕆᔾᔪᑎᑦᓴᒥᒃ ᐱᓯᒪᑦᓯᔨᐅᒐᔭᖅᑐᒥᒃ ᐊᒻᒪ 
ᐱᑎᑦᓯᕙᓪᓗᑎᒃ ᐊᑑᑎᓕᓐᓂᒃ ᑐᑭᓯᒋᐊᕈᑎᑦᓴᓂᑦ ᐃᓗᐊᓄᑦ ᓴᓇᖕᖑᐊᖅᑐᓕᕆᓂᐅᑉ.

2.	 ᐱᐅᓂᖅᐹᓂᒃ ᐱᓕᕆᔾᔪᑎᓕᐅᕐᓗᑎᒃ ᑐᓴᐅᒪᐅᑎᓕᕆᔾᔪᑎᓂᒃ ᓴᓇᖕᖑᐊᖅᑐᓕᕆᔨᓄᑦ.

3.	 ᓴᓇᓗᑎᒃ ᑐᖕᖓᕕᑦᓴᒥᒃ ᐱᓕᕆᕝᕕᒻᒥᒃ ᐱᓯᒪᑦᓯᔨᐅᒐᔭᖅᑐᒥᒃ ᐊᒻᒪ 
ᓯᐊᒻᒪᐃᑎᕆᕕᑦᓴᒥᒃ ᐊᑑᑎᓕᓐᓂᒃ ᑐᑭᓯᒋᐊᕈᑎᑦᓴᓂᑦ ᐃᓗᐊᓄᑦ 
ᓴᓇᖕᖑᐊᖅᑐᓕᕆᓂᐅᑉ.

4.	 ᑲᑎᑎᑉᐸᓪᓗᒋᑦ ᓴᓇᖕᖑᐊᖅᑐᓕᕆᔨᐅᔪᑦ ᐊᑦᑐᐊᔪᓂᒃ ᐱᓕᕆᔾᔪᑎᖃᖅᐸᑦᑐᓂᒃ 
ᐊᒻᒪ ᑭᒃᑯᑐᐃᓐᓇᕐᓄᑦ ᐊᑦᑐᐊᒐᓕᕆᓂᒃᑯᑦ ᑐᕌᒐᐅᔪᓄᑦ ᐱᖃᓯᐅᔾᔭᐅᓗᑎᒃ 
ᑮᓇᐅᔭᓕᐅᕋᓱᐊᕈᑎᓕᕆᓂᕐᒥᑦ ᐱᕙᓪᓕᐊᔪᓕᕆᓂᖅ, ᐃᑦᑕᕐᓂᓴᓕᕆᓂᖅ, ᐃᓪᓗᓕᕆᓂᖅ, 
ᓄᓇᓕᓐᓂ ᖃᓄᐃᖏᑦᓯᐊᖅᑐᓕᕆᓂᖅ ᐊᒻᒪ ᐃᓱᒪᓕᕆᓂᕐᒥᑦ ᐱᕚᓪᓕᕈᑎᐅᓂᐊᖁᓪᓗᒋᑦ 
ᖃᐅᔨᒪᔭᐅᔪᓂᒃ ᐊᑐᖅᑕᐅᓯᒪᔪᓂᒃ ᐊᓯᖏᓐᓄᑦ.

ᓄᓇᕐᔪᐊᕐᒥᐅᑕᐃᑦ ᑕᑯᓐᓇᐸᑦᑐᑦ ᓄᓇᕘᒥᒃ ᓴᓇᖕᖑᐊᖅᑕᐅᓯᒪᔪᓂᒃ ᓇᓗᓇᐃᔭᐃᑎᐅᕗᑦ 
ᐊᔾᔨᐅᖏᓐᓂᖏᓐᓄᑦ ᐊᒻᒪ ᓇᑭᖕᖔᖅᑐᒥᓂᐅᓂᖏᓐᓄᑦ ᐱᐅᓯᖃᖅᑐᑎᒃ ᐊᒻᒪ 
ᓴᓇᖕᖑᐊᕐᓯᑎᐅᓂᖏᑦ ᐊᒻᒪ ᑮᓇᐅᔭᓕᕆᔾᔪᑎᒍᑦ ᑲᔪᓯᑦᓯᐊᕐᓯᒪᓂᖏᓐᓂᒃ ᓄᓇᕘᒥᐅᑕᐃᑦ 
ᓴᓇᖕᖑᐊᖅᑎᐅᔪᑦ. ᐅᓇ ᐱᐅᔪᐊᓗᒃ ᓴᓇᖕᖑᐊᓂᒃᑯᑦ ᓴᓇᔭᐅᕙᑦᑐᑦ ᑕᑎᒋᔭᖃᖅᐸᑦᑐᑦ 
ᐱᓕᒻᒪᓴᖅᑕᐅᓯᒪᔪᓂᒃ ᑭᖑᕚᕇᓄᑦ ᕿᒪᒐᐅᕙᑦᑐᓂᒃ ᐅᕙᑦᓯᐊᕈᐊᓗᓂᒃ, ᐊᒻᒪ ᓴᓇᔭᐅᕙᑦᑐᓂᒃ 
ᐊᒻᒪ ᓯᓚᑦᑑᓂᖏᓐᓂᒃ ᐊᑑᑎᓕᒻᒪᕆᐅᔪᓂᒃ ᐃᓚᒋᔭᐅᓗᑎᒃ ᓄᓇᕘᒥ ᐃᓕᖅᑯᓯᖏᓐᓄᑦ.

ᐊᓐᓂᕐᓇᐅᑎᒋᔭᖏᑦ ᓴᖅᑭᖅᑕᐅᕙᑦᑐᑦ ᓄᓇᕘᑉ ᓴᓇᖕᖑᐊᕈᑎᖏᒍᑦ ᑕᑯᖕᖏᒐᑦᓴᐅᖏᑦᑐᖅ. 
ᐊᑐᖅᑕᐅᒐᔪᑦᓯᒪᔪᖅ ᓇᓗᓇᐃᒃᑯᑎᐅᓗᑎᒃ ᑲᓇᑕᒦᖔᕐᓯᒪᓂᖏᓐᓂᒃ ᓄᓇᕐᔪᐊᕐᒥᐅᑕᓄᑦ 
ᐱᓕᕆᐊᑦᓴᑎᒍᑦ ᐊᒻᒪ ᖃᓄᐃᓕᐅᕈᑎᒍᑦ. ᐃᓚᖏᑦ ᖃᐅᔨᒪᔭᐅᒋᐊᓕᒻᒪᕆᐅᔪᑦ ᐆᑦᑑᑎᑦᓴᐃᑦ 
ᐱᖃᓯᐅᔾᔭᐅᔪᑦ ᐅᐃᓂᐸᐃᒡᒥ ᓴᓇᖕᖑᐊᒐᕐᓂᒃ ᑕᑯᔭᒐᖃᕐᕕᒃ ᖃᐅᒪᔪᖅ (Qaumajuq), 
ᕕᓂᔅᒥ ᑕᑯᔭᒐᖃᕐᕖᒃ ᐅᑯᐊ (Venice Biennial of Art and Venice Architecture), 
2010-ᒥ ᕚᓐᑰᕙᒥ ᐱᖕᖑᐊᕕᔾᔪᐊᕐᓂᐅᓚᐅᖅᑐᖅ (2010 Vancouver Olympics), 
ᐃᒃᔅᐳ 67 (Expo ’67), ᐊᒻᒪ ᑳᓐᔅᒥ ᓄᓇᕐᔪᐊᕐᒥᐅᑕᐃᑦ ᑕᕐᕆᔭᓕᐅᖅᑎᖏᑦ (Cannes 
International Film Festival). ᓄᓇᕘᒥᐅᑕᐃᑦ ᓴᓇᖕᖑᐊᖅᑎᖏᑦ ᐃᑲᔪᕐᓱᐃᕙᑦᑐᑦ 
ᐃᖅᑲᓇᐃᔮᑦᓴᓕᐊᖑᕙᑦᑐᓂᒃ ᐊᒻᒪ ᑮᓇᐅᔭᐃᑦ ᐃᓯᖅᑐᓕᕆᓂᕐᒥᒃ ᑲᓇᑕᒥ ᐊᒻᒪ ᓄᓇᕐᔪᐊᕐᒥᒃ 
ᓇᖕᒥᓂᖃᖅᑎᐅᔪᑦ ᓴᓇᖕᖑᐊᖅᑎᐅᔪᑦ ᓂᐅᕐᕈᑎᖃᖅᐸᓐᓂᖏᓐᓄᑦ ᓴᓇᖕᖑᐊᒐᖏᓐᓂᒃ 
ᐊᒻᒪ ᐱᔪᒪᓕᖅᑎᑕᐅᕙᑦᑐᓂᒃ ᐊᒻᒪ ᐃᑲᔫᓯᐊᑦᓴᓂᒃ ᑮᓇᐅᔭᖃᖅᑎᑕᐅᔪᓐᓇᐸᓐᓂᖏᓐᓄᑦ 
ᑭᒃᑯᑐᐃᓐᓇᕐᓅᖓᕙᑦᑐᓂᒃ.

ᓄᓇᕘᒦᖔᕐᓯᒪᔪᓂᒃ ᓴᓇᐅᒐᕐᓂᒃ ᑕᑯᑦᓴᐅᑎᑦᓯᕙᑦᑎᓪᓗᑕ ᓄᓇᕐᔪᐊᕐᒥᐅᑕᓄᑦ, ᑮᓇᐅᔭᓂᒃ 
ᐃᓯᕐᓯᔾᔪᑎᒋᕙᑦᑐᒋᑦ ᓯᓚᑎᖏᓐᓂᒃ ᐅᑭᐅᖅᑕᖅᑐᒥ ᓄᓇᓕᖃᕐᕕᐅᔫᑉ, ᐱᒋᐊᕐᕕᖃᕆᐊᖃᖅᑐᒍᑦ 
ᐱᔪᒪᓂᕐᓂᒃ, ᑐᕌᒐᕐᓂᒃ, ᐊᒻᒪ ᑕᑯᔪᒪᔭᖏᓐᓂᒃ ᓄᓇᕘᒥᐅᑕᐃᑦ.

ᐸᕐᓇᒍᑎᒍᑦ ᐃᑲᔪᕐᓱᐃᔾᔪᑎᐅᓂᐊᖅᑐᑦ ᓴᓇᖕᖑᐊᖅᑎᓂᒃ ᐃᓱᒪᖏᓐᓃᖔᕐᓯᒪᔪᓂᒃ 
ᓴᓇᖕᖑᐊᖁᓪᓗᒋᑦ, ᐃᒻᒥᓂᒃ ᐊᐅᓚᑕᒥᓂᒃ ᐊᒻᒪ ᒪᓕᑦᓯᒪᓗᐊᖏᓪᓗᑎᒃ ᑕᑯᔭᐅᔪᒪᔪᓂᒃ 
ᐱᔭᐅᔪᒪᒐᔭᖕᖑᐊᖅᑐᓂᒃ ᓂᐅᕐᕈᑎᓕᕆᔨᐅᔪᑦ ᓱᓇᑐᐃᓐᓇᕐᓂᒃ ᓂᐅᕕᐊᑦᓴᐅᕙᑦᑐᓂᒃ. 
ᓯᕗᓪᓕᐅᔾᔨᓂᐊᖅᑐᖅ ᐱᕙᓪᓕᐊᑎᑕᐅᒋᐊᓕᓐᓂᒃ ᐊᒻᒪ ᓴᖅᑭᑕᐅᒋᐊᓕᓐᓂᒃ ᐃᖅᑲᓇᐃᔮᑦᓴᓂᒃ, 
ᒪᑭᒪᔾᔪᑎᑦᓴᖏᓐᓂᒃ ᐱᓕᕆᔾᔪᑎᐅᔪᑦ ᐊᒻᒪ ᑲᑐᔾᔨᖃᑎᒌᖑᔪᑦ ᓴᓇᖕᖑᐊᒐᓕᕆᕙᑦᑐᑦ ᓄᓇᕘᒥ, 
ᐊᐅᓚᑕᐅᓗᑎᒃ ᓄᓇᕘᒥᐅᑕᓄᑦ ᒪᑯᓄᖓ ᓄᓇᕘᒥᐅᑕᓄᑦ, ᐊᒻᒪ ᑮᓇᐅᔭᐃᔭᐅᑎᖃᕐᓂᐊᖅᑐᑎᒃ 
ᑮᓇᐅᔭᓕᐅᕈᑎᑦᓴᓄᑦ ᐱᕈᐃᔭᐅᕙᓪᓕᐊᓗᑎᒃ ᓄᓇᕘᒦᖔᕐᓯᒪᔪᑦ ᓴᖅᑭᑕᐅᔪᑦᓴᑦ ᐊᒻᒪ 
ᓯᐊᒻᒪᑦᑎᑕᐅᓗᑎᒃ ᐱᓕᕆᖃᑕᐅᕙᑦᑐᓄᑦ ᐱᒋᐊᕈᑎᖃᖅᐸᓪᓗᑎᒃ ᓄᓇᓕᕐᒥᐅᑕᓂᒃ. 

 
ᑖᓂᖅᑐᑎᒋᐊᕐᓗᒋᑦ ᖃᓄᐃᑦᑑᓂᖏᑦ 
ᓄᓇᕘᒥᑦ ᓴᓇᖕᖑᐊᖅᑕᐅᕙᑦᑐᑦ
ᒧᒥᐅᑎᓂᒃ ᑐᑭᓯᒋᐊᕈᑎᓕᕆᓂᒃᑯᑦ ᑲᑎᒪᑎᑕᐅᔪᑦ ᐊᓕᐊᓇᐃᑦ ᓴᓇᖕᖑᐊᓂᕐᒥᒃ 
ᓇᓪᓕᐅᓂᕐᓯᐅᕈᑎᖃᖅᑎᓪᓗᒋᑦ (ᐊᔾᔨᖕᖑᐊᖅ/ᕕᓐᓴᓐ ᑕᔅᕈᓯᐅᕐ)



ᐅᐃᒃᓴᕆᖏᑕᕋ (ᓴᓇᐅᒐᖓᑦ ᑭᖑᓪᓖᑦ ᑕᕐᕆᔭᓕᐅᖅᑏᑦ (Kingulliit Productions)) 

ᖃᓄᐃᓕᐅᕈᑎᐅᔪᑦ

1.	 ᑐᕌᒐᖃᕐᓗᑎᒃ ᓴᖅᑮᕙᓐᓂᕐᒥᒃ ᓴᓇᐅᒐᕐᓂᒃ ᓄᓇᕘᒥ ᓄᓇᕘᒥᐅᑕᓄᑦ, ᓴᓇᐅᒐᐃᑦ 
ᓇᓕᒧᑕᐅᔪᓐᓇᕐᓂᐊᕐᓗᑎᒃ ᓯᓚᑎᑦᑎᓐᓄᑦ ᑕᑯᔭᐅᔪᓐᓇᖁᓪᓗᒋᑦ.

2.	 ᐱᓕᕆᐊᖃᑦᐸᓪᓗᑎᒃ ᓴᓇᒍᓐᓇᖅᑐᓂᒃ ᐱᓯᒪᑦᓯᓂᕐᒥᒃ ᐱᕕᖃᖅᑎᐸᓪᓗᒋᑦ 
ᓴᓇᖕᖑᐊᖅᑎᐅᔪᑦ ᓯᕗᒧᐊᒋᐊᕈᓐᓇᓂᒃᑯᑦ ᐱᓕᕆᔾᔪᑎᖏᒍᑦ ᐊᒻᒪ ᐱᓇᓱᐊᕈᓐᓇᖁᓪᓗᒋᑦ 
ᐃᑲᕈᖃᑎᒌᒍᑎᓂᒃ ᐱᓕᕆᔨᒻᒪᕆᐅᔪᓄᑦ ᐊᑐᖅᑕᐅᓯᒪᔪᓂᒃ ᓄᓇᕘᒥ. 

3.	 ᐱᕙᓪᓕᐊᑎᑦᓯᓗᑎᒃ ᓴᖅᑭᑕᐅᔪᑦᓴᑦ ᐊᒻᒪ ᓯᐊᒻᒪᑦᑎᑕᐅᓗᑎᒃ ᐱᓕᕆᖃᑕᐅᔪᑦᓴᓂᒃ 
ᑐᖕᖓᕕᖃᖅᐸᑦᑐᓂᒃ ᓴᓇᖕᖑᐊᖅᑎᓂᒃ ᐊᒻᒪ ᒪᓕᑦᓯᒪᓪᓗᑎᒃ ᐊᖏᖃᑎᒌᓐᓂᒃᑯᑦ 
ᐃᑲᔪᖃᑎᒌᒍᑎᓂᒃ  ᑲᑐᔾᔨᖃᑎᒌᑦᑐᑎᒃ.

4.	 ᓴᖅᑮᕙᓪᓗᑎᒃ ᓴᓇᖕᖑᐊᕐᕕᑦᓯᐊᕙᓐᓂᒃ ᓴᓇᖕᖑᐊᖅᑎᓄᑦ ᓴᓇᕕᐅᒐᔭᖅᑐᓂᒃ 
ᐊᒻᒪ ᐱᕙᓪᓕᐊᑎᑦᓯᕕᐅᓗᑎᒃ ᓄᓇᕘᒥ ᒪᓕᒍᑎᐅᓂᐊᖁᓪᓗᒋᑦ ᑲᔪᓯᑦᓯᐊᕈᓐᓇᖅᑐᓄᑦ 
ᓂᐅᕐᕈᑎᓕᕆᓂᒃᑯᑦ ᓇᒧᑐᐃᓐᓇᖅ ᐱᓯᒪᔪᒥᒃ ᐸᕐᓇᒍᑎᒥᒃ. 

ᐸᕐᓇᒍᑎᒍ ᐃᑲᔪᕐᓱᐃᔾᔪᑎᐅᓂᐊᖅᑐᑦ 
ᓴᓇᖕᖑᐊᖅᑎᓂᒃ ᐃᓱᒪᖏᓐᓃᖔᕐᓯᒪᔪᓂᒃ 
ᓴᓇᖕᖑᐊᖁᓪᓗᒋᑦ, ᐃᒻᒥᓂᒃ ᐊᐅᓚᑕᒥᓂᒃ.

ᐱᖃᑖᓂ 
ᐱᓕᕆᒋᐊᕐᓃᑦ
ᐱᕙᓪᓕᐊᑎᑕᐅᓂᐊᖅᑐᖅ ᐸᕐᓇᒍᑎᑦᓴᐅᔪᖅ ᐱᒋᐊᕈᑎᐅᓗᓂ ᐱᓕᕆᐊᖑᒋᐊᖃᕐᓂᐊᖅᑐᓂᒃ 
ᐊᒡᒋᖅᑐᓂ ᐊᕐᕌᒍᓂ. ᑲᑐᔾᔨᖃᑎᒌᓐᓂᒃᑯᑦ ᑭᓯᐊᓂ ᐊᒥᓱᐃᑦ ᑭᒃᑯᑐᐃᓐᓇᑦᓯᐊᑦ 
ᐊᒻᒪ ᑲᑎᖕᖓᕙᑦᑐᑦ ᓴᓇᖕᖑᐊᖅᑐᓕᕆᔾᔪᑎᓂ ᐊᑐᖅᑐᒻᒪᕆᐅᓂᐊᖅᑐᑦ 
ᐊᐅᓚᔾᔭᑦᑕᐅᒍᒪᓂᐊᕈᓂ ᐃᓱᒪᒋᔭᐅᔪᖅ. 

ᑐᑭᓯᒋᐊᕋᑎᒋᓯᒪᓪᓗᒋᑦ ᓴᓇᔨᐅᔪᑦ, ᒐᕙᒪᒃᑯᑦ ᓄᓇᕘᒧᑦ (GN) ᖃᓄᐃᓕᐅᕈᑎᑦᓴᓂᒃ 
ᐸᕐᓇᐅᑎᓕᐅᕐᓂᐊᖅᑐᑦ ᐊᐃᑉᐸᕆᓂᐊᖅᑕᖓᓂᒃ ᐸᕐᓇᒍᑎᑦᓴᐅᑉ, ᓇᓗᓇᐃᔭᐃᓂᐊᖅᑐᑦ 
ᐱᓕᕆᐊᑦᓴᓂᒃ, ᑲᑐᔾᔨᖃᑎᒌᑦᓴᓂᒃ, ᐊᑭᑦᓴᖏᓐᓂᒃ, ᐊᒻᒪ ᐅᓪᓗᕐᓯᐅᑎᖏᓐᓂᒃ ᐱᑕᖃᕆᐊᓕᓐᓂᒃ 
ᐃᑲᔪᕐᓱᐃᔾᔪᑎᐅᓂᐊᖁᓪᓗᒋᑦ ᖃᓄᐃᓕᐅᕈᑎᐅᒋᐊᖃᕐᓂᐊᖅᑐᓂᒃ ᓇᓗᓇᐃᔭᕐᓯᒪᔪᓂᒃ ᖁᓪᓕᕐᓂ. 

ᑕᑯᑦᓴᐅᑦᓯᐊᖁᓪᓗᒋᑦ ᐊᒻᒪ ᐱᓕᕆᐊᖏᑎᒍᑦ ᐅᓂᒃᑳᕈᓐᓇᑦᓯᐊᖁᓪᓗᒋᑦ, ᖃᓄᐃᓕᐅᕈᑎᑦᓴᓂᒃ 
ᐸᕐᓇᐅᑎᒧᑦ ᐱᖃᓯᐅᔾᔭᐅᓂᐊᖅᑐᑦ ᐱᓕᕆᐊᖑᔪᓂᒃ ᖃᐅᔨᓴᐅᑎᓂᒃ ᖃᐅᑕᒫᑦ 
ᖃᐅᔨᓴᖅᑕᐅᕙᓪᓗᑎᒃ ᑭᐅᔾᔪᑎᐅᕙᓪᓗᑎᒃ ᓄᑖᓂᒃ ᐱᕕᑦᓴᐅᔪᓐᓇᓂᐊᖅᑐᓂᒃ 
ᓴᖅᑭᖅᑐᖃᖅᐸᓐᓂᖓᓂᒃ ᒪᓕᓪᓗᑎᒃ ᐊᒻᒪ ᐊᑐᐃᓐᓇᐅᑎᖏᓐᓂᒃ ᐱᓕᕆᔾᔪᑎᑦᓴᑦ. 

ᐱᕕᑦᓴᖃᐅᕐᓂᐊᕋᓗᐊᖅᑎᓪᓗᒍ ᐊᒻᒪ ᐊᑦᓱᕉᑎᑦᓴᐅᔪᓂᒃ ᓵᖕᖓᔭᐅᕙᓐᓂᐊᖅᑐᓂᒃ ᓯᕗᓂᕐᒥ, 
ᐅᓇ ᐸᕐᓇᒍᑎᑦᓴᐅᔪᖅ ᒪᓕᑦᓯᒪᔪᖅ ᑲᑐᔾᔨᔪᓄᑦ ᐱᔪᒪᓂᖃᑦᓯᐊᖅᑐᓄᑦ ᑲᔪᓯᒍᒪᓪᓗᑎᒃ ᐊᒻᒪ 
ᓴᖕᖓᑎᒃᑲᓐᓂᕐᓗᑎᒃ ᓄᓇᕘᒥ ᓴᓇᖕᖑᐊᖅᑎᐅᕙᑦᑐᑦ. ᐱᕈᖅᑎᑕᐅᓯᒪᔪᑦ ᐱᔪᒪᓂᖏᒍᑦ 
ᐊᒻᒪ ᖁᓚᖏᓐᓂᖏᒍᑦ ᓴᓇᒃᑲᐅᔪᒻᒪᕆᓐᓂᒃ ᐊᒻᒪ ᐱᐅᓯᕐᓄᑦ ᐅᑎᕐᔭᕈᓐᓇᑦᓯᐊᕐᓂᖏᓐᓄᑦ 
ᓄᓇᕘᒥᐅᑕᐃᑦ ᓴᓇᖕᖑᐊᖅᑎᐅᔪᑦ. ᐊᒻᒪ, ᐊᑐᐊᒐᖃᖅᑐᑎᒃ ᓯᓚᑦᑑᔾᔪᑎᖏᓐᓂᒃ ᐃᓄᐃᑦ 
ᖃᐅᔨᒪᔭᑐᖃᖏᑦ (IQ) ᐅᕙᑦᑎᓐᓂᒃ ᐅᖃᐅᔾᔨᔪᒥᒃ ᐱᕚᓪᓕᕈᑎᖃᕈᓐᓇᓂᖅᑎᓐᓂᒃ 
ᐃᓘᓐᓇᑎᓐᓄᑦ ᐱᐅᔪᓂᒃ ᐸᕐᓇᐃᕙᓐᓂᒃᑯᑦ ᓯᕗᓂᐊᒍᑦ ᐊᒻᒪ ᐅᐸᓗᖓᐃᔭᐃᓂᒃᑯᑦ 
ᓯᕗᓂᑦᑎᓐᓄᑦ.

